
Ռուսիան այնպիսի տէրութիւն մը չէ, որ ազատութեան եւ մարդկութեան սիրոյ համար մեր հայրենիքին վրայ 

տիրելու փափաքով միայն գոհանայ. ամենեւին, վասն զի ազատութիւնը կ’ատէ անիկա եւ յայտնի ու ոխերիմ թշնամի է 

անոր: Մարդկութիւնն ալ շատ չի սիրէր եւ ուրկէ որ իր զօրքերը անցեր են անգթութենէ ուրիշ անմօռանալի յիշատակ մը 

չեն թողէր եւ նահատակ ազգերու արիւնը, Եւրոպացւոց մէջ ամեն դիէ կը բողոքէ անոր արտաքին քաղաքականութեան 

դէմ... Հայերը ոչ միայն հաւատացին Ռուսիայի խոստումներուն,  այլեւ կողմնորոշուեցան դէպի Ռուսիան, այլեւ արիւն 

թափեցին անոր համար, այլեւ հայրենիքնին թողին եւ միահամուռ, չըսենք կոյր զկուրայն, անոր գիրկն ինկան... 

Պատմութիւնը օր մը պիտի ըսէ, թէ ի°նչ գտան հոն եւ թէ ի°նչ բարիք տեսան ռուս հովանիէն. Պատմութիւնը իր անաչառ 

ատեանին առջեւը պիտի կանչէ այն կարծեցեալ ազգասէրները, որք Հայկեան ոգւոյ վրայ այս նոր վերքն ալ աւելցուցին: 

Ստեփան  ՈՍԿԱՆ 

 

— Ռուսական բանտերը լցուեցան լեհացիներով. կարծեմ շուտով Սիբիրի մէջ աւելի շատ պիտի լինի լեհացի, քան թէ 

Լեհաստան. Վարշավի հրապարակների վերայ արիւնը մինչեւ ծունկն է հասնում, զինուորները անզէն մարդկանց վերայ 

հարձակուելով սպանում են առանց խնայելու հասակի եւ սեռի: Ռուսիո գերմանա-թաթար  կառավարութիւնը իբրեւ մի 

վամպիր ծծում է Լեհաստանի արիւնը, փակում է նորա եկեղեցիքը, դպրոցները... 

— Քաղաքակրթութիւն է տարածում: 

— Խաբանօք ճանկել է Վրաստանը եւ Հայաստանի մի մասը եւ ճնշում է նորանց իր ծանրութեան տակ: 

— Քաղաքակրթութիւն է տարածում: 

— Եւրոպական տերութիւնքը անդադար օգնութիւն են տալիս Թուրքիային, որ նա դիմանայ եւ չկործանուի: 

— Որպէսզի Թուրքիո ստրկացած հայ, սլավոն եւ յոյն ժողովուրդը  քաղաքակրթիչ  հոգաբարձուից  չզրկուի: 

— Կուրանով Աւետարանի որդի՞ք  քաղաքակրթել: 

— Այդ քաղաքակրթութիւնը աւելի փրկարար է: Աւետարանից թերես ազատութիւն կարող է ծագել, իսկ Կուրանից 

այդ երկիւղը չկայ:  

Սոքա ամէնքը, իբրեւ բռնի վարժապետ, քաղաքակրթուիւն են տարածում, եւ ոչ ոք չի հարցնում աշակերտի կամքը, 

կամի՞ արդեօք ուսանել թէ ոչ: Սակայն չէ պիտոյ աչքից հեռացնել նոցա քաղաքակրթութեան տարբերութիւնը մեր 

հասկացած քաղաքակրթութենից: Բանտերն են նոցա դպրոցները, պոլիցականք եւ ժանդարմը՝ դաստիարակները, 

շղթան՝ հրահանգիչ գիրքը, աքսորը՝ բարոյականութիւնը վերին աստիճանի կազդուրելու մարզարան, կախաղանը եւ 

գլխապարտութեան խայտառակ սիւնը՝ «Դուռն ճշմարիտ, որ տանի ի կեանս  յաւիտենականս»: 

Կեցցէ՛ կատուն որ իւր փորի համար մուկ է բռնում: 

Միքայէլ  ՆԱԼԲԱՆԴԵԱՆ 

 

 

 

ՄՈՒՏՔ 

Նա ծնուել էր ճիշտ ժամանակին: 

...Երբ անցած դարերը իրենց հետ տարել էին յիշատակները, հարիւրամեակները իրենց 

պատնեշներով ժողովրդին կտրել ու հեռացրել էին ակունքներից, ժամանակի իրենց աղօրիքի մէջ 

փշրել, փոշիացրել էին երբեմնի փառքն ու հարստութիւնը: 

...Երբ լեզո°ւն կորցնելով, կորցնելով երբեմնի կուտակած իմաստութիւնները, եւ անեղծ էութի°ւնը 

կորցնելովª հալւում, վերանում էր ժողովուրդը: 

...Երբ անցեալի յիշատակներ չունենալով, անհետացող այդ ժողովուրդը չունէր նաեւ ապագայի 

յոյս ու հաւատ: Ապրում էր շարունակական մի ներկայի մէջª առանց երազների, ուրեմն եւª առանց 

ծրագրի, հետեւաբարª առանց հեռանկարի: 

Առանց ազգային ինքնութիւնը պահպանելու հեռանկարի: 



 

ԺԱՄԱՆԱԿԸ  

Արդէն բոլորում էր վեց հարիւր տարի, ինչ Հայաստանը գոյութիւն չունէր որպէս տէրութիւն եւ 

ժողովուրդն ու նրա երկիրը շարունակ անցնում էր մերթ մոնղոլների եւ սելջուկների, մերթ 

պարսիկների, մերթ թուրքերի, նաեւ վրացիների տիրապետութեան տակ:  

Այսպէս ձեռքից ձեռք անցնելով  հիւծուած եւ կենսական հիւթերը կորցրած Հայաստանի երբեմնի 

թագաւորութիւնը իրար մէջ բաժանեցին մահմեդական երկու հզօր բռնատիրութիւններըª Թուրքիան 

եւ Պարսկաստանը: 

Իսկ հայ ժողովուրդը վերջնականապէս գերի դարձաւ իր պապենական հողի վրայ, իր հայրերի 

երկրի մէջ: 

Նրա գերութիւնը հոգատարութեամբ խնամում էին ոչ միայն սուլթանի ու շահի կառավարիչները, 

այլեւ իրենքª հայ մեծատունները, որոնց համար գլխաւորը իրենց իշխանութիւնը հաստատուն պահելն 

էր: 

Եւ դա բնական է:  

Ամենուրէք եւ նոյն Հայաստանի մէջª բոլոր ժամանակներին եւ մինչեւ այսօր, երբ եկել հասել ենք 

Քրիստոսից յետոյ երրորդ հազարամեակ, եղել են եւ դեռ լինելու են այդ նոյն մեծատունները, այդ 

նոյն ջոջապետերը, ովքեր իրենց արտաքին տեսքը միայն փոխելով, մնալու են որպէս օտարի 

բռնատիրութեանը խոնարհաբար ծառայող եւ սեփական ժողովրդին գերու պէս իրենց ծառայեցնող 

ամէնից վտանգաւոր ուժը: 

Ուրեմն, ժամանակն այնպիսին էր որ Հայն արդէն մոռացել էր, թէ երբեւէ ունեցել է իր 

թագաւորութիւնը: 

…Վեց հարիւրամեակը վեց տարի եւ նոյնիսկ վաթսուն տարի չէ: Վեց հարիւրամեակը աւելի քան 

երկու տասնեակ սերունդ է: Վեց հարիւր տարիները իրենց ծանր շերտերի տակ էին առել գրեթէ 

ամէնը, ինչ ստեղծել եւ ունեցել էր Հայը: Վեց հարիւր տարիների ընթացքին Հայի մէջ պահպանուել 

էր միայն քրիստոնէական Հաւատը: Կորցնելով ամէն բանª քաղաքական ինքնուրոյնութիւն, ազգային 

լեզու, աւանդութիւններ, նաեւ հազարամեակների խորքերից եկող մշակոյթն ու քրիստոնէական 

քաղաքակրթութեան արժէքները նոյնպէս կորցնելու հեռանկարի դիմաց Հայը կանգնած էր անզօր եւ 

անօգնական:  

Քանի որ թուրք-պարսկական անվերջանալի պատերազմների ընթացքին, ռազմական 

թատերաբեմերի տարածքի վրայ բնակուող հայերը ոտնատակ էին գնում, մորթւում էին թէ° մի կողմի 

եւ թէ° միւս կողմի թէկուզ եւ ժամանակաւոր յաջողութիւնների ժամանակ: 

Հայերի թիւն արագօրէն նուազում էր եւ ժողովուրդն էլ արդէն հաշտուել էր գերութեան իր 

վիճակին: Ապրում էր գերու տքնանքով, գերու թշուառութեան մէջ, շարունակական 

տեղահանութիւնների արհաւիրքի ուղեկցութեամբ, եւ որպէս գերիª ընդամէնը փնթփնթալով շահի 

կամ սուլթանի բռնութիւնների եւ անօրէնութիւնների դէմ:  

Նրա յոյսը միայն «բարի սուլթան» կամ «բարի շահ»ունենալն էր, որոնք փոքր ինչ զսպէին հայ 

կառավարիչներին: 

Եւ ապաւէնն էր Փրկիչն Աստուած:  

 

ՏԵՂԸ 

Մահմեդական երկու տէրութիւնների հակամարտութեան հիմնական ասպարէզը Արարատ լերան 

փեշերին էր, Արաքս գետի հովիտը, որ կոչւում է նաեւ Արարատեան դաշտ:  

Արեւելեան կամ պարսկական Հայաստանի այս տարածքի վրայ էին Նախիջեւանի եւ Երեւանի երկու 

նահանգները, կամ ինչպէս Պարսկաստանի մէջ էր ընդունուած ասելª խանութիւնները: 



Նախիջեւանն ու Երեւանը հայկական հինաւուրց քաղաքներ են: Այնքան հին, որ Նախիջեւանի 

մասին պատմութիւնը մեզ հասցնում է մինչեւ համաշխարհային Ջրհեղեղ: Արարատի գագաթին 

նստած տապանից դուրս գալովª նախահայր Նոյը* լերան լանջին էր, որ տնկեց խաղողի առաջին որթը 

եւ գինի քաշեց: Այնուհետեւ նրա Սեմ, Յաբեթ ու Քամ որդիներն իջան հովիտ եւ դէպի հեռուները 

ուղեւորուելուց առաջª իրենց վրանը խփելով, իջեւանեցին գետահովտի վրայ: Սեմն ու Քամը 

հանգիստ առնելուց յետոյ շարունակեցին ընթացքը, որպէսզի ընտրեն իրենց երկրներն ու 

հաստատուեն այնտեղª դառնալով ժողովուրդների նախահայրեր: 

Յաբեթը հաւանեց գետահովիտը եւ բարի ճամբայ մաղթելով եղբայրներին, իր սերունդների համար 

երեք լճերով ու երեք ծովերով մի երկիր ընտրեց Արարատի փեշերից դէպի հիւսիս ու հարաւ եւ դէպի 

արեւելք ու արեւմուտք: Այդ երկրի մէջ ծնուեց Թորգոման, Թորգոմայից ծնուեց Հայկը: Եւ եթէ Նոյի 

որդի Յաբեթը հայերի նախահայրն է, ապա նրա թոռըª Հայկը, հաստատեց հայերի տէրութիւնը: Սուրբ 

Գրքի մէջ հայերի տէրութիւնը յայտնի է որպէս Արարատեան հայոց թագաւորութիւն: 

Իսկ հայերը կոչւում են յաբեթեաններ, նաեւª թորգոմեաններ, նաեւª հայկազնեաններ: 

Երեք եղբայրների այդ առաջին իջեւանի տեղը պատմութեան մէջ մնաց Նախնիների Իջեւան կամ 

Նախիջեւան անունով: 

Երեւանը, որ նոյնքան հինաւուրց քաղաք է, հիմնադրել է հայոց Արա Առաջին թագաւորը 

Քրիստոսի ծնունդից առաջ 782 թւականին: 

Արա Առաջին թագաւորի մասին հարեւան Ասորեստանի նշանաւոր Շամշիլու տուրտանը, այսինքնª 

զօրապետը, թողել է մի արձանագրութիւն, թէª «Հայ Արան, որի անունն իսկ սարսափազդու է որպէս 

մի փոթորիկ, այնպիսի անսահման հզօրութիւն ունի, որպիսին չի ունեցել երբեմնի որեւէ մի 

թագաւոր»: 

Մեր այս վարքագրութեան մէջ դէպքերն ու իրադարձութիւնները տեղի են ունեցել Պարսկաստանի 

տէրութեան Երեւանի խանութեան մէջ որ հէնց նոյն Արարատեան հովիտն է, հայերի տէրութեան 

միջնաբերդը, եթէ կ’ուզէքª սիրտը: 

Այս հովիտը իր արգաւանդ հողերով եւ ռազմավարական նշանակութեամբ հայերի համար նոյնքան 

սրբազան էր, որքան Նեղոսի հովիտըª եգիպտացիների համար: 

Եւ, ամէնից կարեւորը. այս հովիտի մէջ էր տեղի ունեցել հայերի քրիստոնէական դարձը 

Քրիստոսից յետոյ 301 թուականին. եւ այս հովտի մէջ էր տեղի ունեցել հայ-պարսկական 

ճակատամարտըª յանուն քրիստոնէական հաւատի պահպանութեան 5-րդ դարի կէսերին, իսկ աւելի 

ճշգրիտª 451 թուականին: 

 

ԱՅԳԻՆ ԽՆԱՄՔԻ Է ԿԱՐՕՏ  

 

«Հային էլ որ այսօր ասում ես, թէ իր ազգը մեծ է եղել ժամանակին, երազ է համարում, չի° 

հաւատում:  Հուսկ, որ պատճառը յայտնի է, ինչո±ւ պիտի զարմանանք: Հայը վեց հարիւր տարիներից 

աւելի է որ աչքը բաց է արել օտար աշխարհի մէջ, օտար ազգի  ձեռքի տակին, ուրեմն, ինչպէ±ս նրան 

հաւատացնես, թէ իր նախնիքը ո°վ էին... Չգիտենք նոյնիսկ, թէ ինչո°ւ համար է մեր անունը հայ. ի±նչ 

լեզու է որ մեր բերանումն է. ո±վ մեզ հաւատը տուեց... Հայերը հին ժամանակ անօրինակ քաջութիւն, 

վեհանձնութիւն, սրտապնդութիւն ունէին: Թուրը որ մի կողմ նետած լինես, յայտնի բան է որ կը 

ժանգոտի. այգին որ չխնամես չպահպանես, յայտնի բան է որ վայրենի կը դառնայ, ծառերը կը 

չորանան: Մի±թէ մարդու սիրտն էլ այդպէս չէ: Որքան մարդ անտէր մնայ, միտքը խաւար, աչքը 

խուփ, ո°չ օրինակ տեսնի, ո°չ իր ազգի պատմութիւնը կարդայ կամ լսի, նոյնքան կը դառնայ բիրտ, 

սիրտը կը պաղի, ամէն բանից կը հեռանայ»,— այս մտահոգութիւնը երբեք չի լքել Խաչատուր 

Աբովեանին: 

...Անկասկած, այգին պէտք է Այգեպան ունենայ, իսկ ժողովուրդըª Ուսուցիչ: Դարերի խաւարի մէջ 

Լոյս է պէտք, որպէսզի աչքը տեսնի եւ միտքը աշխատի: Պէտք է նաեւ ազգային անցեալի 



պատմութիւն, որպէսզի ժողովուրդը ճանաչի ինքն իրեն, գիտակցի իր ո°վ լինելը եւ կարողանայ 

ծրագրել անելիքը: Հիմա, երբ մէկուկէս հարիւրամեակի հեռաւորութիւնից փորձում ենք տեսնել 

Խաչատուր Աբովեանին, քննում ենք նրա գործը, ներդաշնակւում ենք նրա լուսաւոր երազներին, 

կարող ենք, անշուշտ, մի անգամ եւս առանց վարանելու կրկնել. 

Յիրաւի°, նա ծնուել էր ճիշտ ժամանակին: 

 

ԾՆՈՒՆԴ ԵՒ ԱՐՄԱՏՆԵՐ 

 

Մարդն ինքը չէª որ որոշում է ժամանակը, թէ երբ պէտք է ծնուի: Սակայն 

մարդով է պայմանաւորուած այն տեղը որ նա ունենալու է ժամանակի մէջ: 

«Ազատութեան Ասպետն Ու Նահատակը»* 

 

Այդ ճիշտ ժամանակը 1809 թուականն էր, իսկ տեղըª Երեւանի խանութեան Քանաքեռ գիւղը: 

Իսկ արմատները յայտնի էին մինչեւ տասներկու սերունդ: Այսինքն աւելի քան չորս հարիւր 

տարի: Եւ ձգւում էին դէպի Հայաստանի արեւմտեան Լազիւիկէ շրջան, որ տարածւում էր Սեւ ծովի 

հարաւ-արեւելեան ափերին: 17-րդ դարի կէսերին ազնուական Մելիք Աբովը դրացի մի քանի 

ընտանիքների հետ որոշել էր տեղափոխուել Արարատեան շրջան: Նա համոզուած էր որ Երեւանի 

խանութեան մէջ ընտանիքն ապահովութիւն էր ունենալու: Լազիւիկէ շրջանը ունեւոր 

մեծատոհմիկների համար վտանգաւոր էր այնքանով, որքանով դաշտաբնակները շարունակ 

ենթարկւում էին լեռնական վայրենի ցեղերի ասպատակութիւններին: 

Երեւանի  սարդարը, այսինքն Պարսից շահի կուսակալը մեծ պատիւներով էր ընդունել Մելիք 

Աբովին, հաստատել էր նրա ազնուականութիւնը, հովանաւորութեան տակ էր առել հեռաւոր ափերից 

տարագրուած ընտանիքներին:  

Քանի որ Երեւանը շատ աւելի պարսկաբնակ քաղաք էր, ապա կուսակալը եկուորներին 

բնակութեան համար հողեր էր յատկացրել Երեւանից ոտքով մօտ մէկ ժամ հեռաւորութեան վրայ դէպի 

հիւսիս ընկած Քանաքեռ հայաբնակ շէնի մէջ: 

Երեւանի սարդարը Մելիք Աբովին նշանակեց նաեւ շէնի կառավարիչ: Ընդ որում, Երեւանի 

խանութեան մէջ սա երրորդ շէնն էր որի կառավարիչը տոհմիկ կամ ազնուական ծագում ունէր, 

այսինքն պահպանել էր ազգային հինաւուրց սովորութիւնները եւ պատասխանատուութեան 

զգացումը իրեն վստահուած համայնքի նկատմամբ: 

Քանաքեռը բարձունքի վրայ էր, հողերն արգաւանդ էին, օդեղանակըª մեղմ, ջուրը որ գալիս 

լեռնային աղբիւրներիցª սառն ու համեղ: 

Սեփական երկրի մէջ տարագրուած Մելիք Աբովը նորից հիմնեց իր տունն ու տեղը, սկսեց մի նոր 

կեանքª այս անգամ արդէն Սրբազան Լերան դիմաց: Ամէն առաւօտ, երբ ծեգը ծեգին դուրս էր գալիս 

բակ, առաջինը որ յայտնւում էր նրա դիմացª յաւերժական ձիւնով ծածկուած Արարատի երկու 

գագաթներն էինª Սիսն ու Մասիսը, որոնք հաստատուն ու նաեւ ապահով կեանք էին ներշնչում 

ծովեզրեայ երբեմնի բնակիչին: 

Մելիք Աբովը որ իր տոհմի պատմութիւնը գիտէր առնուազն եօթը սերունդի հեռաւորութիւնից, 

վերաբնակեցումից յետոյ ինքն էր դառնալու հետագայ սերունդների նահապետ: 

Հայաբնակ Քանաքեռ շէնի մէջ ծնուեց նրա առաջին զաւակըª Մելիք Վիրապը: Եւ նրանից ծնուեց 

մի որդի, որին պապի անունը տուինª Մելիք Աբով Երկրորդ: 

Թոռը ընդարձակեց պապենական տունն ու այգիները, որոնք ձգւում էին ճամբայի եզրով: Երբ 

հասունանում էին պտուղներըª թութն ու սալորը, դեղձն ու ծիրանը, բալն ու խաղողը, չորս 

այգեպաններ, որոնք խնամում էին այգին, հաւաքում էին պտուղները, լցնում էին խոշոր կողովների 

մէջ եւ դնում էին ճանապարհի վրայ, որպէսզի անցուդարձ անողները կամ համտեսէին, կամ էլ 



պարզապէս տուն տանէին: Աւելին. ճամբեզրի այգու ոչ միայն բերքը, այլեւ խաղողից քաշած գինին 

պահում էին առանձին եւ աշնան ու ձմրան ընթացքին բաժանում էին համագիւղացիներին: 

Մելիք  Աբով Երկրորդը  երկու զաւակ ունեցաւª Աւետիքն ու Յարութիւնը, եւ Յարութիւնը ծնեց 

Խաչատուրին, Կարապետին, Մոսիին եւ Վիրապին: 

Խաչատուրը հազիւ տասը տարեկան էր, երբ հայրը նրան տարաւ Երեւանից դէպի հարաւ, մօտ կէս 

օրուայ հեռաւորութեան վրայ գտնուող Վաղարշապատ երբեմնի արքայանիստ քաղաք, որտեղ 

Հայաստանեայց Առաքելական Եկեղեցու կենտրոնն էրª Սուրբ Էջմիածինը: Աբովենց Յարութիւնը 

որդուն յանձնեց Եփրեմ Ա Ձորագեղցի* ամենայն հայոց կաթողիկոսինª ուսումնառութեան համար: 

Բանն այն է որ արդէն վաղուց, շա՜տ վաղուց, Հայաստանի մէջ փակուել էին դպրոցները: Ուսում 

առնելու, իսկ աւելի ճիշտª ազգային այբուբենն ու Սուրբ Գրքի լեզուն սովորելու միակ նպատակը 

հոգեւորական դառնալն էր: 

Քանաքեռի այգիների մէջ մանկական անհոգ խաղերը, եւ գիշերները՝ տան կտուրին պառկած ու 

քնելուց առաջ մութ ու խորհրդաւոր երկնքի վրայ սփռուած աստղային կղզիներով մտովի 

ճամբորդելու հրաշք ժամանակները անցան:  

Այդ կարճատեւ մանկութիւնից յետոյ Խաչատուրի համար սկսուեց իր այն կեանքը որ նուիրելու էր 

ազգային Ապագային: 

ՃԱՆԱՊԱՐՀԻ ՍԿԻԶԲԸ 

Ինչպէս եւ ընդունուած էր, Եփրեմ Ա կաթողիկոսը Խաչատուրին կարգեց Անտոն* եպիսկոպոսի 

աշակերտ եւ սպասաւոր: Անտոն եպիսկոպոսը կրթուած հոգեւորական էր, հոգատար մարդ: Տասնամեայ 

մանչուկը յայտնուելով վանքի մթնոլորտի մէջ՝ որ չէր տարբերւում ընդհանրապէս բոլոր վանքերին 

իւրայատուկ մթնոլորտից, յամէնայն դէպս, նրա շնորհիւ էր որ կարողացաւ դիմանալ մէկ-երկու տարի. 

մինչեւ 1821 թւական:  

Մինչեւ այն ժամանակ, երբ Անտոն եպիսկոպոսը մանչուկին տարաւ Թիֆլիս* ու կրթութեան 

յանձնեց Պօղոս վարդապետին որի դպրոցը վանքի խցերից մէկի մէջ էր, որտեղ նա, ինչպէս 

ժամանակին ասում էինª «կարդացնում էր երեխաներին»:  

Այս նոյն դպրոցն էր յաճախում նաեւ Թիֆլիսի Հաւլաբար հայաբնակ թաղի քահանայ տէր Եսայու 

զաւակըª Ստեփանոսը*, որ շատ շուտ մտերմացաւ Խաչատուրի հետ: 

Տասներկու-տասներեք տարեկան այս մանչուկների ապագան անմիջականօրէն կապուած էր լինելու 

հայերին լուսաւորելու եւ ազատագրուած ազգ ունենալու նպատակներին: Բայց նրանք հաւանաբար կը 

դառնային քահանաներ կամ վարդապետներ, եթէ նոյն այդ տարիներին, աւելի ստոյգª 1824 

թուականին, Հայաստանեայց Առաքելական Եկեղեցու Վրաստանի թեմի առաջնորդ Ներսէս 

եպիսկոպոս Աշտարակեցուն* չյաջողուէր, ի վերջոյ, հայ ունեւորների նիւթական օգնութեամբ հիմնել 

մի դպրոց որն իր ուսումնական ծրագրով եւ հրաւիրուած ու հմուտ ուսուցիչներով կրթելու եւ 

դաստիարակելու էր բազմաթիւ սերունդների: 

Իսկ առայժմ, նորաբաց այդ դպրոց տեղափոխուած տասնհինգամեայ Խաչատուրն ու 

տասներկուամեայ Ստեփանոսը պատրաստւում էին հոգեւորական սպասարկութեան: 

 

ՊԱՏԱՆԵԿԱՆ ՅՈՅՍԵՐ 

Մէկ եւ կէս տասնամեակը բոլորած Խաչատուրն արդէն գիտէր, տեսնում եւ հասկանում էր այն 

տարբերութիւնը, որ գոյութիւն ունէր պարսից տիրապետութեան տակ գտնուող Հայաստանի եւ 

ռուսաց տիրապետութեան տակ գտնուող Վրաստանի իրականութիւնների միջեւ: 

Անշուշտ, պատանին  խակ  էր ու անտեղեակ այն ամէնից, ինչը կոչւում է ռուսական կայսրութեան 

քաղաքականութիւն, բայց ինչը բացայայտ էր համեմատութեան համարª յօգուտ այն իրականութեան 

էր որ գոյութիւն ունէր Վրաստանի մէջ: Ամէնից առաջ այստեղ չկար կրօնական 



անհանդուրժողականութիւնը նուաճող Ռուսաստանի եւ նուաճուած Վրաստանի մէջ այնքանով, 

որքանով երկուսն էլ քրիստոնէական հաւատի երկրներ էին: Եւ յետոյ. Վրաստանը քառորդ դար առաջ 

դեռեւս ինքնուրոյն թագաւորութիւն էր, այն դէպքում, երբ, ինչպէս արդէն ասացինքª Հայաստանն 

արդէն մի քանի հարիւրամեակ զրկուած էր քաղաքական կեանքից եւ դարձել էր ընդամէնը 

պարսկահայաստան եւ թուրքահայաստան: Վրաստանի մէջ պահպանուել եւ շարունակւում էին 

իշխանական ու ազնուական տոհմերը, որոնց գոյութիւնն ու նաեւ ներկայութիւնը ռուսական 

արքունիքի մէջª շոյում էր նոյնիսկ վրացի շինականի արժանապատւութիւնը: 

Խաչատուրին հաւանաբար յայտնի էր նաեւ, թէ ինչո°ւ Ներսէս եպիսկոպոս Աշտարակեցին 

հայկական դպրոցը հիմնեց ոչ թէ Երեւանի, այլ Թիֆլիսի մէջ: Պարսից տիրակալութեան տակ ազգային 

դպրոցը պարզապէս բացառւում էր: Իսկ Թիֆլիս, թէեւ ռուսական տիրակալութեան ներքոյ, 

այնուհանդերձ հասնում էին Եւրոպական լուսաւորութեան աւանդութիւնները:  

Պատանու համար յօգուտ ռուսականի այս տարբերութիւնները առաւել եւս հաստատում էր դպրոցի 

տեսուչ եւ ուսուցիչ Յարութիւն վարդապետ Ալամդարեանը*: 

Ծնունդով Աստրախանցի* էր, կրթութիւն էր ստացել Մոսկուա: Հեղինակել էր ռուս-հայերէն 

առաջին բառարաններից մէկը: Եւ որպէս հայերէնի եւ ռուսերէնի հմուտ գիտակ եւ փորձառու 

ուսուցիչª հրաւիրուել էր Թիֆլիսի նոր բացուած դպրոց: Գրում էր բանաստեղծութիւններ եւ ինքն էլ 

խրախուսում էր աշակերտների գեղագիտական հակումները: Նաեւ նրանց հաղորդակցում էր 

ռուսական եւ եւրոպական մշակոյթին ու գրականութեանը որոնք, անշուշտ, պարունակում էին 

հետաքրքիր եւ նոր գաղափարներª լուսաւորութեան եւ դրան հետեւող ազատութեան ու 

արժանապատուութեան մասին: 

Եւ երբ 1826 թուականին լուր եկաւ, թէ Ռուսաստանը պատերազմի մէջ է Պարսկաստանի դէմ, 

Ալամդարեանի պատանի աշակերտները արդէն պատրաստ էին հաւատալու, թէ վրայ է հասել 

Հայաստանի ազատագրութեան ժամանակը: 

Պատանեկան իրենց խանդավառ դիւրահաւատութեամբª նրանք նաեւ համոզուած էին, թէ 

Ռուսաստանը մէկ մտահոգութիւն ունի միայնª «մահմեդականների տիրապետութիւնից փրկել 

քրիստոնեայ հայերին»: 

Ականատեսը պատմում է.  

«Այդ տարիները կոյր ռուսասիրութեան մի շրջան էր: Ազգային ազատագրութեան ճակատագիրը 

Ռուսաստանի պաշտամունքով պայմանաւորելը սոսկ զգացմունք էր: Ազատութիւն էին խնդրում 

առանց որեւէ պայմանի ու նպատակի»: 

Պատանիներին դեռ ոչ ոք չէր յուշել, թէ ազատութիւն չեն խնդրում: 

Ազատութիւն նուաճում են: 

 

ՃԱՄԲԱԲԱԺԱՆԻ ՎՐԱՅ 

1826 թուականին Ներսէս եպիսկոպոս Աշտարակեցու հիմնած դպրոցն ունեցաւ իր առաջին 

շրջանաւարտները, որոնք արդէն տիրապետում էին հայերէնին, ուսանել էին պարսկերէն, ռուսերէն, 

ծանօթացել էին ֆրանսերէնին, իւրացրել էին թուաբանութիւն, պատմութիւն եւ աշխարհագրութիւն: 

Նրանցից ոմանք մնացին դպրոցի մէջª դասաւանդելու, ոմանք մնացինª ուսումը շարունակելու, իսկ 

պատանի Խաչատուրը որոշեց ուսանելու մեկնել Վենետիկ: 

Բայց ինչո±ւ Վենետիկ, ի±նչ ունէր նա անելու դոժերի ու ջրանցքների այդ քաղաքի մէջ որ հմայել 

էր բոլոր նրանց, ովքեր թէկուզ մէկ անգամ բախտ էին ունեցել լինել այնտեղ:  

Բանն այն է, որ հայ տէրութեան տապալումից յետոյ տասնամեակներ եւ ապա հարիւրամեակներ 

շարունակ աւելի ու աւելի թանձրացող խաւարի մէջ հայերը պարզապէս վերացել էին 

քաղաքակրթութեան յառաջադիմութեան ասպարէզից: 17-րդ դարի վերջերին Փոքր Հայքի Սեբաստիա 

քաղաք ծնուած Մխիթար* անունով մի երիտասարդ հոգեւորական նուիրուեց իր ժողովրդին խորը 

թմբիրից դուրս բերելու գործին: 



Դժուար չէ պատկերացնել այն խոչընդոտները, որոնք պէտք է խանգարէին Մխիթար վարդապետ 

Սեբաստացուն:  

Այնուհանդերձ, Կոստանդնուպոլսի մէջ Մխիթար վարդապետ Սեբաստացուն յաջողուեց ստեղծել 

ինը հոգիանոց մի փոքր միաբանութիւն: Մէկ տարուայ ընթացքին նա կարողացաւ հայոց լեզուով 

տպագրել մի քանի գիրք: Իսկապէս որ հոգեկան կորով ու կամք, նաեւ համարձակութիւն էր 

անհրաժեշտ գլուխ բերելու մի գործ որ մահմեդական անհանդուրժողականութեան պայմանների մէջ 

յղի էր ամէն տեսակի անախորժութիւններով: Եւ այդ անախորժութիւնները, ի հարկէ, չէին ուշացել: 

Այս պատճառով էլ Մխիթար վարդապետը ստիպուած էր եղել փախչել Օսմանեան կայսրութեան 

սահմաններից դուրս եւ երկարատեւ դեգերումներից յետոյ իր միաբանութեան անդամների հետ 

հաստատուել Վենետիկ: 

1712 թւականին Կղեմէս ԺԱ* պապը ճանաչեց Մխիթարեան միաբանութիւնը, իսկ հինգ տարի անց 

Վենետիկի Ծերակոյտը մշտնջենաւոր ժամանակով միաբանութեանը պարգեւեց Սուրբ Ղազար կղզին: 

Մխիթարեան միաբանութեան գրական եւ մշակութային գործունէութիւնը, անշուշտ, հրապուրիչ էր 

պատանի Աբովեանի համար: 

«Աւելի շատ բանաւոր զրոյցներով, քան աշխարհագրութիւնից, որպիսին մեզ չէին սովորեցնում, 

ես լսել էի Եւրոպա, Մոսկուա, Վենետիկ անունները, որոնցից երկուսը յատկապէս այն պատճառով որ 

այնտեղ էին գտնւում հայկական լաւագոյն կրթարանները,— պատմում էր Խաչատուր Աբովեանը 

տարիներ յետոյ:— Տասնհինգ տարեկան հասակից հէնց այդ կրթարաններն են եղել իմ երազանքը: Իմ 

հաւատի եւ իմ ազգի սրբութիւնները, որոնց առաջ հաճախ եմ ծածուկ արցունք թափել, իմ վկաներն 

են: Պատանեկան երեւակայութիւնս եւ սիրտս պարուրուած էին պատրանքներով: Դեռեւս բնաւ 

տեղեակ չլինելով Պետրոս Ամիենացու* գործունէութեանը, ես յոյս ունէի իմ տարաբախտ հայրենիքն 

ազատել բարբարոսների լծից, եթէ միայն բախտ վիճակուէր ընկնել Եւրոպայի ինքնակալ 

թագաւորների ոտքերն ու օգնութիւն խնդրել նրանցից»: 

Բայց նա դեռեւս Սուրբ Էջմիածնի վանքի մէջ Անտոն եպիսկոպոսի աշակերտն ու փոքրաւորը եղած 

ժամանակ ստացել էր հոգեւորական պաշտօն: Սարկաւագ էր: Ուստի պարտաւոր էր Վենետիկ մեկնելու 

թոյլտուութիւն ստանալ կաթողիկոսից: 

Իսկ Եփրեմ Ա Ձորագեղցի կաթողիկոսը արդէն չորս տարի էր, ինչ խոյս տալով պարսից 

հալածանքից, անցել էր հիւսիսային Հայաստան եւ առանձնացել Հաղպատի վանքի մէջ:  

Պատանի Խաչատուրին որեւէ կերպ չյաջողուեց կոտրել կաթողիկոսի յամառութիւնը: Եւ 

կաթողիկոսի քարտուղարը դառնալու գորշ իրականութիւնը չկարողացաւ փոխարինել վենետիկեան 

գունեղ երազանքին:  

Խաչատուր Աբովեանը սկսեց փայփայել մի ծրագիր, թէ դպրոցական իր միւս ընկերների հետ 

կարելի է ստեղծել ճիշտ այնպիսի միաբանութիւն, որպիսին էր Մխիթար Սեբաստացու 

միաբանութիւնը: Նոյնիսկ վայրն էր ընտրելª Սեւանայ կղզին. եւ վանքը որ կառուցուած էր դեռեւս 9-

րդ դարում:  

Չէ± որ Մխիթարեան միաբանութինը կղզու վրայ էր: 

 

 

«ՀԻՒՍԻՍԻ ԱՐԾՈՒԻ» ՄԱԳԻԼՆԵՐԻ  ՄԷՋ 

Նիկոլայ Ա* ինքնակալը գահ բարձրանալուց յետոյ շարունակեց դէպի Կովկաս թափանցելու 

ռուսական ծաւալապաշտական-գաղութատիրական ծրագիրը, որ Պարսկաստանի դէմ սկսուել էր դեռեւս 

1722-ին, վերսկսուել էր 1796-ին եւ դարձեալª 1804-ին: 1826-ի Յուլիս 16-ին Պարսկաստանն ինքը 

նախայարձակ եղաւ Ռուսաստանի դէմ:  

Ռուսական արքունիքը ռազմական գործողութիւնների յաջողութեան համար որոշեց շահել հայերի 

համակրանքը, խրախուսել նրանց, որպէսզի շարունակեն աջակցել ռուսական բանակին: 

Մահմեդական տիրապետութեան տակ գտնուող հայերի համար երանելի էր թւում ռուսական 



տիրապետութիւնը: Յատկապէս որ վերջին երեք-չորս տասնամեակներին, մասնաւորապէս ռուսահայ 

հոգեւորականութեան միջոցովª յաջողուել էր «ամբոխային միտքը զարդարել զանազան 

առասպելներով»,— գրում է Ականատեսը:  

Ամէնից յարմար թիրախը Ներսէս եպիսկոպոս Աշտարակեցին էր, որի փառասիրութիւնը բացայայտ 

էր նոյնքան` որքան եւ նուիրուածութիւնը ռուսական գահին: Իր այդ ծառայամիտ նուիրուածութեան 

դիմաց նա ակնկալում էր կաթողիկոսական գահը: 

1827-ի Փետրուար 2-ին Նիկոլայ Ա կայսրը հէնց նրան էլ մի հրովարտակ ուղարկեց: Կայսրն իր 

«ողորմած բարեհաճութիւնն» էր յայտնում հայ եպիսկոպոսին, հաստատելով, թէ նրա յորդորների 

շնորհիւ է, որ հայերը հակուել են ռուսների կողմը եւ ցուցաբերել են այնքա՜ն անհրաժեշտ 

հաւատարմութիւն: Միաժամանակ կայսրը յանձնարարում էր, որ Ներսէս Աշտարակեցին հայերին 

վստահեցնի, թէ որքան շարունակական լինի հայերի նուիրուածութիւնը Ռուսաստանին, նոյնքան էլ 

անփոփոխ կը մնայ կայսեր ողորմածութիւնը հայերի նկատմամբ: 

Նոյն 1827 թուականին էլ, անշուշտ, Ներսէս Աշտարակեցու ջանքերով ծնուեց մի առասպել որի 

ծայրերը հարիւրամեակների վրայով հասնելու էին մինչեւ մեր օրերը: 

 «Միամիտ աւանդութիւնը,— գրում է Ականատեսը,— պատմում էր, թէ Նիկոլայ Ա կայսրը 

խոստացել է վերականգնել հայերի քաղաքական անկախութիւնը եւ նոյնիսկ պայմանագիր է կնքել 

Ներսէս Աշտարակեցու հետ: Եւ անկախութեան այդ պայմանագիրը իր ծոցն էր պահում Ներսէս 

Աշտարակեցին մինչեւ մահ: Եւ մահից յետոյ մի “դաւաճան հոգեւորական” գողացել է պայմանագիրն 

ու վաճառել ռուսներին»: 

Պատերազմը տանուլ տալով, Պարսկաստանը 1828-ին հաշտութեան պայմանագիր կնքեց ռուսների 

հետ, կորցնելով արեւելեան Հայաստանի տարածքները: 

Եփրեմ Ա Ձորագեղցի կաթողիկոսը իր հմուտ քարտուղարի հետ, որի քսան տարին դեռ չէր բոլորել, 

վերադարձաւ Սուրբ Էջմիածին: 

Խաչատուրը սկսեց ապրել վանական մի կեանքով, որ ոչ մի ընդհանուր եզր չունէր եւ չէր էլ կարող 

ունենալ Վենետիկի Մխիթարեան միաբանութեան հետ:  

Երիտասարդի բոլոր երազները փշրուել էին եւ նա հասկանում էր, որ դատապարտուած է:  

 

ՇՐՋԱԴԱՐՁԱՅԻՆ ՏԱՐԻ 

1829, Սեպտեմբեր 7: 

Ս. Էջմիածնի վանքը, որքան յիշում էին վանականները, այնպիսի հիւրեր որպիսիք այդ օրը 

յայտնուեցին, բնաւ չէին ունեցել: 

Նրանք վեց հոգի էին: 

Քառասունին մօտ, բարձրահասակ ու նիհարակազմ, փոքր-ինչ շեղ աչքերով, փոս ընկած այտերով, 

ուղիղ եւ սուր քթով, հաստատակամ առաջնորդը եւ վեց երիտասարդ:  

Ժամանել էին հեռաւոր Դորպատ քաղաքից: Թէեւ այն գտնւում էր ռուսների տիրապետութեան 

ներքոյ, սակայն բուն եւրոպական քաղաք էր եւ ունէր հռչակաւոր համալսարան: 

«Բոլորն էլ Դորպատի համալսարանից,— ծանօթացնում է Խաչատուր Աբովեանը:— Նրանց մէջ 

առաջինն ու գլխաւորը նոյն ինքը պարոն ուսուցչապետ Պարրոտն* էրª ծագումով ֆրանսացի 

ազնուական, որ ծնուել ու մեծացել էր նոյն Դորպատ քաղաքի մէջ, ստացել էր ոչ միայն ընդհանուր 

կրթութիւն, այլեւ մասնագիտացել մարդաբանութեան մէջ. որպէս աշխարհագրագէտ բարձրացել էր 

Եւրոպայի եւ Ասիայի լեռնագագաթները: Պարկեշտ էր ու համեստ, գիտակ էր բնախօսութեան ու 

բժշկութեան մարզերին եւ հմուտª լեզուների մէջ: 

Միւսներն էինª  

Վասիլի Ֆեոդորովը*ª ազգութեամբ ռուս, քաջահմուտ մաթեմատիկայի, աստղաբաշխութեան եւ 

լեզուների մարզի մէջ: 

Ադլերկրոն ֆոն Բեհագելը*ª ազգութեամբ գերմանացի, կրթութիւն էր ստացել Դորպատի 



համալսարանի մէջ: Հեզաբարոյ ու մարդասէր: Գիտակ հանքաբանութեան եւ շնորհալիª նկարչութեան 

մէջ: 

Կարլոս Շիմանը*ª ազգութեամբ գերմանացի, նոյն համալսարանից, գեղեցկադէմ ու զուարթ, հմուտ 

կենդանաբանութեան, բժշկութեան եւ լեզուների մէջ: 

Յուլիոս Հէյնը*ª գերմանացի, Դորպատի համալսարանի ուսանող, որ մասնագիտանում էր 

բուսաբանութեան, բժշկութեան եւ լեզուների մէջ: 

Յոհան Շելցը*ª նոյնպէս գերմանացի, կայսերական յատուկ թղթատար, որին ծառայութեան էին 

նշանակել ուսուցչապետ Պարրոտի տնօրինութեան ներքոյ»:    

Դեռեւս Թիֆլիսով անցնելիս, Ֆրիդրիխ Պարրոտը ծանօթացել էր Յարութիւն վարդապետ 

Ալամդարեանին, որն էլ յուշել էր Էջմիածին գտնուող Խաչատուր Աբովեանի մասին, նաեւ 

յանձնարարական նամակ էր ուղարկել Ս. Էջմիածնի վանականներին, որպէսզի նրանք ուշիմ եւ 

լեզուներ իմացող երիտասարդ սարկաւագին թարգմանչի պարտականութիւններով թոյլ տային 

մասնակցելու արշաւախմբի աշխատանքներին: 

…Բոլոր անակնկալ հանդիպումները չեն որ մարդու համար ունենում են բախտորոշ 

նշանակութիւն: 

Խաչատուր Աբովեանի համար Ս. Էջմիածնի կամարների տակ հեռաւոր Եւրոպայից եկած 

գիտնականների խմբին հանդիպելը ճակատագրական եղաւ: 

Եւ ոչ թէ սոսկ անձնական առումով: 

Այդ հանդիպումը, ըստ էութեան, ճակատագրական էր ընդհանրապէս հայերի համար: 

Այդ հանդիպումից ծայր էր առնելու լուսաւորութեան գործը մի չարագուշակ խաւարի մէջ, 

որպիսին հետ զհետէ աւելի ու աւելի էր թանձրանում Հայաստանով մէկ: 

Հեռու-հեռուներից եկած գիտնականների խումբը հետաքրքրւում էր ամէն բանովª հինաւուրց 

աւանդութիւններով, պատարագի արարողութեամբ, սրբութեամբ պահպանուած եկեղեցական 

սպասարկութեան իրերով, թանգարանային նմուշներով, նաեւ սուրբ մասունքներով: Նրանք 

հարցուփորձ էին անում բերնէ բերան հասած հնադարեան պատմութեան դրուագների մասին եւ լսում 

էին Արարատ լերանը վերաբերող զրոյցներ: Այս ամէնը գրի էին առնում, իսկ թանգարանային 

նմուշներն ու մասունքները ցուցակագրում էին: 

Վանականներին տարօրինակ էր թւում եւրոպացի գիտնականների այս հետաքրքրասիրութիւնը: Եւ 

արդէն ոչ միայն տարօրինակ, այլեւ որպէս սրբապղծութիւն էր ընկալւում գիտնականներիª Արարատ 

սրբազան լեռը բարձրանալու մտադրութիւնը: 

Եկուորները, որ երկու օր անց պատրաստւում էին սկսել վերելքը դէպի Արարատի գագաթ, 

նկատեցին իրենց թարգմանի ոչ միայն բնածին ազնուականութիւնն ու բարեկրթութիւնը, այլեւ նրա 

հետաքրքրասիրութիւնը յառաջիկայ արշաւի նկատմամբ: 

Այսպիսով, մէկը միւսին յայտնագործեցին արշաւախմբի ղեկավար Ֆրիդրիխ Պարրոտը եւ Ս. 

Էջմիածնի վանքի սարկաւագ Խաչատուր Աբովեանը:  

«Ծայրայեղ յուսահատութեան մէջ էի արդէն, երբ յայտնուեց օտարազգի իմ ազատարարըª 

Դորպատի համալսարանի վսեմանուն դոկտոր եւ ուսուցչապետ Պարրոտը: Բազմաթիւ օտարականների 

էի հանդիպել որպէս թարգման, բայց նրանցից ոչ ոք այսքան համեստ, պարկեշտ, մարդամօտ ու 

ազնուական չէր, եւ ներքին մի ձայն ասաց ինձ. “Ահաւասիկ նաª որ կարող է քո փափագը 

իրականացնել”»: 

Բայց Ֆրիդրիխ Պարրոտի մտքովն իսկ չէր անցնում, թէ իր հետ հանդիպումը աւելի է ընդարձակել 

երիտասարդ սարկաւագի աշխարհագրական գիտելիքները: Դեռ աւելին. վերացական Եւրոպան, ապա 

Մոսկուան իր Լազարեան ճեմարանով* եւ Վենետիկը Մխիթարեան միաբանութեամբª տեղի էին տուել 

շատ որոշակի եւ մինչ այդ Խաչատուրի համար բոլորովին անյայտ Դորպատ քաղաքին: Դորպատն ու 

համալսարանը իրական էին ու շոշափելի, քանի որ իրական ու շոշափելի էին հեռու-հեռուներից եկած 

մարդիկ: 

ՎԵՐԵԼՔԻ ՍԿԻԶԲԸ  

1829 թուականի Սեպտեմբեր 9-ին արշաւախումբը ելաւ Ս. Էջմիածնից:  

Երիտասարդ թարգմանը նոյնպէս արշաւախմբի մէջ էր: Բացի թարգմանի պարտականութիւնից, նա 

փայտէ մի խոշոր խաչ մեջքին առածª տանելու էր Արարատի գագաթ: 

Նոյն օրը հասան Արաքս գետի վտակներից մէկի եղեգնուտներ, գիշերեցին այստեղ, յաջորդ օրը 

վաղ առաւօտեան մէկ-երկու ժամ զբաղուեցին բոյսերի տեսակներ հաւաքելով, կենդանաբանական 

ուսումնասիրութիւնների համար ջրային ու ցամաքային անծանօթ կենդանիներ կարողացան բռնել 

ցանցերով եւ թակարդներով, լերան հարաւային լանջին մի քանի մատիտանկարներ արեցին, ապա 

կէսօրից յետոյ շարունակեցին վերելքը: 

Յաջորդ հանգրուանը Ակոռի* շէնն էր: 

Հինաւուրց աւանդութիւնները պատմում էին որ Նոյ Նահապետը տապանից դուրս գալով, 

հաստատւել է լեռնալանջի սարահարթին, որի մի եզրը կախուած էր անդնդի վրայ, իսկ միւսը եզրը 

կտրում էր գետակը. եւ գետակը սկիզբ առնելով ձիւնապատ գագաթից, հոսում էր դէպի լերան 

ստորոտից ձգուող անեզրական դաշտ: Աստծոյ առաջ արդար մարդը չէր կասկածում, որ Արարատի 

գագաթին տապանի հանգիստ առնելը իր խորհուրդն ունի: Մաքրուած, լուացուած երկրի վրայ ոտք 

դնելուց եւ առաջին քայլերն անելուց անմիջապէս յետոյ, Նահապետի դիմաց բացուելու էր այն 

պարտէզի տարածքը որ մարդկութեան վաղորդայնին Աստուած տնկել էր չորս նշանաւոր գետերի 

միջեւ: Բայց հիմա ոչ պարտէզը կար եւ ոչ էլ Նոյը որեւէ պատրաստի բարիք էր ունենալու: Ուստի 



հէնց այս սարահարթի վրայ էլ նա տնկեց խաղողի որթը, յետոյ գինի քաշեց, յետոյ վայելեց այդ 

գինին, եւ նրա այդ վայելքն աւարտուեց իր որդիներին բարոյական առաջին դասը տալու 

անհրաժեշտութեամբ: 

Հիմա Ակոռի շէնը ուներ շուրջ երեք հարիւր տուն որտեղ ապրում էին Նոյ Նահապետի Յաբեթ 

որդու շառաւիղներըª Յաբեթեան հայերը: Պահպանուած էին հնադարեան քարաշէն մի ամրոց եւ Սուրբ 

Յակոբի* վանքը: 

Հետագային Խաչատուր Աբովեանը յիշելու էր ծեր, բարեպաշտ վանահայր Կարապետին. 

«Չնայած ոչ գիտելիքներ ունէր, ոչ էլ աշխարհ տեսած մարդ էր, սակայն իր ուղղամտութեամբ եւ 

առաքինութեամբ գրաւեց մեր բոլորի համակրանքը: Մասամբ նրա հանգիստ ու անդորրութեամբ 

ապրած կեանքը, նրա յարգանքը մեզնից իւրաքանչիւրի նկատմամբ, եւ մասամբ էլ եւրոպացի 

ճանապարհորդների գիտական նպատակը Կարապետ վանահօրն համոզել էին, թէ անհնար է որ նրանք 

չյաջողեն, զի իսկական հրեշտակներ են եւ Աստծոյ առաջ հնազանդ այդ մարդկանց համար միշտ 

բարին կը կատարուի»: 

Առանց հունը փոխելու, գիւղամիջով հոսում էր նաեւ վաղնջական գետը, որի ափին հանգիստ էր 

առել Նոյ Նահապետը: Այդ գետն հիմա արդէն անուն ունէրª Գինեգոյն:  

Արդեօք սերունդները Նոյեան քաշած գինու անունո±վ էին կոչել գետը:  

Արշաւախումբը հիւրընկալեց գիւղապետ Ստեփան Խոջեանը:  

 

ՎԵՐԵԼՔԻ ԱՌԱՋԻՆ ՓՈՐՁ 

Հետեւեալ օրը, Սեպտեմբեր 11-ին, առանց հապաղելու, արշաւախմբի ղեկավարը որոշեց փոքրիկ 

խմբով շարունակել վերելքը որ փաստօրէն երկրորդ փուլն էր: Խմբի մէջ էին Ֆրիդրիխ Պարրոտի հետ 

եկած ուսանողներից մէկը, որ մասնագիտանում էր կենդանաբանութեան մէջ եւ փորձառու որսորդ էր. 

ակոռեցի Սահակը՝ որ քաջատեղեակ էր լերան բոլոր արահետներին, անցումներին ու կածաններին. եւ 

մէկն այն երկու զինուորներից որոնք ուղեկցում էին արշաւախմբին:  

Բայց առաջին փորձը դատապարտուած էր ձախողման: 

«Զանազան դժուարութիւններ յաղթահարելով եւ կրելով բազում տառապանքներ, հասանք մինչեւ 

13 հազար ոտնաչափ բարձրութեան, բայց չկարողացանք վերելքը շարունակել զառիվեր լանջով, ուստի 

ետ դարձանք: Եւ քանի որ վնասուեց ուսուցչապետ Պարրոտի ոտքը, առժամանակ ստիպուած եղանք 

հետաձգել վերելքը»:  

Այսպիսով, երեք օր անց արշաւը ձախողելով, խումբը վերադարձաւ Ակոռի: 

 

ԵՐԿՐՈՐԴ ՓՈՐՁ 

Մի քանի օր անց, Սեպտեմբեր 18ին արշաւախումբը նորից ճամբայ ելաւ:  

Ֆրիդրիխ Պարրոտը որոշեց իրենց հետ չտանել երիտասարդ թարգմանին  որի  նկատմամբ ունեցած 

համակրանքը չէր թաքցընում գերմանական իր սառնութեամբ: Բանն այն է, որ Խաչատուրը 

լեռնագնացութեան համար յատուկ, երկաթագամ կոշիկներ եւ սրածայր գաւազան չունէր: Բայց նա 

այնպէս թախանձեց, որ արշաւախմբի ղեկավարը այլեւս չկարողացաւ ընդդիմանալ: 

Սուրբ Յակոբի վանքի վանահայր Կարապետ վարդապետը օրհնեց փայտէ խաչը, որ Խաչատուրը 

բերել էր Էջմիածնից: 

Այս անգամ  խումբը  աւելի մեծ էրª Ֆրիդրիխ Պարրոտը, Խաչատուր Աբովեանը, Ադլերկրոն ֆոն 

Բեհագելն ու Կարլոս Շիմանը, գիւղապետ Ստեփան Խոջեանը, վեց գիւղացի եւ ուղեկից երկու 

զինուորները: 

Մինչեւ երեկոյ արշաւախումբը յամառօրէն բարձրանում էր դէպի գագաթ: Իրիկնադէմին օդը 

ցրտեց. այնքան որ՝ եղաւ նոյնիսկ մի պահ, երբ Ֆրիդրիխ Պարրոտը որոշեց ետ դառնալ: Բայց 



շինականներն ու գիւղապետը, ի վերջոյ, կարողացան համոզել որ աւելի ճիշտ կը լինի, եթէ մնան 

գիշերելու եւ յաջորդ օրը շարունակեն վերելքը: 

Այդպէս էլ որոշեցին: 

Առաւօտ  վաղ բոլորն արդէն ոտքի վրայ  էին: Հակերը թողնելով, նրանք վերցրին միայն ուտելիք 

ու խիստ անհրաժեշտ հանդերձանք եւ նորէն ճամբայ ելան: Վիթխարի քարաբեկորները դժուար էր 

շրջանցել, ուստի նրանք մագլցում էին զառիվեր լանջով: 

Բայց յանկարծ ժայռաբեկորները  վերջացան. զառիվեր լանջը դարձաւ դէպի վեր սողացող 

սարահարթ: Փոխարէնը սկսուել էր յաւերժական ձեան սահմանը: Ձիւնը արգելք չէր. եւ կուրացուցիչ 

ճերմակութիւնն էր զարնում մարդկանց աչքերին: 

Կէսօրին, երբ լերան գագաթը արդէն բաւականին մօտ էր, օդեղանակը յանկարծ փոխուեց եւ մինչեւ 

լեռնագնացները կ’որոշէին իրենց հետագայ անելիքը, սկսուեց ձիւնախառն փոթորիկը: Արշաւախմբի 

ղեկավարը որոշեց վերադառնել Ակոռի շէնի իրենց հանգրուանը: Այնուհանդերձ, մինչեւ ետդարձի 

ճամբան առնելը, Ֆրիդրիխ Պարրոտը յանձնարարեց մի փոս փորել եւ փայտէ խաչը կանգնեցնել 

սարահարթի վրայ: 

Մինչ շինականները ոտքով տափանում էին խաչափայտի շուրջը, որպէսզի ամուր կանգնէր քամու 

յորձանքի դիմաց, Խաչատուրը փայտին ամրացրեց կապարէ մի տախտակ, որի վրայ փորագրած էր 

պատշաճ մի յիշատակութիւն ամէնայն Ռուսաց Նիկոլայ Առաջին ինքնակալի տիրակալութեան, 

ինչպէս նաեւ Հայաստանը նուաճած զօրավար եւ հիմա էլ Երեւանի նահանգապետ Իւան Պասկեւիչի* 

մասին: Նշուած էր տարեթիւը եւ մէկ այլ յիշատակութիւն. «Այս Խաչը բերուած է Էջմիածնից եւ 

պարոն ուսուցչապետի խնդրանքով օծել է Յակոբի Սուրբ Ուխտի վանահայրը»: 

Եթէ միայն մոլեգնած չլինէր ձնաբուքը, ապա խաչը, որ ուսերին բերել էր Խաչատուր Աբովեանը, 

նոյն օրուայ վերջին կանգնեցուած կը լինէր Արարատ սրբազան լերան գագաթին: 

 

ԱՐԱՐԱՏԻ ԳԱԳԱԹԻՆ 

Գրեթէ տասը օր ուսուցչապետ Պարրոտը համբերութեամբ սպասում էր բարենպաստ օդեղանակի: 

Սեպտեմբեր 27ին արշաւախումբը նորից ճամբայ ելաւ: Այս անգամ Ֆրիդրիխ Պարրոտից ու 

Խաչատուր Աբովեանից բացի միայն վեց շինականներն էին եւ զինուորները: 

Նրանք արդէն փորձառութիւն ունէին: Երբ հասան սարահարթին, որոշեցին հէնց այստեղ էլ 

գիշերել: Վիթխարի ժայռաբեկորների միջեւ նախ մի հարմար տեղ ընտրեցին, որտեղ կարելի էր 

պատսպարուել ցուրտ քամիներից. յետոյ իրենց հետ բերած վառելափայտով մի խարոյկ վառեցին, որի 

հաճելի ջերմութիւնը պահպանուեց մինչեւ ուշ գիշեր: 

Երբ լուսադէմին արթնացանª արեւի ճառագայթները ողողել էին լերան լանջը: Պայծառ եղանակ էր: 

Արշաւախումբը շարունակեց իր ընթացքը դէպի վեր եւ մարդիկ կէսօրին անցան ձեան սահմանն ու 

հասան այնտեղ, որտեղ անցեալ անգամ նրանց խանգարել էր ձնաբուքը եւ որտեղ կանգնեցրել էին 

փայտէ խոշոր խաչը: 

Թւում էր, թէ ձիւնածածկ լանջը աւելի դիւրին պէտք է լինի յաղթահարել, քանի որ չկային 

վիթխարի ու զառիվեր ժայռերը, որոնք մագլցելը ոչ միայն յոգնեցուցիչ էր, այլ աւելի շուտ գրեթէ 

անհնարին: Բայց լեռնագնացներին սպասում էր մի նոր անակնկալ: Նրանք հիմա յաղթահարելու էին 

սառցադաշտերը որոնց վրայ քայլելը դժուար էրª սահուն լինելու պատճառով: Ուստի ստիպուած էին 

իւրաքանչիւր քայլ դէպի վեր կատարելու համար կացիններով աստիճաններ փորել: Շինականներից 

չորսը չդիմացան վերելքի դժուարութիւններին եւ մնացին ճանապարհի կէսին: 

Վերելքի  վերջը  չէր  երեւում:   

Լեռնալանջին դժուար էր գուշակել, թէ հերթական ծերպը կամ բարձունքը անցնելուց յետոյ ի±նչ 

մի նոր անակնկալ է սպասւում, քանի որ տեսադաշտը սահմանափակ էր:  

«Հեռուից նայելով, ես շարունակ մտածում էի որ երկու գագաթ պէտք է լինի,— հետագային 

յիշելու էր Խաչատուր Աբովեանը, որ այս երրորդ վերելքի ընթացքին էլ մի նոր խաչ էր շալակած 



տանում:— Ժամեր շարունակ գնում էինք սառոյցների, իսկ յետոյ ձեան վրայով, եւ յանկարծ մի 

խոշոր բարձունք եւս երեւաց մեր դիմաց: Վերջին ճիգերով հերթական այդ վերելքն էլ կատարեցինք 

եւ մեր ուրախութիւնից ոչ մի հետք չմնաց, երբ մեր առաջ տեսանք յաջորդ, աւելի բարձր մի գագաթ: 

Մեր ուղեկիցներըª երկու շինականներն ու զինուորները ընկճուած էին: Պարոն Պարրոտը, սակայն, 

ցուցաբերեց արտակարգ տոկունութիւն եւ հոգեկան օրինակելի մի կորով: Եւ նրա օրինակով 

քաջալերուածª շարունակեցինք մեր ընթացքը դէպի յաջորդ բարձունքը»: 

Եւ ապշահար նայեցին չորս բոլոր:  

Բլրանման բոլոր ժայռացցուածքները, որոնք ծածկուած էին յաւերժական սառցաշերտերով, մնացել 

էին վարը: 

Տարակոյս չկար, որ նրանք կանգնած էին Արարատ լերան գագաթին: 

Արեւկայ ու պարզ օրն արդէն իրիկնանում էր: 

Արարատի գագաթին կանգնածª նրանք դիտում էին իրենց դիմաց փռուած հրաշք մի աշխարհ, որի 

չորս ծագերը երեւում էին այնպէս, ասես ափի մէջ լինէին: Ահաւասիկª Երեւանը: Եւ, բաւական էր մի 

փոքր միայն դառնալ, որպէսզի նրանց դիմաց յայտնուէր Եփրատ գետը: Նորէն փոքրիկ մի դարձª եւ 

նրանց առաջ Արագած լեռն էր իր ձիւնածածկ չորս գագաթներով: Միայն թէ Արարատի գագաթից 

Արագածը եռակի խոշոր էր երեւում, քան հարթավայրից սովոր էին տեսնել: Գլուխդ նորէն դարձնում 

ես եւ քո դիմաց յայտնւում է Արաքս գետը: Մի փոքր էլ. ահա Սեւանա լիճը:  

Մարդիկ զարմանքի եւ հիացմունքի աղաղակներ էին արձակում վիթխարի, կապոյտ ու անսահման 

երկնակամարի տակ: Եւ թւում էր, թէ նրանց ձայները արձագանգւում են տիեզերական հեռուներից:   

Ֆրիդրիխ Պարրոտը առաջինը սթափուեց իրեն պարուրած տարօրինակ, հաճելի, նաեւ զարմանալի 

մի թախիծ պատճառող հակասական զգացողութիւններից: Անհրաժեշտ էր մինչեւ մութն ընկնելը 

չափագրութիւններ կատարել լեռնագագաթի բարձրութիւնը որոշելու համար: 

Եւ մինչ միւս ուղեկիցները հանգստանում էին դժուարին վերելքից յետոյ, երիտասարդ 

սարկաւագն էլ իր հերթին եւ իւրովի որոշեց հաստատել գագաթին հասնելու փաստը. 

«Գագաթից դարձայ Սուրբ Յակոբի վանքի ուղղութեամբ, որտեղ մեր իջեւանն էր: Տեսայ վանքն ու 

շրջակայքը, ինչպէս նաեւ լերան միւս երկու կողմերը: Հէնց այդ տեղ էլ կանգնեցրի խաչը: Շատ 

համարձակ ձեռնարկութիւն էր այդ, քանի որ ձեան վրայ ամենաչնչին սխալ քայլն իսկ կարող էր 

ողբերգական վախճան ունենալ»:  

Արեւամուտը նոյնպէս լեռնագագաթի հրաշք տեսարաններից մէկն էր: Զի Խաչատուրը միշտ տեսել 

էր, որ արեւը մայր է մտնում սարերի ետեւ: Բայց հիմա սարեր չկային եւ արեւը կապոյտ  երկնքով 

սահում էր դէպի վար, դէպի լերան ստորոտը:  

Գիտութեան պատմութեան մէջ առաջին անգամ Արարատի գագաթ ելած արշաւախումբը սկսեց 

վայրէջքը դէպի իջեւանատեղի: 

Վերադարձի ճամբան լուսաւորում էր լուսինը: 

Եւ սա նոյնպէս արշաւախմբի վայելած հրաշքներից մէկն էր: 

 

ՍԱՌԸ ԲԱԺԱՆՈՒՄ 

Շուրջ տասը շաբաթ տեւած գիտական արշաւն աւարտուեց: 

«Նոյեան սրբազան լերան կատարին, սուրբ խաչի  հետ բարձրացաւ նաեւ իմ ուխտն ու աղօթքը,— 

տարիներ անց յիշելու էր Խաչատուր Աբովեանը:— Բայց դեռեւս հեռու էր այն վայրը, որտեղից դէպի 

Արարատ վերադառնայի կանաչ շիւղը ձեռքիս, ինչպէս ժամանակին վերադարձել էր Նոյեան 

աղաւնին»: 

Երիտասարդ հոգեւորականի միակ յոյսը մնացել էր ուսուցչապետ Պարրոտը: Խաչատուրը նրան 

խնդրել էր որ իր հեղինակութեամբ, որպիսին վայելում էր նաեւ արքունիքի մէջ, միջնորդէր ոչ թէ 

հոգեւոր կոչումից, այլ ընդամէնը մի քանի տարով հոգեւոր ծառայութիւնից ազատելու համար միայն: 

1829 թուականի Նոյեմբեր 2-ին արշաւախումբը ճամբայ ելաւ դէպի հեռաւոր Դորպատ: 



Մեկնելուց առաջ Ֆրիդրիխ Պարրոտը Քանաքեռ գնացª ծանօթանալու Խաչատուր Աբովեանի 

ծնողներին, որոնք սիրով հիւրընկալեցին նրան:  

Թէեւ Պարրոտը ինքն էր համոզել Խաչատուրի ծնողներին, որ Դորպատի համալսարանի մէջ նրա 

ուսումնառութիւնը անհրաժեշտ է, յորդորել էր չմտահոգուել իրենց որդու մասին, խոստացել էր հօր 

պէս հոգատար լինել, բայց այս ամէնից յետոյ, երբ հրաժեշտի պահին երիտասարդը, այնուհանդերձ, 

նորէն խնդրամատոյց եղաւ գիտնականին, որպէսզի նա հետամուտ լինի հարցը դրական լուծելու 

գործին, բայց, ինչպէս ինքըª Աբովեանն էր հետագային յիշելու. «Պարրոտը մեկնեց, դէմքի սառն 

արտայայտութեամբ եւ խօսքի սառը մի երանգով ասելով. “Կը ջանամ, բայց ոչ մի հաստատ բան 

խոստանալ չեմ կարող”»:  

Այսպիսով, վերացական Եւրոպայի եւ անիրական Մոսկուայի ու Վենետիկի հետ նոյնքան 

անհասանալի էր դառնում Դորպատը:  

 

ԲԱՐԵՐԱՐԸ 

Ֆրիդրիխ Պարրոտը սերում էր ազնուական եւ յայտնի տոհմից: Հայրըª Գէորգ Պարրոտը Դորպատի 

համալսարանի առաջին կազմակերպողն ու վերատեսուչն էր եւ միաժամանակ բնագիտութիւն էր 

դասաւանդում: Շուրջ քառորդ դար պաշտօնավարելուց յետոյ որպէս ակադեմիկոս տեղափոխուել էր 

Պետերբուրգ:  

Լինելով մեծ հեղինակութիւն ունեցող գիտնական՝ նրան յաջողուել էր համալսարանի համար 

արտօնութիւններ ստանալ արքունիքից: Եւ ամէնից մեծ արտօնութիւնը Ռուսաստանի մէջ 

գերմաներէնով դասաւանդելու իրաւունքն էր որ շնորհել էր անձամբ Ալեքսանդր Առաջին* 

ինքնակալը: Նրա հետ ունեցած մտերիմ նամակագրութիւնը շարունակուել էր նաեւ յաջորդիª Նիկոլայ 

Առաջինի հետ: 

Գէորգ Պարրոտի որդինª Ֆրիդրիխը սովորել էր Դորպատի համալսարանի բշկագիտական 

մասնաճիւղի մէջ եւ ուսանողական տարիներից իսկ արդէն ուղեւորութիւններ էր կատարել 

Ռուսաստանով, Կովկասով, Ղրիմով, չափագրել էր Կասպից ու Սեւ ծովերի միջեւ ընկած 

տարածութիւնը, միաժամանակ օդերեւոյթաբանական եւ բնագիտական հետազօտութիւններ անելով: 

Համալսարանն աւարտելուց յետոյ Ֆրիդրիխ Պարրոտը բժշկագիտական ուսումնասիրութիւնների 

համար մեկնել էր Գերմանիա, ճամբորդել էր նաեւ Ալպեան եւ Պիրենեան լեռներով: 

Արարատի գագաթ կատարած վերելքից յետոյ վերադառնալով Դորպատ, կարճ ժամանակ անց 

նշանակուեց համալսարանի վերատեսուչ: 

«Դէմքի սառն արտայայտութեամբ եւ խօսքի սառը մի երանգովե հրաժեշտ տալուց կէս տարի յետոյ 

միայն ծայրայեղ յուսահատ վիճակի մէջ ընկած Խաչատուր սարկաւագը վերջապէս ստացաւ Ֆրիդրիխ 

Պարրոտի նամակը, որ  խիստ  գործնական  էր  սառնութեան չափ, եւ չոր: Այդ նամակը, իր իսկ 

խոստովանութեամբ, Աբովեանը «չէր փոխի աշխարհի հետ»: 

Ֆրիդրիխ Պարրոտըª Խաչատուր Աբովեանին. «Յարգելի սարկաւագ, սիրելի բարեկամ, Ձեր 

հարցը լուծուած է: Նորին պայծառափայլութիւն կոմս Պասկեւիչը եւ նորին լուսափայլութիւն 

ժողովրդական լուսաւորութեան նախարար իշխան Լիվէնը* յարգեցին իմª Ձեր մասին 

խնդրանքը: Այնպէս որ, Նորին  Կայսերական մեծութիւնը ողորմածաբար թոյլտուութիւն 

շնորհեց երեք տարի Դորպատ կենալ, որպէսզի ուսումնառութեան մի շրջան ունենաք յօգուտ 

հայ ժողովրդի կրթութեան, միաժամանակ ստանալով տարեկան 200 ռուբլի թօշակ… Աստուած 

Ձեզ հետ, սիրելի բարեկամ: Անհամբեր սպասում եմ Ձեր ժամանումին եւ, յարգելի սարկաւագ, 

յաւիտեան մնում եմ 

                                                             Ձեզ նուիրուածª 

                                                                       Ֆ. Պարրոտ»: 

 



 

ՍՊԱՍՈՒՄԻ ԱՄԻՍՆԵՐ 

Ֆրիդրիխ Պարրոտի հետ այդ սառը բաժանումից մինչեւ չոր ու ցամաք նամակն ստանալու միջեւ 

ընկած վեց ամիսները երիտասարդ սարկաւագի համար անվերջանալի տառապանքի մի շրջան էր: Եւ 

նրա տառապանքները պայմանաւորուած էին ո°չ միայն հերթական յուսախաբութեամբ: 

Քանի որ վանքի միաբաններին յայտնի էր Խաչատուր Աբովեանիª Դորպատի համալսարան 

ուսանելու անթաքոյց ձգտումը, ապա Ֆրիդրիխ Պարրոտի մեկնելուց յետոյ սարկաւագի նկատմամբ 

սկսուած բարոյական ճնշումները վերածուեցին սպառնալիքների: 

Այդ ամիսների ընթացքին Խաչատուր Աբովեանը կռահե±ց արդեօք որ Ֆրիդրիխ Պարրոտի 

սառնութեան պատճառը կարող էր լինել Սիւնհոդոսի կողմից զգուշացում ստանալը, որ նա յանկարծ 

չփորձի ընդառաջել սարկաւագի «անլուրջ եւ անհեռատես ցանկութիւններին»: 

«Գրեթէ ամէն օր ինձ կանչում էին Սիւնհոդոսի սարսափելի դատաստանին: Մէկը հանդիմանում 

էր: Միւսը սպառնում էր: Երրորդը խոստումներ էր տալիս, թէ հինգ տարի էլ չանցած ինձ կ’օծեն 

եպիսկոպոս: Բայց ինձ ոչինչ չէր սարսափեցնում, ոչինչ չէր հրապուրում»: 

Իսկ մի անգամ էլ Յովսէփ արքեպիսկոպոս Տէր Մարուքեանը*, որ Սիւնհոդոսի հեղինակաւոր 

անդամ էր, մինչեւ կէս գիշեր ջանք չխնայեց, որպէսզի համառ սարկաւագին գայթակղի Վրաստանի 

կամ Ռուսաստանի թեմական եպիսկոպոսի պաշտօնով: 

Արքեպիսկոպոսը այսպիսի հեռանկարի հաւանականութիւնը փաստարկում էր սարկաւագի 

լեզուական գիտելիքներով: Խաչատուրը լաւ էր տիրապետում թէ° հայերէնին եւ թէ ռուսերէնին: 

Հանգամանք որ հազուադէպ էր հոգեւորականների մէջ: 

«Եւ նա ճիշտ էր ասում, հէնց այդպիսի ապագայ էլ ապահովելու էին ինձ համար: Բայց 

պատանեկան իմ սրտին այդ ամէնը թւում էր անիմաստ ցնորք»:     

Եւ, քանի  որ  այդ ամէնը թւում էր «անիմաստ ցնորք»:, այնպէս էլ չյաջողուեց կոտրել 

սարկաւագի համառութիւնը, որ միայն մի բան էր կրկնում. «Սովորել եմ ուզում»: 

Սիւնհոդոսը, վերջապէս գտաւ ընդունելի մի տարբերակ: Սուրբ Հայրերը Խաչատուր Աբովեանին 

խոստացան որ իրենց հաշուին ուսանելու կ’ուղարկեն Մոսկուա, Լազարեան ճեմարան: Միայն թէ 

պէտք է համբերի մինչեւ գարուն: Նաեւ մտքից հանի այդ այլադաւան օտարականներին: 

Ահաւասի՛կ:  

Խաչատուր Աբովեանի համար բացայայտուեց դորպատեան ուսումնառութեանը դիմադրող 

հոգեւորականների անհանգըստութեան բուն պատճառը: Ի հարկէ, Ս. Էջմիածնի Սիւնհոդոսի 

անդամները պատրաստակամ էին բանիմաց եւ ուշիմ սարկաւագին նախապատրաստել թեմական 

եպիսկոպոսութեան: Նրանք դէմ չէին որ, ի վերջոյ, Աբովեանը նաեւ շարունակի ուսումնառութիւնը: 

Բայց սոսկում էին, որ հեռաւոր Դորպատ քաղաք մեկնելով եւ մերուելով օտարների միջավայրին, 

երիտասարդը, ում  հետ  յոյսեր  էին կապում, այլեւս կը կորչի հայերի համար: 

Կռահելով իրեն մերժելու իսկական պատճառը, երիտասարդ սարկաւագը ներկայացաւ Սիւնհոդոսին 

եւ այս անգամ հաստատ ու մտածուած մի որոշումով որ, եթէ թոյլ չտան ուսանելու գնալ Դորպատ, 

ապա կը հրաժարուի հոգեւորական կոչումից: 

«Սիւնհոդոսը միաբանութեան ցուցակից ջնջելով իմ անունը, նզովեց ինձª օրհնելու փոխարէն,— 

դառնացած յիշելու էր Խաչատուր Աբովեանը:— Ինձնից ետ վերցրին բոլոր իրերս, վրաս թողնելով 

միայն հագուստը: Եւ վա՛յ նրան, ով կը համարձակուէր նոյնիսկ բարեւել ինձ: Մի մութ գիշերով, 

առանց գրպանիս մէջ դրամ ունենալու, հեռացայ վանքից, եւ գիշերն անցկացրի ազգականիս տանը: 

Կաթողիկոսըª Եփրեմ Ա Ձորագեղցին, շատ ուշ իմացաւ կատարուածի մասին, քանի որ կուրանալու եւ 

վատառողջութեան պատճառով անգործունեայ էր դարձել: Նրա հրամանով հոգեւորականներից մէկը 

տասը արծաթ դրամ տուեց ինձ: Այնուհետեւ կաթողիկոսը ուշ գիշերով, երբ վանքի մէջ բոլորն արդէն 

քնած էին, ինձ հրաւիրեց: “Մօտեցիր ինձ, բարեպաշտ Աբովի սիրասուն զարմ: Բարի է քո նպատակը 

եւ արգասաւոր քո ուղին: Բայց ինձ խոստացիր չմոռանալ քո հայրենիքը եւ հայրենի քո եկեղեցին: 



Ահա իմ ողջագուրանքը, ահա իմ օրհնութիւնը, ահա քեզ արձակելու թուղթը որ քեզ հանում է ո°չ թէ 

քո եղբայրների շարքից, ո°չ էլ իմ սրտից, այլ ազատում է միայն քո ծառայութիւնից”,— ասաց 

ծերունին, դողդոջուն ձեռներով եւ հայրական սիրով գրկեց ինձ, համբուրեց, իր բարերար աջը տուեց  

համբուրելու, տուեց նաեւ ինձ ազատ արձակելու թուղթը»:  

Այդ ճակատագրական օրը 1829 թւականի Դեկտեմբեր 5-ն էր: 

 

ՀՐԱԺԵՇՏ 

Ուրեմն, արդէն անցեալ էին անորոշութեան ու սպասումների վեց ամիսները: Ֆրիդրիխ Պարրոտի 

նամակը իւրօրինակ մի սպեղանի էր Խաչատուր Աբովեանի ապրած հոգեկան տառապանքների համար: 

Եւ այդ տառապանքների մէջ ամէնից ցաւալին այն էր որ բոլո°րը, բոլորն առանց բացառութեան, 

նոյնիսկ Եփրեմ Առաջին Ձորագեղցի կաթողիկոսը, որին Խաչատուրը նմանեցրել էր նահապետական 

ժամանակների Աբրահամին, կասկածով էին վերաբերում նրա ուսումնառութեանը, այն համոզումով, 

թէ եւրոպական կեանքը արմատներից կտրող մի կացին կը լինի: 

Ֆրիդրիխ Պարրոտի նամակն ստանալով, Խաչատուրի առաջին գործը եղաւ այցելութիւն կատարել 

ծնողներինª հրաժեշտ տալու երկարամեայ ճամբորդութիւնից առաջ: 

Բաժանումը սրտառուչ էր£ 

«Ինձ համար անհնար է նկարագրել հրաժեշտի պահերը, երբ ծնողներս քնքշօրէն գրկել էին ինձ եւ 

աւելի շուտ իրենց մահն էին ուզում, քան իմ հեռանալը: Նրանք շարունակ լալիս էին լուռ ու մունջ: 

Եղբայրներս սրտի ցաւով անիծում էին իմ գնալիք ճամբան, իսկ մայրս պաղատում էր գալ ինձ հետ եւ 

իմ ձեռքին մեռնել, ասելով “Ուր գնում եսª ինձ էլ տար քեզ հետ, ես պատրաստ եմ ամէն նեղութիւն 

կրել, տղա°ս”»: 

Այսպէս բաժանուեց Խաչատուրը հարազատներից: 

Տան շեմն անցնելով եւ փոքրինչ հեռանալով, նա ետ նայեց: Սիրտը ծուլ եղաւ: Վերադարձաւ, 

որպէսզի նորէն ու նորէն ողջագուրուի ծնողների ու եղբայրների հետ: Բայց մի քանի տասնեակ քայլ 

հեռանալով, նորից դարձաւ… 

«Բաժանումի այս ծանր պահերը կարողացայ յաղթահարել ոչ թէ դիւրութեամբ, այլ հաստատուն 

կամքով եւ առնուազնª համբերութեամբ: 

Ուղեւորուելով դէպի Եւրոպայ, եւ համոզուելով, թէ արդէն հասել եմ իմ բոլոր փափագներին, հիմա 

արդէն իմ առաջ ներկայացաւ մի մերկ ճշմարտութիւնª վերջացաւ երազելու ժամանակը, եւ տոկուն 

ջանասիրութեամբ պէտք է այսուհետեւ վաստակէի այն, ինչին ձգտում էի»: 

 

ՊԵՏԵՐԲՈՒՐԳԵԱՆ ՀԱՆԴԻՊՈՒՄՆԵՐ 

 1830 թուականի Օգոստոս 21ին Խաչատուր Աբովեանը նախքան Դորպատ մտնելը, հանգրուանեց 

Պետերբուրգ, որովհետեւ երիտասարդ ու շնորհալի հային անձամբ հանդիպելու բաղձանք էր յայտնել 

ոչ աւելի, ոչ պակաս, նոյն ինքըª լուսաւորութեան նախարար Կարլ Լիվենը: Մի հանգամանք, որ 

շոյելու էր առաջին անգամ մայրաքաղաք եկած երիտասարդի ինքնասիրութիւնը: Աբովեանին հայր 

Պարրոտն էր ներկայացնելու նախարարին: Քանի որ հայր Պարրոտը, որպէս Գիտութիւնների 

Ակադեմիայի ակադեմիկոս, Դորպատից տեղափոխուել ու հաստատուել էր Պետերբուրգ: 

Գաւառից եկած երիտասարդը ցնցուած էր կայսերանիստ քաղաքի թողած տպաւորութեամբ. 

«Հոյակապ շինութիւններով այդ բազմամարդ քաղաքը գերազանցեց ամէն բան, ինչից մինչ այդ իմ 

աչքը շոյուել էր»: Իսկ Պեոտր Պրոխորովիչ անունով մէկը, որ եղել էր երիտասարդի ճամբորդական 

ծանօթը, նրան հրաւիրեց իր տունª օթեւանելու: Աբովեանը որ մինչ այդ, դեռեւս պատանեկան 

տարիներից, առիթներ ունեցել էր ճամբորդելու քաղաքից քաղաք, գիտէր, թէ ի°նչ դժուար է 

օտարութեան մէջ ապաստան գտնելը: Եւ հիմա, վերջապէս, հանդիպել էր մէկը, որ իր տուն տարաւ 



երիտասարդին: Երկուերեք ժամ հանգիստ առնելով, Աբովեանը այցելութիւն կատարեց Ֆրիդրիխ 

Պարրոտի հօրը: 

«Ալեզարդ ծերունին ինձ ընդունեց անսպասելի մի բարի վերաբերմունքով: Անսահման շնորհակալ 

եղաւ Հայաստան եղած ընթացքին իր որդուն ցուցաբերած օգնութեան համար: Իմ արածը մի համեստ 

ծառայութիւն լինելով, նման գնահատականի արժանի չէր: Այնուհետեւ հրաւիրեց իր տանն իջեւանել, 

բայց ճամբայի իմ ընկերը կտրականապէս առարկեց»: 

Ակադեմիկոս Գէորգ Պարրոտը Աբովեանին նոյն օրն էլ ներկայացրեց լուսաւորութեան նախարար 

իշխան Լիվենին. նա ոչ միայն սիրալիրութեամբ ծանօթացաւ երիտասարդ հային, այլեւ յաջորդ օրը 

ճաշի հրաւիրեց:    

Իսկ յաջորդ օրը Օգոստոս 26ն էրª անձրեւային ու անախորժ: Աբովեանը որ մտադիր էր զբօսնելª 

քաղաքը ճանաչելու նպատակով, յուսախաբ եղաւ, քանի որ փողոցները ծածկուած էին անձրեւաջրի 

լճակներով, եւ անցուդարձ անող կառքերի անիւներն ու մարդիկª իրենց ոտքերով, հողը 

հունցել‐դարձրել էին այնպիսի ցեխ, որ «արգելք եղաւ Պետերբուրգ գտնուելու միջոցին մի 

արժանաւոր բան տեսնել քաղաքի մէջ»: 

Կեսօրից յետոյ, ժամը 4ի կողմերը, երիտասարդը նորից ներկայացաւ նախարարին, որն անձամբ 

ընդունեց նրան եւ ծանօթացրեց նախարարութեան միւս պաշտօնեաներին: 

Այնուհետեւ, բոլորի ներկայութեան հարցում արեց. 

— Ռուսերէն գիտէ±ք: 

— Գիտեմ, ողորմած տէր,— պատասխանեց Աբովեանը: 

— Ձեր հաւատարիմ ծառայութիւնը տէրութեանը, ուսման նկատմամբ ձեր սէրն ու 

ազգասիրութիւնը արժանի են խրախուսանքի,— հարկ համարեց նկատել լուսաւորութեան 

նախարարը:— Եւ ամէնը կը ստանաք Աստծով: Գիտելիքների ձեր ձըգտումին յաջողութեամբ կը 

հասնէք: 

Յետոյ նախարարը ներկաներին հրաւիրեց ճաշասեղանի շուրջª ինչը նոյնպէս մեծ տպաւորութիւն 

թողեց երիտասարդի վրայ: Զրոյցը շարունակուեց ճաշի ընթացքին: 

— Սիրելիս, ինչպէ±ս եղաւ որ ձեր ծնողները յօժարեցին ձեզ այսքան հեռուներ ուղարկել,—  

հարցրեց նախարարը: 

— Իմ ծնողները ուրախ կը լինեն, եթէ ազգին պիտանի լինեմ,— պատասխանեց Աբովեանը եւ 

աւելացրեց.—  Ձեր շնորհիւ:  

— Գովելի է, գովելի,—  գնահատեց նախարարը: 

Երիտասարդ ու անփորձ Խաչատուրը վստահ էր որ նախարարի ու նրա մերձաւորների ջերմ 

վերաբերմունքը իր նկատմամբ պայմանաւորուած է օտարական լինելու հանգամանքով: Հաւանաբար, 

նաեւ վստահ էր որ լուսաւորութեան նախարարը այսպէս ճաշի է նստում բոլոր այն երիտասարդների 

հետ, ովքեր պատրաստւում են ուսումնառութեան գնալ Դորպատի համալսարան: 

Նա միայն տարիներ յետոյ էր հասկանալու որ կառավարութեան հաշուին ուսանելն ու 

կառավարական թօշակը, ինչպէս նաեւ նախարարի հետ ճաշելը բոլորովին այլ նպատակ է 

հետապնդում: Իշխանութիւնները ձգտում էին ունենալ իրենց նուիրուած ազգային գործիչներ, 

որոնք նոր նուաճուած գաղութի մէջ կարողանային տարածել ռուսաց լեզուն եւ մշակոյթը: Այլ կերպ 

ասած, լուսաւորութեան նախարարի ջանքերով ու սիրալիրութեամբ՝ կայսրութեան մայրաքաղաք ոտք 

դնելու հէնց առաջին օրերից Խաչատուր Աբովեանը նախապատրաստուելու էր դառնալ սեփական 

ժողովրդին սպանդանոց առաջնորդող մի նոխազ: 

Հէնց այս մասին էլ տարիներ անց Աբովեանը գրելու էր «Ծառերն ու կացինը» առակը. 

 

Անտառի ծառերը շատ կոտորուեցին 

Կացնի բերանով, ու էլ չիմացան,  

Թէ գլուխները ո±նց անեն փրկեն, 

Խորհուրդ արեցին, որ մի ելք գտնեն: 



«Կացինը ո±վ է որ մեզ կոտորի,— 

Ձայն տուեց նրանց ծառերից մէկը, — 

Մենք որ կոթ չտանքª կացինն ի±նչ է 

Որ մեզ մօտենայ ու դեռ վնասի»: 

Ամէն ոք թող որ շատ լաւ գիտենայ 

Եւ ի զուր տեղը կացնին կոթ չտայ: 

Թէ չէ սկզբից իրեն կը կտրի, 

Յետոյ որ զղջայª շատ ուշ կը լինի: 

 

…Նախարարի ու նախարարութեան պաշտօնեաների հետ 1830 թւականի Օգոստոս 26ի այդ 

անձրեւային օրը ճաշելիս, բնական է, որ Խաչատուր Աբովեանի մտքի ծայրովն իսկ չէր անցնում, թէ 

որպիսի ծանր ու ողբերգական են լինելու կառավարութեան ակնկալութիւնները չարդարացնելու, 

այսինքն իր իսկ անտառը հատող կացնի կոթ չդառնալու հետեւանքները: 

 

ԴԷՊԻ ԴՈՐՊԱՏ 

Կառքի չորս ուղեւորներից երկուսը գերմանուհիներ էին եւ մէկըª Շուլց ազգանունով 

համալսարանական, որ նոյնպէս շտապում էր տեղ հասնել ուսումնական տարուայ սկզբին: 

Հեռուհեռուներից այս կողմերը հասած գաւառացի երիտասարդի համար նորութիւն էր նոյնիսկ այն 

վերաբերմունքը, որպիսին Եւրոպայի մէջ ընդունուած էր ունենալ կանանց նկատմամբ: Սակայն 

ուղեկից համալսարանականը բարեկամաբար նրան տուեց վարուեցողութեան առաջին դասերը, որոնցից 

հիմնականըª կանանց նկատմամբ միշտ պատուամեծար լինելն էր: Ճանապարհը այնքան էլ ձանձրալի 

չէր, քանի որ գերմանուհի տիկնայք իրենց հերթին էին առաջին «դասերը»: տալիս գեղեցիկ 

երիտասարդինª խաղալով նրա հոգու հետ: 

 Դուրսը սաստիկ անձրեւում էր: Բայց ի տարբերութիւն հեռուները մնացած իր երկրի սայլերի, 

կառքը ծածկով էր եւ դռնակներով: Ուստի անձրեւը ոչ թէ տհաճ մի անակնկալ էր, այլ, հակառակը, 

ձիերի վարգի կշռոյթով ծածկի վրայ կաթիլների ձայնն էլ աւելացնելով, անդորր մի տրամադրութիւն 

էր ստեղծել ճամբորդների համար: Առ ժամանակ անց ուղեւորները լռեցին: Համալսարանականը 

ննջում էր: Տիկիններից մէկը մտքերով ընկած նայում էր դուրս, դէպի հեռուները տարածուած եւ 

անձրեւաշիթերի  շղարշով  ծածկուած  կանաչ դաշտերին:  Միւս գերմանուհին աչքերը կիսախուփª 

հայեացքը չէր հեռացնում դիմացը նստած երիտասարդից: Իսկ երիտասարդը վերապրելով այս մի քանի 

օրերի հաճելի, ինքնասիրութիւնը շոյող անցուդարձը, բանաստեղծութիւն էր յօրինում ծերացած եւ 

մահամերձ Հայկ Նահապետի* տագնապների մասին: Ծերունու շուրջ հաւաքուել են որդիներն ու 

թոռները եւ ուզում են իմանալ, թէ այդ ի±նչ մտահոգութիւններ են տանջում նրան: Եւ Հայկ 

Նահապետը պատասխանում է. 

 

Ամէն կողմից շրջապատւածª 

Հայաստանը կռուի մէջ է. 

Թշնամի±ք են, թէ իւրայինª 

Աչքերս անզօր, թոյլ է մէջքս: 

 

Որդիներն ու թոռները փորձում են հանգստացնել նրան, ասելով, թէª 

 

Վաղուց չկան մեր թշնամիք, 

Պարտուել են, անոյշ մեր հայր, 

Մեր բարերար Ռուսիոյ որդիք 

Եկան, բերին մեզ մի նոր դար: 



 

Հայկ Նահապետը, անշուշտ, չգիտէ, թէ այդ ինչ նոր ժողովուրդ է յայտնուել աշխարհի վրայ: Եւ 

որդիները նրան բացատրում են, թէª 

 

Հիւսիսից են, իրենց խաչով 

Եկան ազգը մեր փրկելու: 

Եւ ապա. 

Հանգչիր ծոցին երանութեան, 

Երջանիկ հայր, քանի որ դու 

Մահից առաջ՝ ազատութեան 

Օրը տեսար մնացորդաց: 

 

Երիտասարդ Աբովեանը անկեղծ էր երախտագիտութեան իր զգացումների մէջ:  

Անկեղծ էրª ազատագրութիւն համարելով իր երկրի ռուսական նուաճումը մահմեդական 

տիրակալութիւնից:  

Նաեւ անկեղծ էր երիտասարդական անփորձութեամբ ու միամտութեամբ: 

...Իսկ կառքի անիւները չորս բոլոր ցեխաջուր ցայտեցնելով, գլորւում էին լիֆլանդական* 

ճամբաներով: 

Կառքը նրան տանում էր ճակատագրին ընդառաջ: 

 

ԴՈՐՊԱՏԵԱՆ ԱՌԱՋԻՆ ՕՐԵՐԸ 

Սեպտեմբեր 3ի իրիկնադէմին կառքը մտաւ Դորպատ: Քաղաքի հրապարակի վրայ գերմանուհի 

տիկինները հրաժեշտ տալով, շտապեցին տուն: Աբովեանը շուարած կանգնեց, պայուսակը դրեց 

գետնին եւ հայեացքը պտտեց շրջապատի տների վրայ: 

Հրապարակը տպաւորիչ էր, տները գեղեցիկ էին իրենց սրածայր գմբեթներով: Բայց անհրաժեշտ էր 

նախ գիշերելու մի անկիւն գտնել:  

Ուղեկից համալսարանական Շուլցը առաջարկեց հիւրընկալուել իր տանը: Կառքով շարունակեցին 

ճանապարհը: Եւ քիչ անց արդէն Շուլցի տան առաջ էին: Համալսարանականի եղբայրները 

ծանօթանալով Աբովեանինª մինչեւ կառապանը կ’իջեցնէր ճամբորդական պայուսակները հէնց փողոցի 

մէջ էլ, սկսեցին հարցուփորձել հեռաւոր Հայաստանից ժամանած երիտասարդին, թէ գեղեցի±կ են 

արդեօք հայ օրիորդները. դիւրի±ն է, թէ± դժուար նրանց հետ սիրախաղ անելը եւ այլն: Խաչատուրին 

բնաւ դիւր չեկան նրանց այս հարցումները, որոնց մէջ աւելի շատ ծաղր կար ու նաեւ ինչ որ գռեհիկ 

բան: Ուստի որոշեց հրաժարուել ուղեկիցի հրաւերից: Բարեբախտաբար, կառապանը առաջարկեց 

գիշերել իր տանը: Չնայած արդէն բաւականին ուշ էր, սակայն տնեցիները ուրախութեամբ 

ընդունեցին հիւրին, ստիպեցին նախ ընթրել եւ յետոյ միայն հանգստանալ երկարատեւ 

ճամբորդութիւնից յետոյ: 

...Այդ գիշեր Աբովեանը երկար ժամանակ չէր կարողանում քնել: Մտովի բարերարի հետ էր, որ 

նոյն այս գիշերային ժամերին երեւի արդէն քնած էր ոչ հեռու գտնուող իր տանը: Յաջորդ օրը նրան 

հանդիպելու ուրախութիւնը Խաչատուրին զրկել էր հանգստից: Եւ միայն լուսադէմին գոցուեցին 

աչքերը: 

Առաւօտեան հիւրընկալ կառապանըª «ազնուական այդ հոգին»:, Աբովեանին կառքով հասցրեց 

Ֆրիդրիխ Պարրոտի տուն: 

Խաչատուր Աբովեանըª դպրոցական ընկերոջը. «Նա սիրով ու ջերմութեամբ ինձ ընդունեց. 

ողջագուրուեց, համբուրեց, ներկայացրեց իր բարեհամբոյր տիկնոջը, հարցուփորձ արեց իմ ծնողներից 

ու եղբայրներից: Այնուհետեւ առաջնորդեց ռուսաց Սերգէյ քահանայի մօտ, որի տանը վաղօրօք մի 

սենեակ էր վարձել ինձ համար: Այդ սենեակն արդէն կահաւորել էին ուսուցչապետ Պարրոտի 



սպասաւորները: Յետոյ ինձ տարաւ համալսարան, ներկայացրեց պաշտօնեաներին, իսկ երեկոյեան 

թէյի հրաւիրեց իր տուն»: 

Այդ եւ յաջորդ օրերին Ֆրիդրիխ Պարրոտը զբաղուած էր երիտասարդին խրատելով, որպէսզի նա 

կարողանայ հնարաւորին չափ արագ մերուել այս նոր, անծանօթ, նոյնիսկ տարօրինակ միջավայրին, 

որպիսին գոյութիւն ունէր եւրոպական քաղաքի եւ եւրոպական համալսարանի մէջ: Խրատներն 

սկսում էին ե°րբ եւ ինչպիսի° դանակ ու պատառաքաղ գործածելու մասին գիտելիքներից մինչեւ 

ազգային կրօնի նկատմամբ անվերապահ հաւատարմութեան անհրաժեշտութիւնը: Ազգային 

գիտակցութիւնն անհնար է առանց ազգային պատկանելութեան զգացումի, իսկ այս վերջինն անհնար 

է առանց հայրերի պահպանած Հաւատի: Սակայն ազգային կրօնի նկատմամբ հաւատարմութիւնը չի 

նշանակում, խրատում էր Ֆրիդրիխ Պարրոտը, թէ քրիստոնէական միւս դաւանութիւնների նկատմամբ 

կարելի է թոյլ տալ դոյզն իսկ անհանդուրժողականութիւն, որպիսին գոյութիւն ունի յատկապէս 

անկիրթ ու տգէտ մարդկանց շրջանի մէջ: 

Օրը օրին ընդարձակւում էր Աբովեանի ծանօթների շրջանակը: Եւ ամէն անգամ մի նոր ծանօթ 

ունենալով, նա սրտանց ուրախանում էր, երբ սրտաբացութեամբ տուն էին հրաւիրում օտարական 

երիտասարդին. երբ բնաւ չէր պակասում ընտանեկան գուրգուրանքը. երբ նա զգում էր, թէ ի՛նչ 

հարստութեամբ է վերադառնալու հայրենի երկիր: Նորածանօթները այնպիսի նրբանկատութեամբ էին 

յղկում երիտասարդին, այնպէս էին ընտելացնում քաղաքակիրթ կեանքին, այնպիսի 

հոգատարութեամբ էին այդ ամէնն անում որ նրա ինքնասիրութիւնը բնաւ չէր վիրաւորւում ու ոչ էլ 

խոցւում էր արժանապատւութիւնը: 

«Երիտասարդ Աբովեանը համոզւում էր որ իր ծագումը, իր ազգութիւնը, ազգային 

աւանդութիւններն ու դաւանանքը արգելք չէին որ օտարները ընտանեօք մտերմանան, հարազատի 

պէս ընդունեն իրենª անկեղծօրէն յարգելով թէ° ազգային արժանապատւութիւնը, թէ° հաւատը եւ թէ° 

միտքը»,— գրում է Ականատեսը: 

Խաչատուր Աբովեանըª դպրոցական ընկերոջը. «Արարատի գագաթ մեր վերելքի տարեդարձի 

առիթով իմ բարերարի տանը մեծ հրաւերք կար: Համալսարանական դասախօսների խնդրանքով այդ 

երեկոյ մատուցուեց փլաւ ու լաւաշ: Իմ բարերարը, որպէս վերելքի մասնակիցª ինձ ներկայացրեց 

հիւրերին: Նրանց խնդրանքով արտասանեցի մեր արշաւի մասին գրած բանաստեղծութիւնս: Ես 

ներկայացել էի սարկաւագի իմ հագուստով»: 

 

«ԻՄԱՑԱԿԱՆ ՄԿՐՏՈՒԹԵԱՆ ԱՒԱԶԱՆԸ¦ 

Ռուսաստանով մէկ չկար մի քաղաք, որտեղ երիտասարդութիւնն ապրէր այնպիսի ազատ մի 

մթնոլորտի մէջ, որպիսին տիրում էր շուրջ վեց հազար ազգաբնակչութեամբ փոքրիկ ու հնամեայ այդ 

քաղաքիª Դորպատի մէջ:  

Դորպատն ունէր գիմնազիոն, որտեղ ուսուցանում էին  լատիներէն եւ յունարէն: Կար ճեմարան, 

որտեղ պատրաստում էին ուսուցիչներ ժողովրդական դպրոցների համար: Կար իգական դպրոց, որտեղ 

սովորող աղջիկները դառնալու էին տնային վարժուհիներ:  

Եւ, ինչ խօսքª համալսարանը: 

Համալսարանական  ուսանողները  ունէին  մի այնպիսի ինքնավարութիւն, որպիսին բացառւում 

էր Ռուսաստանի որեւէ մէկ այլ համալսարանի երիտասարդութեան համար: Քանի որ ժամանակին 

այստեղ էր եղել շուեդացոց Գուստավ Բ Ադոլֆ* թագաւորի Ակադեմիան եւ դեռեւս պահպանուել էին 

երբեմնի հաստատուած կանոնները: 

Համալսարանականի համար ամէն բանից վեր պէտք է լինէր անձնական պատուախնդրութիւնը, 

ազնուութիւնը, պարկեշտութիւնը: Երիտասարդները, սակայն, այդ կանոններին հաւատարիմ էին 

իրենց ձեռնտու ընտրութեամբ: Պատիւը պաշտպանելու համար նրանք, ինչպէս ընդունուած էր, 

շրջում էին դաշոյններով կամ սուսերներով, տան վարձը երբեմն ամիսներով չէին մուծում 

տանտիրուհուն, եւ ինչ վերաբերում է պարկեշտութեան, ապա այս էլ իւրովի էին պատկերացնում: 



Բայց լսենք Ականատեսին. «Այստեղի ուսանողն իրենից բարձր ճանաչում է Աստծուն, յետոյ 

թագաւոր կայսեր, եւ ապա միայն իրեն: Երբ թոյլ տուած զանցանքի համար մենախուց են նետում, 

ապա նրանց համար դա ոչ թէ պատիժ, այլ զուարճալի ժամանցի առիթ է: Գիշերով ընկերները այցելում 

են պատժուածինª իրենց հետ բերելով խմիչք, նուագարաններ եւ նոյնիսկ մարկիտանուհիների, որոնց 

ներս տանելու համար ուսանողական համազգեստ էին հագցնում»:  

Բաւականին ժամանակ էր անցնելու որ հեռուներից եկած երիտասարդ հայը, վերջապէս, հասկանար, 

թէ մարկիտանուհի կոչուածները միայն ուսանողների հետ են լինում, ճիշտ եւ ճիշտ բանակին 

ուղեկցող կանանց պէս, այն տարբերութեամբ որ դորպատեան մարկիտանուհիները ապրում են 

ուսանողական անհոգ եւ ոչ թէ զինուորական երթերի մէջ անցնող ծանր ու հոգնեցուցիչ կեանքով: 

«Համալսարանականները դուրս են գալիս առանց համազգեստի, տարօրինակ հագուստներով, խռիւ 

մազերով եւ ծոպաւոր խայտաբղետ գդակներով,— շարունակում է պատմել Ականատեսը:— Քայլելիսª 

նրանք մայթերից հրում են բոլորին, ում չեն սիրում, յատկապէս ռուս պաշտօնեաներին որոնց վրայ 

յարձակուելով, երբեմն նոյնիսկ ծեծում են»:  

Ուսանողները ապրում էին ընկերակցութիւններով: Իսկ ընկերակցութիւնները, բնական է, 

ստեղծւում էին ազգային յատկանիշներով: Հետեւաբար, երիտասարդները ապրում էին առանձին 

թաղամասերի մէջ: Դորպատի այդ թաղամասերն էին լեհականը, էստականը, գերմանականը:  

«Թէեւ ուսանողները տարբեր ծագում ունէին, բայց նրանց ընկերակցութիւնը ամուր էր եւ 

հաստատուն: Ոմանք ունեւոր ազնուականների զաւակներ էին. վարձում էին ընտիր բնակարաններ եւ 

սպասաւորներ ունէին: Ոմանց ծնողները հազիւ էին ծայրը ծայրին հասցնումª զաւակներին օգնելու 

համար: Եւ շատերն էլ ապրում էին ուսանողական իրենց թօշակով, բնակարաններ էին վարձում 

ձեղնայարկերի մէջ, եւ այդ բնակարանները յաճախ չէին էլ տաքացւում: Բայց բոլորը ընկերութիւն 

էին անում հաւասարապէս, հարկ եղած պարագային դատարկում էին իրենց գրպանները մինչեւ 

վերջին պղնձադրամը, միասին սուսերամարտութեան վարժութիւնների էին գնում մարզասրահ, եւ 

նրանց հետ էլ համալսարանի վերատեսուչը»,— պատմում է Ականատեսը: 

 

ALMA MATER1  

Թիֆլիսեան ուսումնառութիւնը Խաչատուրին գիտելիքների բաւարար պաշար չէր տուել, որպէսզի 

նա կարողանար ուսումը շարունակել դորպատեան հաստատութիւններից որեւէ մէկի մէջ: Նա չէր 

տիրապետում նաեւ գերմաներէնին որ դասաւանդումների հիմնական լեզուն էր:  

Ի դէպ, Ֆրիդրիխ Պարրոտը ինքն էլ առանձնապէս հակուած չէր, որ իր երիտասարդ բարեկամըª 

«սիրելի Հայը», ինչպէս առաջին իսկ օրերից սկսեցին անուանել Աբովեանին այս օտարութեան մէջ, 

սովորական ուսումն ստանայ: Քանի որ սեփական աչքով էր տեսել այն խաւարամիտ իրականութիւնը, 

որ գոյութիւն ունէր հայ ժողովրդի համար, ուստի Ֆրիդրիխ Պարրոտը որոշել էր ոչ թէ մի առանձին 

գիտութեան ուղղութիւն տալ երիտասարդին, այլ նրան կրթել բազմակողմանի գիտելիքներով: 

Պարրոտը երիտասարդին ուզում էր պատրաստել որպէս զարգացած մի ուսուցիչ, որին վիճակուած էր 

լինելու առայժմ միայնակ կազմակերպել լուսաւորութեան գործը Հայաստանի մէջ: Հետեւաբար, 

Խաչատուր  Աբովեանը պէտք է հմուտ լինէր բազմաթիւ գիտութիւնների ասպարէզի մէջ, նաեւ 

մասնագիտանալով որպէս մանկավարժ եւ, անշուշտ, եւրոպական մակարդակով: 

Ֆրիդրիխ Պարրոտը մշակեց ուսումնառութեան յատուկ մի ծրագիր, որ իւրացնելու համար 

Աբովեանն առայժմ անհատական պարապմունքների էր գնալու համալսարանական դասախօսների 

տները:  

Կարճ ժամանակ անց, շարունակելով անհատական դասընթացները, նա սկսեց յաճախել նաեւ 

ուսուցիչներ պատրաստող ճեմարան, յետոյª գիմնազիոն:  

Նա ուսանում էր ոչ միայն լատիներէն, այլեւ գերմաներէն, ֆրանսերէն եւ ռուսերէն: 

                                         
1 Ստնտու Մայր (լատ.)։ 



Ուսումնասիրում էր եւրոպական գրականութիւն, մանկավարժութեան գիտելիքներ էր իւրացնում, 

ծանօթանում էր իմաստասիրութեանը, սովորում էր աստղագիտութիւն, երկրաչափութիւն, 

աշխարհագրութիւն, բնագիտութիւն, պատմութիւն, երաժշտութիւն: 

Այսօրինակ ծրագիրը հարմար էր նաեւ այնքանով, որ հեռաւոր Հայաստանից Եւրոպա հասած 

երիտասարդը մեծաւ մասամբ հեռու կը մնար ուսանողական այն խենթութիւններից, որոնց 

հետեւանքով համալսարանականներից ոմանք հէնց ուսանողական նստարանին էլ ծերանում էին, 

դառնալով «յաւերժական ուսանող». ոմանք աւարտական վկայականն ստանալուց առաջ հասցնում էին 

ամուսնանալ, երեխաներ ծնել, եւ ծննդավայր վերադառնալ որպէս արդէն ընտանիքով 

ծանրաբեռնուած հայր, միշտ կարօտելով անցած գնացած երիտասարդութեան անհոգ  տարիները. 

ոմանք էլ, ինչպէս վկայում  է Ականատեսը, ընդհանրապէս գլուխներն առնում եւ մէկ օտարութիւնից 

գնում էին մէկ այլ օտարութեան մէջ կորչելու: 

Դորպատի ուսանողական աւանդական եւ ազատ կեանքը որ այնքա°ն տարբեր էր ռուսական միւս 

համալսարանների մէջ սահմանուած գրեթէ զինուորական կարգուկանոնից, ամէնից առաջ 

պայմանաւորուած էր եւրոպական այդ քաղաքի մէջ նրանցª քաղաքականութիւնից հեռու պահելու 

նպատակով: 

Գերադասելի էր, որ ուսանողները զբաղուէին իրենց «պատիւը պաշտպանելու» համար 

սուսերամարտի վարժութիւններով. կարծէին, թէ հայրերի երկիր կոչուածը սոսկ ծննդավայր է, իսկ 

ազատութիւնն էլ հէնց այն, ինչ այնուհանդերձ հանդուրժում էին թէ° համալսարանի 

ղեկավարութիւնը եւ թէ° քաղաքապետն ու ոստիկանապետը: 

Բայց… 

Բայց մի±թէ հնարաւոր էր ապրել ֆրանսական յեղափոխութիւնների մթնոլորտի մէջ, որ տարածուել 

էր Եւրոպայով մէկ եւ անմասն մնալ խմորումներից ու իրադարձութիւններից: Անշուշտ, հնարաւոր 

չէր: Եւ Խաչատուր Աբովեանը իսկական ազատութեան էութիւնը ճանաչելու էր այդ եռքի մէջ եղած 

լինելու շնորհիւ... 

 ՊԱՏԻՒ, ՀԱՅՐԵՆԻՔ, ԱԶԱՏՈՒԹԻՒՆ 

Քառասնամեայ վաղեմութիւն ունեցող յեղափոխական դէպքերը, որոնք տեղի էին ունեցել 

Ֆրանսայի մէջ, ուսանողների շրջանակին յայտնի էին նաեւ իրենց ողբերգական հետեւանքներով:  

Տեղի էր  ունեցել անարդար արիւնահեղութիւն:  

Ոչ ոք, անշուշտ, չէր մոռացել աւելի քան չորս տասնամեակ առաջ ֆրանսական 

իրադարձութիւնները խմորած գործիչներին եւ նրանց ճակատագրերը, որպիսիք ունեցան, 

հաստատելով այն ճշմարտութիւնը, թէ Բարի Գործը հնարաւոր չէ իրականացնել յանցագործ 

արիւնահեղութեամբ: 

Ովքե±ր էին նրանքª Միրաբոն, Մարատը, Ռոբեսպիերը, Դանտոնը…  

Հոնորէ Միրաբո*. Փարիզի փողոցների ու հրապարակների համար յեղափոխական, իսկ Ազգային 

Ժողովի մէջª թագաւորական: Թէեւ մեղադրուեց ծախուելու մէջ եւ դատապարտուեց լապտերասիւնից 

կախուելու, բայց ութ ամիս շարունակ թագաւորին ու յեղափոխութեանը միաժամանակ ծառայելուց 

յետոյ, 1791ի Մարտ ամսին Միրաբոն վախճաուեց  իր անկողնու մէջ: Շուրջ երեք հարիւր հազարանոց 

թափօրը դէպի  յաւերժութիւն ճանապարհեց նրան, յուղարկաւորելով Պանթեոնի մէջ... Բայց 

պարզուեց որ յեղափոխութիւնները չեն խնայում նոյնիսկ իրենց  ստեղծած միւթոսներին, ստիպում 

են վերանայել արժէքները, եւ այն էլ պատմական շատ կարճ միջոցի ընթացքին: Հազիւ երկու տարի 

անց, երբ բացայայտուեցին Միրաբոյի գաղտնի կապերը թագաւորի հետ, մի նոր հրամանով նրա 

դեռեւս չքայքայուած դիակը հանեցին գերեզմանից եւ նետեցին կենդանիների մորթազերծարան: 

 Ծախուելու եւ երկդիմի գործելակերպի համար Միրաբոյին մեղադրող Ժան Պոլ Մարատը* մինչեւ 

յեղափոխական ասպարէզ իջնելը զբաղուել էր գիտութեամբ եւ ուզում էր բժիշկ դառնալ: Սիրում էր 

ողջողջ հերձել կենդանիներին եւ խոստովանել էր. «Եթէ օրէնսդիր լինէի, ապա կը պնդէի, որպէսզի 

յանուն հայրենիքի եւ ընդհանուր մարդկութեան, մահուան դատապարտուած յանցագործների վրայ 



բժիշկները նոր ու դժուարին վիրահատութիւնների փորձեր կատարեն»: Իսկ երբ այս 

խոստովանութիւնից տասը տարի անց յեղափոխութիւնը Մարատին տրամադրեց օրէնսդիրի ու 

դիկտատորի իշխանութիւն, նա սկսեց կիրառել մի նոր սկզբունք. «Ոմանց համար փոքր ցաւª յանուն 

ուրիշների մեծ բարօրութեան»: Այդ սկզբունքը կիրառելիս, նա ձեռքի նշտարը փոխարինեց 

գիլոտինով: Եւ մի քանի տասնեակ հազար մարդ գլխատուեցին: Չգիտես ինչո°ւ, առանց հեգնանքի 

նրան անուանում են նաեւ «ժողովրդի բարեկամ»: Եւ այդ «բարեկամին» դաշոյնահարեց վրիժառու մի 

կին այն ատեն, երբ Մարատը լոգանք էր ընդունում: Այս էր պատճառը, որ նա խուսափեց գիլոտինից:  

Յակոբինեան արիւնալի ահաբեկչութեան ղեկավարն էր Հասարակական փրկութեան կոմիտէի 

փաստական առաջնորդ Մաքսիմիլիան Մարի Իզիդոր դը Ռոբեսպիերը* որ տեսականօրէն հիմնաւորել 

էր յեղափոխական իշխանութիւն կազմակերպելու մի նոր ձեւª յեղափոխականժողովրդավարական 

դիկտատուրա, որ փոխարինելու էր սահմանադրականին: Նա նեղ մտահորիզոն ունեցող մարդ էր եւ 

իրական կեանքից կտրուած լինելով, դարձել էր յեղափոխութեան գաղափարի ֆանատիկոս: 

Տեսականօրէն ազնիւ նկատառումներ ունենալով, նա Փարիզը ողողել էր գլխատուող մարդկանց 

արեան գետերով: Բայց կարճ ժամանակ անց նա ինքը գլուխը դրեց գիլոտինի շեղբի տակ: 

Հասարակական փրկութեան կոմիտէի ղեկավարներից էր Ժորժ Ժակ Դանտոնը* որ դառնալով 

Արդարադատութեան նախարար, սկսեց կաշառք վերցնել: Յեղափոխութեան շնորհիւ նա, ի վերջոյ, 

կարողացաւ բաւարարել շքեղ կեանքի ու իշխանասիրութեան անզուսպ իր ձգտումը: Նրան 

մահապատժի ենթարկեցին իր իսկ բազկակիցները: Մահից առաջ Դանտոնի վերջին խօսքը եղել էր. 

«Յեղափոխութեան ժամանակ իշխանութիւնն անցնում է առաւել փչացած մարդկանց ձեռքը»: 

Այսպիսին էին «յեղափոխութեան մեքենավարներ»ը, որոնք մի քանի տարիների ընթացքին 

յեղափոխութեան դահիճներից վերածուեցին յեղափոխութեան զոհերի: 

Ռուսաստանի մէջ յեղափոխական գաղափարները տարածւում էին արագօրէն եւ ծայրայեղ 

ըմբռնումներով: Եւ այդ գաղափարների ամենայն արտայայտութիւն նման էր ծուռ հայելու մէջ 

պատկերի արտացոլումիª ձեւախախտուած, սոսկալի կամ ծիծաղելի: Մոլագար հրապարակախօսութեամբ 

արդէն փորձում էին ներշնչել, թէ ինչո±ւ ոչ, մարդկութեան  մի  փոքր  մասը երջանկացնելու  համար  

կարելի է հրով ու սրով ոչնչացնել բոլոր միւսներին: Այս արդէն Ժան Պոլ Մարատի որդեգրած «Ոմանց 

համար փոքր ցաւª յանուն ուրիշների մեծ բարօրութեան»: ըսկըզբունքի առաւել բացայայտ 

տարբերակն էր, որտեղ «ոմանց համար փոքր ցաւը» փոխարինուած էր զանգուածային 

գլխապարտութիւնների ծրագրով: Եւ ոչ ոք չէր ուզում լսել երբեմնակի հնչող այն ձայները, թէ 

հաւասարութեան, եղբայրութեան եւ ազատութեան մասին ամենայն գաղափար բռնութեամբ 

հաստատելը ինքնին ժխտում, բացասում է թէ° հաւասարութիւնը, թէ° եղբայրութիւնը եւ թէ° 

ազատութիւնը:  

Այս գաղափարները, որոնք մարդասիրական էին, հրապուրիչ, ոգեւորող, ի հարկէ, դժուար էր զանց 

առնել, նկատի ունենալով, որ դրանց իրականացումի ճանապարհը արիւնոտ է: Ինչպէս այն օրերին, 

նոյնպէս եւ հետագային նոյնքան դժուար, գրեթէ անհնար էր լինելու երիտասարդութեանը համոզել, 

թէ ամենայն գաղափար հասարակական կեանքի մէջ ներմուծելն ունենում եւ ունենալու է աղետալի 

հետեւանքներ: Քանի որ հասարակական կեանքը ընթանում է իր ներքին օրինաչափութիւններով, իսկ 

գաղափարները սոսկ բացայայտում են նոր, դեռեւս անյայտ ընթացքներ, որոնց միջամտելը միշտ յղի 

է կործանարար հետեւանքներով: 

Եւ յեղափոխութիւններին յաջորդում են զանգուածային մահապատիժները, որովհետեւ 

անհանդուրժելի են դառնում այն մարդիկ, ովքեր հրաժարւում են պարտադրուած երջանկութիւնից, 

պարտադրուած եղբայրութիւնից, ի վերջոյª նոյնիսկ դրախտից, եթէ այդ դրախտը նոյնպես 

պարտադրուած է: 

«Ազգային Ժողովը,— գրում  է Ականատեսը 18րդ դարավերջի յեղափոխական իրադարձութիւնների 

մասին,— քրէական մեղքով մեղանչեց ոչ միայն թագաւորի, այլեւ նոյն ազգի նկատմամբ, որի 

անունից հանդէս էր գալիս... Եւ այս յանցանքից ծնուեցին բոլոր անիրաւութիւնները»: 

 



 

1830  

կամ   

ԳԱՂԻԱԿԱՆ ԱՔԱՂԱՂԻ ԵՐԿՐՈՐԴ ԿԱՆՉԸ 

 

«Եթէ նոյնիսկ արեան ծովեր են մեզ բաժանում ազատութիւնից, միեւնոյն է, 

կը նուաճենք այն»: 

                         Լիւդվիգ ԲԵՈՐՆԷ* 

 

«Բանաստեղծը հզօր է այնքան ժամանակ, քանի չի լքել իրական հողը եւ 

անզօր է դառնում, երբ սկսում է երազանքին տրուածª սաւառնել կապոյտ 

եթերով»:            

                          Հայնրիխ ՀԱՅՆԷ* 

 

Խաչատուր Աբովեանը, գալով իրեն անծանօթ քաղաքակիրթ մի աշխարհ, տեղափոխուել էր ոչ 

միայն տարածութեան, այլեւ ժամանակի մէջ որ պատմական 1830 թուականն էր: 

Դորպատ ժամանելուց մի քանի շաբաթ առաջ, Յուլիսին, Ֆրանսայով մէկ տարածուել էր 

յեղափոխութեան նոր ալիքը: Թէեւ մարդկանց յիշողութիւնից դեռեւս չէին ջնջուել քառասնամեայ 

վաղեմութիւն ունեցող ողբերգական իրադարձութիւնները, այնուհանդերձ, հարեւան երկրների մէջ 

եւս յուզումներ սկսուեցին: Այդ յուզումները ամէնից շատ արտայայտւում էին ոչ թէ հասարակական 

իրադարձութիւններով, որպիսիք յատկանշական էին Ֆրանսային, այլ մարդկային մտածողութեան 

մէջ:  

Եւրոպական ժողովուրդները «երիտասարդացան»: Ամենուրէք ստեղծուել էին 

կազմակերպութիւններ, որոնց մէջ ընդհանուրը ամէնից առաջ «երիտասարդ» կոչուելն էրª 

«Երիտասարդ Իտալիա», «Երիտասարդ Գերմանիա», իսկ երկուերեք տասնամեակ անց, երբ եւրոպական 

ազատագրութեանը հաղորդակցուած հայ երիտասարդները նոյնպէս կը կազմակերպուէին, այն 

ժամանակ էլ կը ստեղծուէր «Մանուկ Հայաստան»ը: 

Յուլիսեան յեղափոխութիւնից յետոյ երկու մոլեգին երիտասարդներª Լիւդվիգ Բեորնէն եւ 

Հայնրիխ Հայնէն անմիջապէս մեկնեցին Փարիզ: Այնուհետեւ, կարճ ժամանակ անց, Գերմանիայի մէջ 

հրատարակուեց Բեորնէի «Փարիզեան նամակներ»ը, որոնք ցնցող էին իրենց հրապարակախօսական 

լարուածութեամբ: 

Բեորնէն բացայայտում էր հասարակական մտքի ծուլութիւնը, հետամնացութիւնըª ընդհանրապէս, 

գաւառամտութիւնը, տգիտութիւնն ու խաւարամտութիւնը եւ դրանցով պայմանաւորուած ազգային 

պարծենկոտութիւնը: Քրիստոնէութիւնը նա գնահատում էր որպէս ժողովրդավարութեան  եւ  

մարդասիրութեան կրօն: Նրա նամակների ընդհանուր լարուածութիւնը ազատասիրութիւնն էր. եւ, 

բնական է, կառավարութիւնը արգելեց այդ գիրքը եւ այդ արգելքով աւելի մեծացաւ գրքի նկատմամբ 

հետաքրքրութիւնը: 

Հայնրիխ Հայնէն քերթողական իր արուեստով, հրապարակախօսութեամբ ու յօդուածներով 

հետեւողականօրէն պայքարում էր յանուն մտքի ազատութեան եւ խորտակում էր արուեստի ու 

գրականութեան վիպապաշտական աւանդութիւնները: Բանն այնտեղ հասաւ, որ Գերմանիայի մէջ 

քրէական օրէնքով եւ ոստիկանութեան հետապնդումներով սկսեցին հալածուել «Երիտասարդ 

Գերմանիա»: կազմակերպութեան գրքերը հրատարակողներն ու տարածողները:  

Այս անակնկալ իրադարձութիւնների մէջ մոլորուած Խաչատուր Աբովեանի համար ամէնից 

անհասկանալին լեհերի ապըստամբութիւնն էր Ռուսաստանի դէմ: Երիտասարդը, որ Պետերբուրգից 



Դորպատ գալու ճանապարհին կառքի մէջ բանաստեղծութիւն էր յօրինում Հայոց ազգը փրկելու 

համար իրենց խաչով հիւսիսից եկած բարերար ռուսների մասին, տարակուսանքների մէջ ընկաւ, թէ 

ինչո°ւ են լեհերը զէնքը ձեռքին ելնում նոյն այդ ռուսների դէմ: 

Նա դեռ պէտք է ճանաչէր, թէ ինչ բան է Ազատութիւնը եւ ին°չ գնով ժողովուրդը կարող է այն 

ունենալ: 

Գաղիական աքաղաղի կանչը դորպատեան երիտասարդութեան ականջների մէջ արձագանգւում էր 

ոչ թէ յեղափոխութեան «մեքենավարներ»ի օրինակով, որոնց աւազակաբարոյ գործունէութիւնը 

աւարտուել էր արդարացի պատիժներով, այլ Կարլ Մոորի* հաւատամքով:  

Իւրաքանչիւր երիտասարդ որ հաւատարիմ էր ընկերակցութեան աւանդական օրէնքներին, իրեն 

պատկերացնում էր արդարների դատը պաշտպանող մի Կարլ Մոոր, որի բոլոր արարմունքները, 

սակայն, յանցագործութիւններ էին տէրունական օրէնքի առաջ եւ նա համարւում էր աւազակ: 

Աւազակ, որ իր մէջ մարմնաւորում էր Արժանապատուութիւնը, Հայրերի երկրի եւ այդ երկրի 

Ազատութեան գաղափարը: 

Աւազակª որի խօսքերն էին կրկնում ուսանողները. «Ազատութիւնն է հսկաներ եւ դիւցազուններ 

ծնում»: 

 

ՕՐԱԳՐՈՒԹԻՒՆՆԵՐ 

Դորպատ ժամանելու հէնց առաջին օրերից Խաչատուր Աբովեանը սկսեց նոթագրութիւններ անել 

կամ, ինչպէս ինքն է ասում. «Նշել անցկացրած օրերը»: Օրագրութիւնները օգտակար են, համոզուած 

էր նա, քանի որ հնարաւորութիւն են տալիս անցեալը համեմատել ներկայի հետ, սխալմունքներից 

կատարել համապատասխան եզրակացութիւններ, լաւ ժամանակներին յիշել անցեալ ձախորդ օրերը, 

իսկ ձախորդութեան շերտի մէջ ընկնելիսª չյուսահատուել, քանի որ թերթելով օրագիրը, կարելի է 

մխիթարուել եւ զԱստուած օրհնել այն ամէնի համար, որ երբեմն շնորհել է քեզ ու նաեւ աղօթել Նրա 

կամքին յանձնելով քո ապագան: 

* * * 

«Օրագրութիւնն անհրաժեշտ է յատկապէս օտար աշխարհ գնալիս: Եթէ ուրիշ որեւէ բան չլինի գրի 

առնելու, ապա բաւական է թէկուզ տեղի վարքն ու բարքը նկարագրել, որպէսզի իմ հայրենակիցները 

կարողանան այդ ամէնն իմանալ: Եւ ամէնը, ինչ հաւանեն եւ օգտակար համարենª ընդօրինակեն: Բացի 

սրանից, անշնորհակալ ու ապերախտ է այն մարդը, որ ուրիշների արած լաւութիւնները միայն ինքը 

վայելի, այդ ամէնին հաղորդակից չանի իր բարեկամներին ու, այդպիսով, ինքն էլ ամէնը 

մոռացութեան մատնի»: 

* * * 

Այսօր լրացաւ մէկ տարի, ինչ եկել եմ Դորպատ: Առաւօտեան նախ գնացի եկեղեցի, յետոյ այցելեցի 

իմ բարերարին:  

— Սիրելի Աբովեան,— ասաց ուսուցչապետ Պարրոտը: — Փառք Աստծոյ, որ ձեր բարի վարքի 

շնորհիւ խաղաղութեամբ անցկացրիք տարին եւ այժմ ինքներդ կարող էք տեսնել ձեր մէջ կատարուած 

փոփոխութիւնները: Ես այն մտահոգութիւնն ունէի, թէ օդեղանակներին չէք ընտելանայ: 

Ուզում էի շնորհակալութիւն յայտնել, բայց նա իմ խօսքն ընդհատեց, ասելով. 

— Աստծուն շնորհակալ եղէք, սիրելիս, եւ ոչ թէ ինձ: Եւ լսէք, թէ ի°նչ կ’ասեմ ձեզ… Երբեք 

չմոռանաք ձեր հայրենիքը: Եւ պարտաւոր էք օգտակար լինել հայրենակիցներին: Հայը պատուական 

ազգ է: Ամէն տեղ դուք կարող էք հպարտանալ ձեր ժողովուրդով: Իմ խորհուրդն այն է որ դուք 

խոնարհ լինէք, լինէք հեզ ինչպէս Քրիստոսն էր: Կ’ուզենայի որ դուք մենակ չլինէիք: Ընկեր 

ունենայիք, որպէս զի միասին իրականացնէիք ձեր բոլոր նախաձեռնութիւնները: 

* * * 



Ժամանեց իմ բարեկամ պարոն Հագէնը: Շատ ուրախացայ: Երեկոյեան այցելութեան գնացի: Գրկեց 

ինձ, ասելով. «Armenier, lieber Armenier»: Յետոյ սենեակ մտաւ նրա կինն ու համբուրելով ինձ, 

հարցուփորձ արեց իմ որպիսութիւնից եւ ասաց. 

— Միշտ յիշել եմ ձեզ ու պատմել ձեր մասին: Եւ ազգականներս, որ չեն ճանաչում, հեռուից հեռու 

սիրահարուած են ձեզ: 

* * * 

Այս երեկոյ պարոն Բրոքը առաջարկեց երաժշտութեան դաեր առնել իրենից: 

* * * 

Երեկոյան այցելեցի ուսուցչապետ Ֆրիդլենդերին, որից թւաբանութեան դասեր եմ առնում: Յետոյ 

պահեց թէյի: Զրուցեցինք Հեգելի* ու նրա իմաստասիրութեան շուրջ: Տուեց նրա գրքերից մէկը: 

Թերթեցի, ասելով, թէ դժուար է հասկանալ: «Ես էլ եմ դժուարանում հասկանալ»,— ասաց նաª ինձ 

մխիթարելու նպատակով: Խօսք բացուեց իմ տնեցիներից: Հետաքրքրուեց, թէ ինչպէս են ապրում 

ծնողներս: Ինչպէս է մեր աշխարհի վիճակը: Խորհուրդներ տուեց երեխաներին կրթելու մասին: «Եթէ 

միայն մեր ունեւորները հիմա լսէին ձեզ եւ համատեղ ուժերով ազգային դպրոց հիմնէին»,— ասացի 

ես: Ասացի նաեւ, թէ ինձ համար ցանկալի կը լինէր, եթէ Ռուսաստանը Հայաստանը տիրած լինէր 

ամբողջութեամբ: 

* * * 

Ուսուցչապետ Պարրոտի տանը զբաղուած էինք գլոբուս սարքելով: «Կ’ուզենայի գիտենալ,— ասաց 

նա,— թէ ձեզª հայերիդ կառավարող մարդիկ պատուակա±ն են, ազնի±ւ եւ այնպիսի±ք որ 

գայթակղութիւնների չտանեն ձեզ, ձեր հաւատը չխախտեն: Կարծում եմ, թէ կը լինեն անձինք, որ 

օտարին դիւր գալու համար, հնարաւոր է, թուլացնեն իրենց հաւատը: Մի բան, որ բնաւ ցանկալի չէ: 

Ձեր ամենամեծ հպարութիւնը հաւատն է լինելու, քանի որ բոլոր քրիստոնէաները միաորուած են 

Քրիստոսով»:  

* * * 

Տիկին Ֆրիդլենդերը սիրով համաձայնեց սովորեցնել, թէ ինչպէս են իրենք հաց թխում: Ինձ 

տարաւ խոհանոց եւ սպասաւորին յանձնարարեց ցոյց տալ խմոր բռնելը: Երկու բաժին սպիտակ ալիւր, 

մէկ բաժին կաթ, յետոյ իւղ, նաեւ աղ: Հունցել ալիւրը, աւելացնել գարեջրի մերան: Թողնել որ խմորը 

թթուի, յետոյ թխել: 

Պարոն Հագէնը, որ նոր էր վերադարձել Գերմանիա կատարած ուղեւորութիւնից, պատմեց իրենց 

ազատութեան մասին: «Երանի թէ երբեմն կարողանայիք գնալ Գերմանիա, որպէսզի տեսնէիք, թէ 

ինչպէս են մարդիկ ապրում»,— ասաց նա:  

* * * 

Երեկոյեան այցելեցի մաթեմատիկայի ուսուցչապետ Բարդելսին: Նրա կինը որ նստած գուլպայ էր 

հիւսում, վեր թռաւ ու ձայն տուեց, թէ «Պարոն սարկաւագն է եկել»: Ուսուցչապետն իր 

ուրախութիւնն յայտնեց իմ այցելութեան առթիւ, հարցրեց իմ որպիսութիւնը, ուսումնառութեան 

ընթացքը, յետոյ խօսեց ազատութեան մասին, որ պէտք է ունենան բոլորը: «Ազատութիւնն է ծնում 

ամենայն բարիք: Ինձ յայտնի  է,  թէ  որպիսի  անօրինութիւններ են անում ռուս պաշտօնեաները 

ձեր երկրի մէջ,— ասաց նա:— Դուք ուրիշ ելք չունէք, քան ազգային ոգին արթնացնելը: Ամէն մի 

ժողովուրդ պէտք է գիտենայ իր բարին եւ ձգտի նրան: Ձեր ազգը կորովի ազգ է, միայն թէ 

անհրաժեշտ է որ գօտեպնդէք ձեզª յանուն հայրենիքի ազատութեան»: Ես նրան յայտնեցի իմ այն 

միտքը, թէ պէտք է հայազգի զօրականներ պատրաստելու հնարաւորութիւն ստեղծել, որոնք կը 

պաշտպանէին մէր տէրութիւնը: Հաւանութիւն տալով իմ խօսքին, նա ասաց. «Ձեր ծրագրերը 

վիթխարի են, սիրելի Հայ, Աստուած տայ, որ դրանք իրականութիւն դառնան: Այդ երբեք պէտք չէ 

մոռանալ»: Երբ ոտքի ելայ հրաժեշտ տալու, լապտերն առածª նա ինձ ուղեկցեց մինչեւ դրսի դուռը եւ 

ասաց, որ իրեն միշտ էլ հաճելի են իմ այցելութիւնն ու մեր զրոյցները:    



* * * 

Թիֆլիս ապրող բարեկամից նամակ ստացայ: «Ինչպէս բանաւոր ասել եմ, նոյնն էլ հիմա կտակում 

եմ քեզ իմ նամակով, Խաչատո°ւր, հոգի°ս: Երկու բան ունեմ ասելու եւ աղաչում եմ որ լսես քեզ 

յատուկ հեզութեամբ: Առաջինն է հայոց կրօնի եւ սուրբ եկեղեցու ամուր եւ անքակտելի 

պահպանութիւնըª լիւթերականների քարոզութիւնների  դէմ որ անդադար ջանք են թափում 

մարդկանց որսալ իրենց աւետարանական դաւանութեան մէջ: Քեզ թող օրինակ լինեն Մակաբեանները, 

որոնք մինչեւ մահ մաքառեցին հայրենի օրէնքի թշնամիների դէմ: Երկրորդըª ողջախոհութիւնը եւ 

ժուժկալութիւնն է կրքերի բռնութեան դէմ: Այս դէպքում պէտք է լինես, հոգի°ս, Յովսէփի նման, 

յաղթի°ր եւ մի° յաղթուիր մարմնիցդ, որ դու էլ Յովսէփի նման Աստծով բարձրանաս իմաստունների 

գահը*»:  

* * * 

Երազ տեսայ: Իբր քարոզում էի Հայաստանի եկեղեցիներից մէկի մէջ: Յանկարծ երեւաց իմ 

բարերարը, որից պատկառելովª լռեցի: Բայց նա խրախուսեց ինձ, ասելով. «Ուսում տուէք Հայ 

մանուկներին, ուսում տուէք: Ինչո±ւ լռեցիք»: 

* * * 

Բժիշկ Ֆոգելզանգը  խնդրեց, որ ուղեկցեմ իրեն հիւանդանոց, որտեղ բերել են լեզու չիմացող մի 

զինուորի: Նա յոյս ունէր, որ գուցէ կը հասկանամ այդ կովկասցի հիւանդի լեզուն: Շատ ուրախացայ 

նաեւ յուզուեցի, որ հանդիպելու եմ հայրենակիցի: Թէեւ այդ հիւանդը չերքեզ էր, բայց պանդուխտի 

համար ի±նչ նշանակութիւն ունի, թէ հայրենակիցը մահմեդական է կամ քրիստոնեայ: Բոլոր գործերս 

թողեցի եւ բժշկի հետ գնացի հիւանդանոց: Տեսնելով հիւանդ չերքեզին, ողջագուրւեցի եւ փորձեցի 

խօսել հետը նախ թաթարերէն, ապա վրացերէն, բայց նա չհասկացաւ: Հարցրեցի, թէ որտե°ղ է ծնուել, 

ի°նչ հիւանդութիւն ունի, բայց ոչ մի պատասխան չստացայ: Հիւանդասենեակի միւս հիւանդները 

պատմեցին, որ նա ո°չ քնում է եւ ո°չ էլ ուտում, այլ երբեմն ջուր է խմում:  Բժիշկ Ֆոգելզանգը 

քննեց նրան, փորձեց հասկանալ, թէ մարմնի որ մասերն են ցաւում: Յետոյ անցաւ միւս հիւանդին: 

Բայց ես չէի կարող այդքան հեշտութեամբ հեռանալ իմ հայրենակիցից: Կանգնել էի նրա գլխավերը, 

նայում էի դէմքին, իսկ մտովի արդէն հայրենիքիս մէջ էի: Ցաւերս մեղմանում էին իմ հոգոցներով եւ 

նրա հարազատ դէմքը ջերմացնում էր սիրտս: Հիւանդը հարցում արեց, թէ արդեօք թուրք չե±մ: «Ոչ», 

պատասխանեցի: Նա ուտելիք խնդրեց: Օգնեցի որ նստի անկողնի մէջ: Սեւաթոյր մազեր ունէր, 

փոքրիկ մօրուք, եւ բարձրահասակ էր:   

Երեկոյան այցելութեան գնացի պարոն Պարրոտին: Պատմեցի չերքեզի մասին: Եւ զարմանքով 

տեսայ որ բոլորը իրենց կարեկցանքն արտայայտեցին: Եւ իմ բարերարը պատուիրեց, որ յաճախակի 

այցելեմ հիւանդին, ինչպէս, ի դէպ, ինքս էլ որոշել էի: Իսկ առողջանալուց յետոյ անպայման իր տուն 

բերեմ:  

«Չերքեզները ազնուական ազգ են: Կ’ուզենայի նրան հիւրընկալել իմ տանը»,— ասաց նա: 

Տնեցիները նոյնպէս պատուիրեցին ուշադիր լինել հիւանդի նկատմամբ եւ չմոռանալ հրաւերը: Իմ 

սիրտը հէնց այդ էլ վկայում էր: 

* * *   

Ճեմարան գնացի: Դիմացս ելաւ մի երեխայª հազիւ ութ տարեկան եւ ուրախուրախ ասաց. «Այսօր 

մէր քննութիւնն է»: «Կարո±ղ եմ ես էլ ներկայ լինել», հարցրեցի «Ինչո±ւ չէ, համեցէք»,— ասաց նա 

եւ ինձ առաջնորդեց մի դահլիճ, որտեղ առաջին անգամ էի լինում: Արդէն եկել էին ուսուցչապետներ 

Քրուզէն, Ստրուվէն, Ֆրիդլենդրը, կրօնի ուսուցիչ Բուբրիկը: Պարոն Բեդերմանը կլավիր էր 

նուագում եւ աշակերտները երգում էինª բեմի վրայ կանգնած: Այնուհետեւ, ուսուցիչները սկսեցին 

հարցեր տալ թւաբանութիւնից, հին պատմութիւնից, աշխարհագրութիւնից: Եւ երեխաները 

պատասխանում էին այդ հարցերին: Ինձ համար ամէնից զարմանալին այն էր, որ եօթնից մինչեւ 

տասը տարեկան այդ մանուկները այնպիսի գիտելիքներ ունէին, որպիսիք ես չունեմ իմ այս 

տարիքին: Նոր միայն հասկացայ, թէ ի՛նչ եմ ես եւ ի°նչ են մեր գիտունները: Տուն դարձայ, եւ հոգիս 



խռովուած էր իմ եւ հայրենակիցներիս տգիտութեան պատճառով: Եւ ոչ մի մխիթարութիւն չունէի: 

Ինքս ինձ փոքրինչ հաշտեցնելու նպատակով որոշեցի այցելել հիւանդ չերքեզին: Քաղցրաւենիք 

գնեցի ու գնացի հիւանդանոց: Ուրախութեամբ տեսայ որ վիճակը համեմատաբար լաւ է: Սիրով 

վերցրեց քաղցրաւենիքը, շնորհակալութիւն յայտնեց իր լեզուով, որ, աւա՜ղ, չէի հասկանում: Սիրտս 

փուլ եկաւ եւ աչքերս լցուեցին… 

* * * 

Մի քանի օր է, ինչ չեմ կարողանում հանգստանալ: 

Ամենուրէք աչքիս առաջ էր մանուկների քննութիւնը: Ես ամաչում էի որ իմ այս տարիքին նրանց 

չափ գիտելիքներ չունեմ: Այս առաւօտ եկեղեցի գնացի եւ յետոյ որոշեցի այցելել իմ բարերարին եւ 

նրան պատմել սրտիս ցաւը: Լսելով ինձ, նա ասաց, «Ո°չ, սիրելիս, ի զուր էք այդպէս կարծում: Ճիշտ 

կը լինի, եթէ նկատի ունենաք որ այստեղ գտնուելու կարճ միջոցին որքա°ն էք առաջադիմել: Նախ եւ 

առաջ դուք լեզու էք սովորել եւ շատ աւելի լաւ էք իւրացրել գերմաներէնը, քան նոյն այս քաղաքի 

մէջ ծնուած եւ ապրող ռուսները: Եւ յետոյ, նկատի ունեցէք, որ նրանք ուսանում են ոմանք 

օրէնսգէտ, ոմանք բժիշկ, ոմանք աստուածաբան դառնալու համար: Նրանց սովորածը ձեզ հարկաւոր 

չէ: Դուք աւելի հիմնաւոր եւ բազմակողմանի ուսում էք առնում: Եւ ինքներդ ձեզ մի° մեղադրէք: Ձեր 

առաջադիմութիւնը արժանի է ամէնայն գովեստի: Շարունակէք ձեր յամառութիւնը ուսման մէջ եւ 

օրը կը գայ եւ դուք երջանիկ կը զգաք, որ կարողանում էք ծառայել ձեր ազգին»:  

* * * 

Ուսուցչապետ Պարրոտը միշտ հարցնում է չերքեզի մասին: Պատմեցի, որ այսօր այցելել եմ նրան 

եւ խորոված հաւ տարել, քանի որ սիրտը քաշել եւ խնդրել էր:  

* * * 

Սուրբ Ծննդեան օրուայ առթիւ այցելեցի իմ բարերարին: Կարծում էի, թէ նրա տանը հանդիպելու 

եմ յարգարժան դասախօսների, բայց ապշահար մնացի, երբ տեսայ չունեւոր եւ որբ մանուկների: 

Նրանք նստել էին մրգերով առատ սեղանի շուրջ: Ուսուցչապետը ամէն մէկին նուիրեց կօշիկներ ու 

հագուստներ: Սենեակի կենտրոնը, սեղանի վրայ մի կանաչ ծառ էր դրուած որի ճիւղերին մոմեր էին 

վառւում եւ զանազան պտուղներ էին կախուած: Այդ ծառը գերմանացիք անուանում են Քրիստոսի 

ծննդեան ծառ: 

* * * 

Երէկուանից ի վեր սիրտս անհանգիստ էր, որ Քրիստոսի ծննդեան այս տօնական օրերին չերքեզը 

մենակ է ու անմխիթար: Առաւօտեան երկու խոշոր գաթայ եւ խնձորներ վերցրածª գնացի նրան 

այցելութեան: Ինձ տեսնելով, նա աշխուժացաւ: Ինչ որ բան էր ասում որ չհասկացայ: Ուրախացաւ 

յատկապէս խնձորների համար եւ ուզեց վճարել: Ես հասկացրեցի որ նուէր եմ բերել: Նա ինձ 

հրաւիրեց նստել մահճակալին եւ ձեռքս բռնելովª ուզեց համբուրել: 

* * * 

Առաջին անգամ լինելով, այցելութեան գնացի ուսուցչապետ, երեւելի պատմաբան եւ 

աշխարհագրագէտ Քրաուզէին: Ինձ շատ լաւ ընդունեց նրա տիկինը, իսկ երեխաները ցոյց տուեցին 

իրենց տօնական նուէրը, որ աշխարհի քարտէզն էր: Ես ցաւով ասացի, թէ Երեւանի մէջ դպրոց չկայ եւ 

հայ երեխաները մեծանում են առանց ուսումի: Պատմեցի նաեւ որ ցանկութիւն ունեմ ապագային 

դպրոց բանալ չունեւոր երեխաների համար: «Դժուարութիւններ կ’ունենաք,— ասաց 

ուսուցչապետը,— բայց պէտք է յաղթահարէք այդ դժուարութիւնները, քանի որ ազնիւ է ձեր 

մտադրութիւնը եւ Աստուած թող լինի ձեզ օգնական»: 

* * * 

Անակնկալ ինձ այցելեց պարոն Վիդեմանը, որին ծանօթացել էի անցեալ ձմեռ եւ գրեթէ մէկ ամիս 

հետը հայերէն էի պարապել: Շատ ուրախացայ նրան տեսնելով, քանի որ Վիլնոյի ճեմարանի ուսուցիչ 

նշանակուելուց յետոյ չէի հանդիպել: Իրար պատմեցինք այն ամէնը, ինչ անցել գնացել էր մեր 



բաժանումից յետոյ: Ապա խօսք բացուեց լեզուների մասին: Նա հրաշալի տիրապետում էր ոչ միայն 

եւրոպական, այլեւ ասիական շուրջ քսանհինգ լեզու: «Գերմանիայի մէջ,— ասաց նա,— հարիւրից 

աւելի լեզուներ կան, որոնցով խօսում են գերմանացիները եւ որոնք նոյն գերմաներէնի 

ածանցումներն են»: Իմ կարծիքով, ասացի ես, անհնար է հաւատալ, թէ մեր լեզուն մնացել է Հայկի 

լեզուն: Նա համաձայնեց ինձ հետ, ասելով, թէ երբ գրաւոր խօսքը չկայ, ապա բանաւոր լեզուն միշտ 

ենթակայ է փոփոխութիւնների: Այնուհանդերձ, նկատեց նա, հայերէնն իր փարթամութեամբ 

գերազանցում է եւրոպական ու ասիական լեզուներին եւ կարող է համեմատուել միայն հնդկացոց 

լեզուի հետ: Ես շատ ոգեւորուեցի նրա այս խօսքի վրայ: Լինելով գերմանացի, նա բնաւ չէր նեղւում 

գերապատուութիւն տալով հայերէնին: Բայց ի՜նչ ամօթ մեր այն հայերին, որոնք ամաչում են իրենց 

լեզուից: «Չկայ մի լեզու,— շարունակեց նա,— որ այնքան ճկուն լինի արմատական բառերն 

ածանցելիս եւ բարդութիւններ ստեղծելիս, որքան հայերէնը: Այդ բացայայտում է ձեր ազնուական 

անցեալը: Քանի որ լեզուն երբեք չի կարող հարստանալ ու ճոխանալ, եթէ ազգը չունի պայծառ միտք 

եւ ոգեղէն խորք»:  

Բայց, աւա՜ղ, ո±ւր է մեր ոգեղենութիւնը: Լինելով հայերէնի նախանձախնդիր, պարոն Վիդեմանը 

խորհուրդ տուեց յօրինել գերմաներէն  հայերէն բառարան եւ, քանի որ տասը օր մնալու էր Դորպատ, 

ապա խնդրեց որ շարունակեմ իր հետ հայերէն պարապել: 

* * * 

Հանդիպեցի մի լեհ պաշտօնեայի: Իմանալով, որ ես հայ եմ, շատ ցաւեց մեր տարաբախտ ժողովրդի 

համար: Յետոյ պատմեց, թէ ինչպէս է Պասկեւիչը կոտորել լեհ ապստամբներին, ինչպէս են ռուսները 

գոցել լեհական դպրոցները, Վարշավայի համալսարանն ու պոլիտեխնիկումը: Լեհ երեխաներն ու 

երիտասարդները, դառնացած ասաց պաշտօնեան, հիմա զրկուած են մայրենի լեզուով ուսում 

առնելուց: 

* * * 

Խնձոր գնեցի եւ այցելեցի չերքեզին: Ինձ տեսնելովª ուրախացաւ եւ հիւրասիրեց հաւի խորովածով 

որ նրան բերել էին գերմանացիները: Բայց ինչպէ±ս կարող էի ուտել նրա աղքատիկ բաժնից: Նա 

ուզեց վճարել խնձորի համար: Ես մերժեցի: Նա մետաղադրամը կապեց իմ թաշկինակով որ ստիպուած 

վերցնեմ: Բայց հրաժեշտ տուեցի նրան, թողնելով նաեւ իմ թաշկինակը: 

* * * 

Պատմաբան Ժան Շոպէնը* կասկած է յայտնել, թէ իմ բարերար ուսուցչապետ Պարրոտը իսկապէս 

բարձրացել է Արարատի գագաթ:  

* * * 

Իրիկնադէմին լուսամուտիս տակով թաղման թափոր անցաւ: Ուսանողի էին թաղում: Անմիջապէս 

ելայ եւ սեւ դիակառքը ուղեկցեցի մինչեւ գերեզմանոց: Շատ ցուրտ օր էր: Քահանան մի կարճ 

դամբանական ասաց: 

* * * 

«Ո՜հ, սիրելի Հայ,— գոչեց պարոն Շվաբսըª ինձ ընդառաջ գալով:— Ուրախ եմ, որ յիշել էք:— 

Յետոյ դարձաւ Սաքսոնիայից նոր եկած եղբօրն ու ասաց,— Տե°ս, թէ կարճ ժամանակի ընթացքին 

ինչպէ°ս է պարոն Աբովեանը սովորել մեր լեզուն»: Ներկաները, որոնց անծանօթ էի, զարմացան եւ 

իրենց կասկածն յայտնեցին այդքան արագ լեզու սովորելուս վրայ: Բայց մի անծանօթ ասաց. 

«Հնագոյն ժամանակներին Հայաստանը լուսաւորեալ աշխարհի մէջ առաջինն էր: Ափսոս, որ հիմա 

խաւարի մէջ է»:  

* * * 

Ինձ անհանգստացնում է չերքեզի վիճակը: Պատուարժան գերմանացիներին խնդրեցի օգտակար 

լինել նրան: Պարզուեց որ իր երկու հարիւր ազգակիցների հետ նա տէրութեան դէմ խռովութեան է 

մասնակցել: Եւ բոլորին, իբրեւ պատիժ,  ուղարկել են զինուորութեան: 



 * * * 

Նոր Տարի: 

Ամէն մարդ ուրախ է Նոր Տարուայ այս օրը: Շնորհաւորում են իրար, մաղթում են հոգու եւ 

մարմնի  նորոգութիւն: Եւ ես յիշում եմ անցած ժամանակը, յիշում եմ ծնողներիս, եղբայրներիս… 

Յիշում եմ հայրենակիցներիս: 

* * * 

Զրոյց հայ գրականութեան շուրջ ուսուցչապետ Կարլ Բլումէնի տանը: Ներկաներին նա պատմեց 

հայոց լեզուի ճկունութեան եւ հարստութեան մասին որ վկայում են հայ գրականութիւնն 

ուսումնասիրող գերմանացի իմաստասէրները: «Զարմանալի է,— ասաց նա,— թէ ինչպէս են այդքան 

տառապանքներ կրելով հանդերձ, ձեր նախնիները պահպանել այդ լեզուն: Որքա՜ն հոգատար են եղել 

իրենց լեզուի նկատմամբ: Արիստոտելի* եւ իմաստասիրական բազմաթիւ այլ աշխատասիրութիւններ 

կորել են, չկան: Բայց պահպանուած են հայերէն թարգմանութիւններով: Բացառիկ գանձեր են 

ստեղծել Մովսէս Խորենացին*, Դավիթ Անյաղթ* իմաստասէրը: Եւ ընդհանրապէս, ասիական 

ժողովուրդների մէջ հայերը երեւելի են իրենց ջանասիրութեամբ, ճարտարութեամբ, զանազան 

արհեստների մէջ իրենց բացառիկ ընդունակութեամբ: Ահաւասիկ, նրանցից մէկըª պարոն սարկաւագը: 

Անհաւատալի է, որ հասակաւոր մէկը այսքան արագ սովորի օտար լեզու, ինչպէս նա սովորեց 

գերմաներէն»: 

Նա քաջալերում էր ինձ եւ ես հպարտութիւն էի զգում: 

* * * 

Ուսուցչապետ  Պարրոտը այսօր անտրամադիր էր: 

Քանի որ կասկածներ էին տարածել, թէ նա, իսկապէս, բարձրացե±լ է Արարատի գագաթ. ուստի 

խնդրել էր որպէսզի վերելքի մասնակիցները երդմնագրութեամբ հաստատէին այդ արշաւի 

յաջողութիւնը: «Սիրելի Հայ,— ասաց նա,— ահաւասիկ, ստացայ փաստաթղթերը: Մեզ հետ գագաթ 

հասած զինուորները երդումով վկայութիւն են տուել: Բայց հայերը հրաժարուել են»: Իմ գլխին 

ամպրոպի որոտի պէս պայթեցին բարերարիս խօսքերը: Ամօթից չէի կարողանում նայել նրա աչքերին: 

Ա՜խ, իմ հայրենակիցներ: Մի±թէ կարելի էր աւելի ստոր բան անել, քան այս կեղծիքն է: Տնեցիները 

նոյնպէս ցնցուած էին. «Մի±թէ այդքան վատն են հայերը»: «Հայերը վատը չեն,— ասաց իմ 

բարերարը:— Ընդհակառակը, նրանք բարի են, անմեղ, բայց տգէտ: Նրանք մեզ նման կրթուած չեն: 

Նրանք նոյնիսկ կրօն չեն ուսանել: Ուստի պէտք է ներողամիտ լինել: Ոչ թէ նրանց պէտք է 

մեղադրել, այլ չար մարդոց, որոնք այսպէս խանգարում են այս թշուառ ազգին»: 

 

ՎԿԱՅՈՒԹԻՒՆ ԱՐԱՐԱՏԻ ԳԱԳԱԹ  ԲԱՐՁՐԱՆԱԼՈՒ ՄԱՍԻՆ 

«Երբ իմ հայրենակիցները չուզեցին հաւատալ, որ պարոն Պարրոտը բարձրացել է Արարատի 

գագաթ, ես այդ բացատրեցի նրանց նախապաշարումներով եւ տգիտութեամբ: Բայց որ կրթուած 

մի եւրոպացի կարող էր կասկածել ճշմարտութեան, ես ոչ մի բացատրութիւն չեմ գըտնում: 

Պարզուեց որ նոյնիսկ զարգացած Եւրոպայի մէջ մարդիկ կան, որոնք աւելի սնոտիապաշտ են, 

քան Հայաստանի պարզ գիւղացիք: Այնուհանդերձ, այդ պարզ ու բնական մարդկանց մէջ կային 

այնպիսիները, որոնք իրենց երջանիկ էին համարում վերելքին մասնակցելու համար: Օրինակ, 

յիշում եմ Սուրբ Յակոբ վանքի ծերունի վանահայր Կարապետին որ չնայած ոչ գիտելիքներ 

ունէր, եւ ոչ էլ առանձնապէս աշխարհ տեսած մարդ էր, սակայն իր ուղիղ մտածողութեան ու 

բարեպաշտ լինելու շնորհիւ գրաւեց բոլորիս սրտերը: Ես էլ որ նոյն այդ միջավայրի ծնունդ էի, 

բնաւ չկասկածեցի վերելքի յաջողութեանը: 

Արարատի գագաթը ելնելու ճշմարտութիւնն ասելու համար կրել եմ ամէն տեսակ 

վիրաւորանքներ: Իսկ երկու գիւղացիները որոնք ուղեկցում էին մեզ, այնպիսի ծաղրի ու 



հալածանքի ենթարկուեցին, որ դիմեցին մեզ, յայտնելով որ եթէ իրենց չօգնենք, ապա 

ստիպուած են լինելու ճշմարտութիւնն ուրանալ: 

Այժմ, ճշմարտութեան նկատմամբ մաքուր զգացումներով դրդուած, այո°, ես ամբողջ 

Եւրոպայի առաջ հաստատում եմ որ պարոն Ֆրիդրիխ Պարրոտի հետ երրորդ փորձի ժամանակ 

բարձրացել եմ Արարատի գագաթը եւ իմ ձեռքով մի փայտէ խաչ եմ կանգնեցրել սառած ձիւնի 

մէջ: 

Կարող էի մեր վերելքը հաստատող ուրիշ  հանգամանքներ կցել իմ այս վկայութեանը, բայց 

ինչո±ւ: Պարոն Ֆրիդրիխ Պարրոտը արդէն մանրամասնօրէն նկարագրել է մեր 

ճանապարհորդութիւնը, եւ իմ այս վկայութիւնը թող փարատի բոլոր նրանց կասկածը, ովքեր 

բանաւոր կամ գրաւոր խօսել են ճշմարտութեան դէմ: Մօտ ապագային գուցէ թէ մի զարգացած 

եւրոպացի այցելի իմ սիրելի հայրենիք եւ հիանայ հնագոյն ժամանակների հրաշալի 

յուշարձաններով: Այդ ազնիւ ու եռանդուն մարդուն, այո°, պարտաւորեցնում եմ չընկրկել 

դժուարութիւնների առաջ, բարձրանալ մեր սուրբ Լեռը եւ գագաթից դիտել իմ հայրերի երկիրը: 

Նա վարձատրուած կը զգայ իրեն, միաժամանակ վկայելով ճշմարտութիւնը: 

                                          Խաչատուր Աբովեան»: 

ՕՐԱԳՐՈՒԹԻՒՆՆԵՐԻ ՇԱՐՈՒՆԱԿՈՒԹԻՒՆԸ 

Այսօր քաղաք մտաւ կայսերական զօրքը, որ պատերազմելու է Լեհաստանի դէմ, քանի որ լեհերը 

անկախութիւն են պահանջում: 

 Ցուրտ օր էր: 

 * * * 

«Մի° վախենայ շղթաները փշրող ստրուկից. նա ազատագրւում է»: 

«Անցողիկ է եւ խաբուսիկª պալատների բարեհաճութիւնն ու զօրեղների բարեկամութիւնը»: 

«Այնտեղ, որտեղ իրաւունքը չէ ուղեցոյցª ոչ յարատեւութիւն կայ եւ ոչ էլ հաւատարմութիւն»: 

* * * 

Քաղաք մտաւ չերքեզական զօրախումբը որ անցնելու է Լեհաստան: Ճաշից յետոյ ամբողջ քաղաքը 

շարժման մէջ էր: Բոլորը վազում էին զօրականներին նայելու: 

* * * 

Այցելեցի իմ հիւանդ չերքեզին: Նրան հագցրել էին բանտարկեալի զգեստներ եւ ուսապարկ էին 

տուել ուտելիքի պաշարով: Բարձրաձայն հեկեկալովª մօտեցաւ ինձ: Սակայն զինուորը թոյլ չտուեց 

առաջ գալ: 

Պղտորուած սրտով եկայ բարերարիս մօտ: Ինձ լսելով, նա դրամ տուեց եւ յորդորեց, որպէսզի 

շտապեմ հասնել չերքեզին որին արդէն բանտ էին տարել: Ռուս զինուորին պաղատեցի որ թոյլ տայ 

մտնել ներս: Գտայ իմ չերքեզին, դրամը տուեցի, վերջին գնաս բարովն ասացի: Նա ուզում էր ձեռքս 

համբուրել: Իսկ ես ուզում էի վայրկեան առաջ դուրս գալ, որպէսզի չտեսնեմ այդ մարդկանց թշուառ 

վիճակը:  

Թէ ո±րն էր մօտ երկու հարիւր բանտարկեալների յանցանքը, այնպէս էլ չիմացայ:  

Ինձ ասացին, որ նրանց քշում են հեռու Սիբիրª Օրենբուրգ: 

* * * 

Պարոն Շվաբսը ուրախութեամբ ընդունեց ինձ, յանդիմանելով, որ յաճախակի չեմ այցելում իրեն: 

Բազմաթիւ հիւրեր ունէր: Հարցուփորձ արեցին ինձ: Պարոն Շվաբսի քոյրն ասաց. «Կ’ուզենայի 

հայերէն սովորել, բայց կարծում եմ, թէ ձեր լեզուն դժուար է լինելու»: «Ի՜նչ բախտաւորութիւն կը 

լինէր, եթէ գերմանացի մի օրիորդի բերանից լսէի մայրենի իմ լեզուն»:,— ասացի ես: Տիկին Շվաբսը 

խնդրեց իմ անունը գրել հայերէն եւ ապա բացատրել նշանակութիւնը: «Խաչի տուած պարգեւ»:,— 

ասացի ես: 



* * * 

Ընթրիքի ժամանակ տիկին Պարրոտն ասաց. «Այսպիսի կերակուրներ ձեր երկրի մէջ չգիտեն եփել: 

Այնպէս որ, լաւ կը լինի ամուսնանաք գերմանացի մի օրիորդի հետ եւ տանէք ձեր երկիր: Մեր 

կանայք հմուտ են խոհանոցի մէջ, երաժշտութիւն գիտեն, պարում են, նկարում են: Դուք անուսում 

կանանց հետ տխուր կեանք կ’ունենաք»: «Կասկածում եմ, թէ որեւէ գերմանացի օրիորդ համաձայնի 

մեկնել ուրիշ աշխարհ»,— ասացի ես: 

* * * 

Անբողջ լուսաւորեալ աշխարհը մեծ կորուստ ունեցաւ: Վախճանուեց Գեոթէն*: 

Նրա երկրային աճիւնը զետեղեցին այն շիրմատան մէջ, որտեղ հանգչում է Շիլլերը*: 

* * * 

Պարոն Շվաբսը հետաքրքրուեց, թէ Հայաստանի մէջ կա±ն այնպիսիները, որոնք ուզենային 

ուսանել: «Շատերը,— պատասխանեցի ես:— Յատկապէս Ստեփանոս Նազարեան անունով մի 

երիտասարդ: Դեռ անցեալ տարի փորձեցի որ գայ ուսանելու, բայց չյաջողուեց»:  

* * * 

Ես ոչինչ չպատմեցի այն արգելքների մասին որ ստեղծել էին Ստեփանոսի համար: Եւ այդ 

արգելքները ճիշտ այնպիսին էին, որպիսիք ինքս էլ ժամանակին ունեցել եմ: Ստեփանոսիª Եւրոպա 

ուսանելու գալուն դէմ են նրա ընտանիքը, Թիֆլիսի դպրոցի տնօրինութիւնը եւ հոգեւորականները: 

Բոլորն էլ ակնկալիքներ ունեն նրանից: Ես նամակներ եմ ստանում  որոնց մէջ Ստեփանոսի փոխարէն 

գրում են, թէ նա չէր կամենայ բախտ որոնել Դորպատի մէջ: 

* * * 

Բարերարիս պատուերով ճամբորդելու ելայ եւ հասայ մինչեւ Ռիգա: Այցելեցի բարեկամիսª Գրասին 

եւ հանդիպեցի նրա քրոջըª Շարլոտին: Ծանօթանալուս օրէն ի վեր Շարլոտը, սիրելի Լոտը, իմ կեանքն 

ու բախտը իր մէջ է ամփոփել: Հրեշտակային մի էութիւն է Լոտը, որ իմ մեջ այնպիսի սէր է բորբոքել, 

որպիսին կարող է միայն մաքրութիւն պարգեւել սիրահարին:  

* * * 

Ստեփանոսից յուսահատական մի նամակ ստացայ. «Ա՜խ, Խաչատո՜ւր, Խաչատուր: Միայն դո՛ւ կը 

հասկանաս իմ լեզուն, որ մութ եւ անհասանելի է անպիտան մարդկանց: Եւրոպա գալու եւ ուսանելու 

համար քո միջնորդութեան նպատակը բարի է, բայց պտուղներըª դառն ու տհաճ: Այնուհանդերձ, ինձ 

բախտաւոր եմ զգում իմ թմրած էութիւնից ժրաջան ու նոր կեանքի դիմաց հոգուս զարթօնքի 

համար»: 

Խնդրամատոյց եղայ պարոն Շվաբսին, պատմելով Ստեփանոսի նամակի բովանդակութիւնը: «Մենք 

նրան կը հոգանք: Նամակ գրէք նրան, որպէսզի գայ,— ասաց պարոն Շվաբսը:— Ծախսերը մեզ վրայ 

կը վերցնենք: Չուշացնէք նրան գրել այս մասին: Մենք ոչ միայն նրան կ’օգնենք, այլ ուրիշներին 

եւս: Թող միայն գան: Գուցէ այս կերպ հնարաւոր լինի օգնել ձեր դժբախտ ազգին»: 

* * * 

Ծանօթացայ Միթենդորֆ անունով մի ուսանողի: Զրուցեցինք Մովսէս Խորենացու մասին: Իմ 

նորածանօթը հիացած էր Խորենացու բանաստեղծական ոգով եւ ճշմարիտ պատմութեամբ: «Ես 

կարդացել եմ Քսենոփոնի* ուղեգրութիւնները, որտեղ նա նկարագրում է Հայաստանը: Նաեւ 

պատմում է Տիգրան* թագաւորի մասին»:  

* * * 

Նամակ ստացայ Ստեփանոսից: «Ահաւասիկ Ստեփանոսը, քո հայրենակիցը, շտապում է քեզ մօտ,— 

գրում է նա:— Ոտնակոխ անելով փառքի անկայուն ու սին փայլը, աճապարում է այնտեղ, որտեղ դու 

ես»: 

* * * 



Ժամանեց Ստեփանոսը եւ հիմա միասին ենք ապրում իմ բնակարանի մէջ: 

Պարոն Պարրոտը տուն հրաւիրեց ինձ ու Ստեփանոսին: 

 * * * 

Համալսարանի մեծ դահլիճի մէջ համերգ էր:  

Լսեցինք Հենդելի «Ալեքսանդրի Յաղթանակը կամ  Երաժըշտութեան ուժը»:  

* * * 

Դրախտն ու դժոխքը մեր մէջ են: Մենք ինքներս ենք քաղցրացնում կամ դառնացնում մեր 

կեանքը: Եւ ես ցաւով ու տխրութեամբ եմ անցկացնում իմ օրերը: Ինչպիսի  նեղութիւններ, ինչպիսի 

տառապանքներ կրեցի իմ այս պանդխտութեան մէջ, միայն ու միայն իմ երկրի լուսաւորութեան 

նուիրելու համար: 

* * * 

Ստացայ  երախտաւոր  իմ  ուսուցիչ Յարութիւն Ալամդարեանի մահուան բոթը, որ այնպէս 

տրտմեցրեց ու մոլորեցրեց ինձ, որ երկար ժամանակ ոչինչ չէի կարողանում անել: Նրա մահուամբ 

հայազգի երիտասարդները կորցրեցին իրենց ապագան: Չունենալով մէկ այլ հնարաւորութիւն 

յայտնելու իմ երախտագիտութիւնը, որոշեցի նրա մասին գրել լրագրի մէջ:  

 

ՕՐԱԳՐՈՒԹԻՒՆՆԵՐԻ ԱՒԱՐՏԸ 

Դորպատ մտնելուց յետոյ մինչեւ այսօր թէ որքան բարիք, սիրալիրութիւն, խնամք վայելեցիª 

անհնար է ամէնը պատմել: Եթէ ուրիշ բանով չկարողանամ վարձահատոյց լինել ազնիւ 

գերմանացիներին, ապա ինձ համար մխիթարութիւն կը լինի թէկուզ այն, որ չեմ մոռանայ նրանց 

արածն ու այդ մասին այս օրագրութիւններով գոնէ յայտնած կը լինեմ իմ ժողովրդին: 

Իսկապէս որ գիտուն, բարեհոգի, աշխատասէր մարդկանց կեանքը, գործերը, դատողութիւնները, 

խօսքն ու զրոյցը իւրաքանչիւրի կեանքի ճշմարիտ հայելի են:  

Ուղեւորուելով Եւրոպա եւ հասնելով ամէնին, ինչ փափաքում էի, իմ առաջ հիմա յայտնուել է 

մերկ ճշմարտութիւնը. ոչ թէ երազել, այլ ջանասիրութեամբ եւ արիութեամբ աշխատել, 

իրականացնելու համար այն, ինչը ցանկանում էի: 

 

«ԱՍՏՈՒԱԾ ՔԵԶ ՀԵՏ, ԱԲՈՎԵԱՆ¦ 

Դորպատը այս խօսքերով հրաժեշտ տուեց Սիրելի Հային: 

1836 թուականի Յունուար ամիսն էր, եւ Խաչատուր Աբովեանը իր երեք տասնամեակը դեռ չէր 

բոլորել: 

Նա վերադառնում էր երկիր: Իր հայրերի ու պապերի երկիր:  

Բայց մեկնում էր ընկճուած տրամադրութեամբ: Դժուար, շա՜տ դժուար էր բաժանուել բարերարից, 

դասախօսներից, որոնց հետ անձնական մտերմութեան մէջ էր, եւ որոնց յարկի նեքոյ հաճախ էր 

հիւրընկալուել: Դժուար էր բաժանուել բարեկամներից ու յատկապէս բարեկամուհիներից, որոնց ամէն 

մէկին թողնում էր իր սիրտը… Նա ծանր ապրումների մէջ էր, քանի որ ընդմիշտ հեռանալու էր 

Եւրոպայից, մէկ ընդմիշտ կորցնելով մտաւորական իր աշխարհը, այն աշխարհը, որ նրա համար Բարու 

եւ Գեղեցիկի մարմնաւորում էր դարձել: 

Հրաժեշտը յուզիչ էր: 

Նա մէկմէկ այցելեց իր բարեկամներինª «մնաս բարով»: ասելու: Իսկ երբ եկաւ ճամբայ ելնելու օրն 

ու ժամը՝ բոլորը հաւաքուել էին փոստատան առաջ. տիկնայք ու օրիորդները եկել էին ծաղկեփնջերով: 

Նախքան կառք նստելը, Աբովեանը յուզուած եւ արտասուախառն համբուրեց նրանց, իսկ երբ փորձեց 

նաեւ համբուրել ուսուցչապետ Պարրոտի եւ միւս դասախօսների ձեռքերը, նրանք թոյլ չտուեցին, այլ 



միայն ողջագուրուեցին երիտասարդի հետ:  

Նա լեցուն էր երախտագիտութեան զգացումով:  

Նա պատրաստ էր զոհաբերելու իրեն: 

Նա մխիթարւում էր նուիրական իր գործունէութեան հեռանկարով:  

Նա հայրերի երկիր էր գնում մանուկներին կրթելու եւ դաստիարակելու վկայականը ձեռքին: Նրա 

դիմաց յառաջիկայ տարիների, տասնամեակների ժրաջան աշխատանքի հեռանկարն էր այն դպրոցի մէջ 

որ ի°նքն էր բացելու, ի°նքն էր ուսուցանելու հայ երեխաներին եւրոպական կրթութեան մշակած  

եղանակներով, նաեւ յօրինելու էր դասագրքեր: 

Վերադարձի ճանապարհին, Պետերբուրգով անցնելիս, Աբովեանը դարձեալ ջերմ ընդունելութեան 

արժանացաւ արքունիքի մէջ, եւ այս անգամ արդէն առիթն ունենալով զրուցել թագուհու հետ: 

Թագուհին նրան առաջարկեց անցնել պետական պաշտօնի: Բայց Աբովեանը մերժեց. եւ մերժեց այն 

ճշմարիտ ու արդար պատճառաբանութեամբ, թէ իր կոչումը տեսնում է բոլորովին այլ ծառայութեան 

մէջ: Այնուհանդերձ նա սիրով ու շնորհակալութեամբ ընդունեց Ռուսական հնագիտական 

ընկերութեան անդամակցելուª թագուհու երկրորդ առաջարկը: 

Այս ընդունելութեան, ընդհանրապէս իր նկատմամբ բարեհաճ ու սիրալիր վերաբերմունքը 

գնահատելով, նաեւ, ի հարկէ, շոյուած զգալով,— չմոռանանաք, որ դեռ երեսուն տարեկան էլ չկար,— 

նա, հաւանաբար, տարօրինակ ու անհասկանալի էր գտնելու լեհերի յամառութիւնն ու ընդվզումըª 

աչքի առաջ ունենալով արիւնահեղ մի պայքար:  

Մի±թէ հնարաւոր էր դոյզն իսկ կասկածել Ռուսաստանի բարի կամեցողութեանն ու պատրաստակամ  

հովանաւորութեանը, որպիսին ունէր իր անծայրածիր սահմանների մէջ առած ժողովուրդների 

նկատմամբ: 

Այս անվերապահ հաւատը նրա ոգեղէ°ն մաքրութեան եւ ո°չ թէ մտաւոր կուրութիւն վկայութիւնն 

էր: 

Եւ որքան տեսնում էր արքունիքի եւ մայրաքաղաքի անուանի մտաւորականութեան համակրանքը 

եւ իրեն օգտակար լինելու պատրաստակամութիւնը, նոյնքան էլ տագնապում էր հայրենակիցների 

հետ յառաջիկայ հանդիպումի առիթով: 

Նրա  անհանգստութիւնը անհիմն չէր:  Մոսկուայի  մէջ այդ ամէնը աւելի յստակ դարձաւ: 

Խաչատուրը, դեռ տուն չհասած, որոշեց իր հոգսերը բաժանել Դորպատ մնացած ընկերոջ հետ: 

Խաչատուր Աբովեանըª Ստեփանոս Նազարեանին, Մոսկուա. «Վերադառնում եմ հայրենիք: 

Բայց ո±ւր է իմ սիրելի եղբայրը, իմ ցաւակիցը եւ իմ ուրախութիւնները բաժանողը: Ո±վ պիտի 

ինձ մխիթարի: Գերմանացիների մէջ երազի պէս անցան իմ օրերը: Կարօտով եմ յիշելու 

Եւրոպայի ոգեղէն կեանքը եւ մարդկանց ապրելակերպը: Սակայն մարդուս բնորոշ է իր ուխտի 

նկատմամբ հաւատարմութիւն: Թէեւ սիրելի ազգակիցներս, յանուն որոնց զոհում եմ կեանքիս 

բոլոր վայելքները ու դեռ պիտի զոհեմ, դարձեալ ու դարձեալ խոցելու են ինձ այնպէս, ինչպէս 

Եւրոպա մեկնելուց առաջ, միեւնոյն է գնալու եմ… Գնալո°ւ եմ, քանի որ Հայաստան երկիրը իր 

անխօս լեզուով, անբարբառ բերանով աւելի է մխիթարելու ինձ, քան նրա զաւակները… Եւ, երբ 

դու մի օր ոտք դնես մեր պապենական հողին որի տակ գուցէ արդէն փտած կը լինեն իմ 

ոսկորները, յիշի°ր, որ հայրերի երկրի սէրն է տուել ինձ այդ զգացականութիւնը: Առժամանակ 

կը մնամ Մոսկուա, իսկ յետոյ ձայնս կը լսես մեր նախնիների երկրից»: 

Ինչո±ւ էր այդքան մռայլ տեսնում իր ապագան երիտասարդ Աբովեանը: Ինչո±ւ էր վստահ, թէ մինչ 

Ստեփանոս Նազարեանի ժամանելը հայրերի երկիր, արդէն հող է դարձած լինելու իր աճիւնը:  

Զգո±ւմ էր, կամ գիտէ±ր արդէն, թէ որպիսի դաւեր են նիւթուել իր դէմ: Կռահո±ւմ էր, թէ 

նենգութիւնների որպիսի° ցանցի մէջ է յայտնուելու: Գիտէ±ր, թէ իր մասին բամբասանքները վաղուց 

են տեղ հասել, եւ «սիրելի ազգակիցները» պատրաստ էին հակահարուած տալու նրան՝ որ 

յանդգնութիւն էր ունենալու իր ետեւից տանել ժողովրդին: 

Բայց հաստատ է որ նա բնաւ չգիտէր եւ մտքի ծայրով իսկ չէր անցկացնում, թէ խաւար մտքերի 

մէջ լոյսի առաջին առկայծումն իսկ նրա համար դառնալու է ճակատագրական: 



Խաւար միտքը որի անմիջական արտայայտութիւնը վախն է ազատութեան նկատմամբ եւ 

ստրկամիտ հնազանդութիւնը օտարինª անասնական տագնապ ունի, թէ յանկարծ կարող է խախտուել 

տասնամեակների ու դարերի «ապահով գերութիւնը», որ հիմա շարունակւում էր քրիստոնէական 

ազատարարութեան պատրանքների մէջ: 

 

«ՀԻՒՍԻՍԻ ԱՐԾԻՒԸ¦ ԱՒԵԼԻ Է  ՍԵՂՄՈՒՄ ԻՐ ՄԱԳԻԼՆԵՐԸ 

Դեռ տասնամեակը չէր բոլորել այն ժամանակներից, երբ ռուսական նուաճումի զոհ գնացած 

հայերը, որոնք, ցաւօք, դեռ չէին մոռացել պարսից խաների վայրագութիւնները, ստացան 

արքունական մի կանոնադրութիւն: Այսուհետեւ այդ կանոնադրութեան համաձայն էլ նրանք քարշ 

էին տալու իրենց գոյութիւնը: Եւ, բանից պարզուեց, ոչ թէ տասնամեակներ, այլ գրեթէ երկու 

հարիւրամեակ, մինչեւ այսօր: Նաեւª վաղը… 

Բայց ինչո±ւ ցաւօք: 

Որովհետեւ այդ թշուառ ու ձեռքէ ձեռք անցնող ժողովրդի համար պարսկական գերութեան մասին 

յիշողութիւնները կամայ թէ ակամայ, համեմատութիւն էր ներկայի եւ շուրջ տասնամեայ անցեալի 

հետ: 

Այդ համեմատութիւնը, անշուշտ, բաւականին մակերեսային էր: Մարդիկ համեմատում էին այն, 

ինչը նրանց տեսանելի էր: Իսկ 1827ից յետոյ տեսանելին այն էր որ ռուսական տիրապետութեան 

ներքոյ հայերը բնախօսական բնաջնջման չէին ենթարկւում: Իսկ բնախօսական բնաջնջումը պարսից 

խաների օրօք դարձել էր սովորական «ապրելակերպ»: 

Տեսանելին էր, օրինակ, այն որ նուաճուել էր պարսից տիրապետութեան պատուարըª Երեւանի 

բերդը: Մարդկանց յիշողութիւնների մէջ Երեւանի բերդը շարունակում էր մնալ որպէս սոսկալի մի 

մղձաւանջ: 

«Երեւանի բե՜րդը… Քանի՜քանի° ողորմելի հայի միս է կերել: Քանի՜քանի° անմեղ հոգի 

տարիներ շարունակ չարչարուել է, տանջուել է, ողջողջ նահատակուել է կրակի ու բոցի մէջ, 

շամփրի է անցկացուել, մուրճով փշրուել են ոտներն ու ձեռները, նետել են շիկացած 

աղիւսներին կամ կախել են: Եւ այդ կախուածները երկինք ու երկիր աղաչելով, աչքերը 

ակնակապիճներից դուրս պրծածª իրենց այդ վերջին պահերին լսելով հարազատների ու 

ազգականների աղեկտուր ողբը, աւանդել են իրենց հոգին: Քանի՜քանի° երիտասարդի որ 

ընտանիքի մենմիակ զաւակը կամ չքաւոր տան յոյսն ու միխթարութիւնն է եղել, իր մատղաշ 

տարիքին ողջողջ մաշկազերծել են բերդի մէջª ծեգը ծեգին, կամ այդ երիտասարդները գլուխն 

են գառան պէս սրի բերանին տուել, որպէսզի անմեղ արեան ծարաւի այս երկիրը, վերջապէս, 

յագենայ»: 

Ոչ հեռու անցեալի մասին յիշողութիւնների այս հենքի եւ «ռուսական ազատարար զէնքի»: 

օրհնաբանութեամբ զբաղուածª հայերը չէին էլ նկատում որ յայտնուել են ոչ միայն գաղութային 

վիճակի, այլ ճորտատիրական մի երկրի մէջ, որտեղ իշխում էին վայրենի կամայականութիւնները, 

բարբարոսական անհանդուրժողականութիւնը մարդու արժանապատուութեան նկատմամբ, 

քաղաքական ոստիկանութեան հետապնդումները, սիբիրեան աքսորներն ու մահապատիժներըª առանց 

դատ ու դատաստանի: Այլ կերպ ասած, Ռուսաստանը ոստիկանականճորտատիրական ինքնակալութիւն 

էր, որ պարսից խաներին փոխարինել էր ռուսական պաշտօնեաներով եւ արդէն ստեղծել էր տեղացի 

արտօնեալների մի խաւ, որի մէջ մտնում էին նաեւ հոգեւորականները: Իսկ գեներալ Իվան Պասկեւիչը 

համոզուած էր, թէ նոր նուաճուած երկրները մէկ ընդմիշտ իւրացնելու համար, այսինքն այնպէ°ս 

իւրացնելու համար որ նրանք այլեւս երբե°ք իրենց գոյութիւնը չհամարձակուեն պատկերացնել 

առանց Ռուսաստանի, անհրաժէշտ է առանց այլ եւ այլի Կովկաս ներմուծել արդէն գոյութիւն 

ունեցող ոչ միայն բոլոր օրէնքները, այլեւ ռուսական դպրոցներ բանալ Հայկական նահանգի մէջ: 

Հայաստանի նուաճումով Ռուսաստանն աւարտել էր ամբողջ Կովկասի նուաճումը եւ սկսել էր 



իրականացնել իր ծաւալապաշտական ծրագրի յաջորդ փուլըª Կովկասի համատարած ռուսացումը: 

Իսկ հայերի բնախօսական բնաջնջումը փոխարինուել էր նրանց հոգեւոր բնաջնջումով: 

Գեներալի նախաձեռնութեամբ մշակուեց եւ 1836ի Մարտ 11ին Նիկոլայ Առաջին ինքնակալի 

ձեռամբ հաստատուեց Հայաստանեայց Առաքելական Եկեղեցու «Կանոնադրութիւնը», որ հայ 

ժողովրդի ինքնութիւնը, նրա մշակոյթը, նրա հաւատը օտարի բացայայտ բռնադատութեան 

ենթարկելու «օրինական» գործիք դարձաւ: 

Բանն այն է որ «Ռուսիայի բուն նպատակն էր Էջմիածինը գրաւել, որպէսզի, ինչպէս տեղի 

տարածքին է մարմնաւորապէս տիրում,— գրում է Ականատեսը,— նոյնպէս եւ կաթողիկոսի հոգեւոր 

ուժի վրայ էլ վարպետութեամբ իր ուզած կարգադրութիւնները անելով, ամենուրէք գտնուող հայ 

համայնքների վրայ եւս աստիճանաբար իր ազդեցութիւնը հաստատի եւ բարոյապէս տիրի»: Այսինքն, 

Էջմիածնի կաթողիկոսական աթոռը դառնալու էր մի զօրեղ գործիք ռուսական արտաքին 

քաղաքականութեան համար:   

«Ռուսաստանի բռնատիրութեան մէջ բացառւում էին ազգութիւնները որպէս այդպիսիք: 

Ռուսաստանի բռնատիրութեան մէջ գոյութիւն ունէր մէկ ազգութիւն միայնª ռուսը որ 

մարմնաւորուած էր ինքնակալութեան եւ ռուսաց եկեղեցու մէջ: Բայց միւս ժողովուրդների համար 

եւս ազգութեան մարմնաւորութիւնը նրանց հաւատն էր: Հետեւաբար, անհրաժեշտ էր սահմանափակել 

նրանց ինքնուրոյնութիւնը եւ դարձնել պարզապէս կրօնական համայնք: Եւ այդ համայնքի մէջ 

միայն կարող էր գործածուել ազգային լեզուն, քանի որ կրօնական համայնքից դուրս գործում էին 

ռուսական օրէնքները եւ, բնական է, ռուսաց լեզուով: Քանի որ եկեղեցու մէջ արգելուած չէր 

ազգային լեզուն, ապա համայնքն էլ կարող էր ունենալ տպագրութիւն որ ծառայում էր նաեւ 

աշխարհականներին: Այլ կերպ ասած, եկեղեցին լինելով ազգային լեզուի տէրը, նաեւ իրաւունքն 

ունէր ազգային լեզուով կրթութիւն եւ դաստիարակութիւն: Եկեղեցին դպրոցի տէրն էր»: 

 

ԴԱՐՁԵԱ°Լ ՅՈՒՍԱԽԱԲՈՒԹԻՒՆ 

Երիտասարդ Աբովեանի ծրագրերը թէ° համեստ էին եւ թէ ո°չ անիրական: 

Նա մտադիր էր Վաղարշապատ քաղաքի մէջ, որտեղ գտնըւում էր Սուրբ Էջմիածնի վանքը, մի 

դպրոց հիմնել բոլորի համար: Չքաւոր երեխաների ուսումը, խնամքն ու ապրուստը նոյն դպրոցն էր 

հոգալու: 

Ուսումն առնելով, երեխաները պատրաստուելու էին դառնալ քահանաներ եւ ուսուցիչներ: Հմուտ 

երեխաներին, մտածում էր Աբովեանը, կարելի էր ուղարկել Ռուսաստանի այլ եւ այլ քաղաքներª 

արհեստներ իւրացնելու եւ յետոյ նոյն այդ արհեստագործութիւնը հայրենի երկրի մէջ տարածելու 

համար: Առաւել շնորհալիներին սպասելու էր եւրոպական ուսումնառութիւնը: Եւ այսպիսով, 

լուսաւորուելու էր հայ ժողովուրդը գրեթէ նոյն ընթացքով, որպիսին ունեցել էին ֆրանսացիներն ու 

գերմանացիները վերջին հարիւրամեակին: 

Բայց ո±վ պէտք է հոգար դպրոցի ծախսերը: 

Անշուշտ, հասարակութիւնը, մտածում էր նա: Աւելի ճիշտª մեծահարուստները: Ի վերջոյ, 

հնարաւոր էր նաեւ Սուրբ Էջմիածնի վանքապատկան գիւղերից մէկի եկամուտները յատկացնել 

դպրոցին: Բայց այս յոյսերը եւս նրա մաքրութեան ու ազնիւ սրտի ծնունդ էին եւ որեւէ կապ 

չունէին հասարակութեան ու մեծահարուստերի, առաւել եւս կաթողիկոսի ու հոգեւորական 

առաջնորդների բարոյականութեան հետ: 

Նա գալիս էր հայրերի երկիր ոչ միայն ուսուցչական վկայականով եւ գործունէութեան հրաշալի 

ծրագրերով, այլեւ ձեռքին ունենալով Այլադաւանների գործերի նախարարի յանձնարարական 

նամակը, որ հղուած էր Յովհաննէս Ը Կարբեցի կաթողիկոսին: Ի դէպ, նոյն այդ նախարարը, որ 

անձամբ ընդունել էր Աբովեանին, նաեւ վերստին հաստատել էր նրա պատկանելութիւնը կղերական 

դասին: 

Կաթողիկոսը ծանօթացաւ յանձնարարական նամակին եւ առանց զայրոյթը թաքցնելուª գոչեց. 



— Հրամանո±վ ես գալիս իմ դէմ,— այնուհետեւ լռեց. Հաւանաբար փորձելով զսպել իրեն: Բայց 

չյաջողուեց: Եւ նա Աբովեանի երեսին նետեց մի բառ որ գրեթէ հայհոյանք էր.—  Դաւանափո°խ…  

Երիտասարդ ուսուցիչը կարկամեց: Փորձեց նոյնիսկ ինչ որ բան բացատրել: Ինչ որ բան պարզել: 

— Դու կարող ես անմեղ երեխաների միտքը միայն պղտորել,— շարունակեց կաթողիկոսը, 

չուզենալով լսել Աբովեանին:— Քո նպատակը նրանց կրթելը չէ: 

Ահաւասի°կ: 

Խաչատուր Աբովեանը որ յաղթահարել էր Եւրոպա հաստատուելու գայթակղութիւնը եւ մերժել էր 

պետական ծառայութեան անցնելու առաջարկը, վերադառնալով հայրերի ու պապերի երկիր, 

ընդունուել էր որպէս որոմնացան, որպէս դաւաճան, որպէս… օտար: 

Նա տեղ էր հասել իր մասին տարածուած աղտոտ բամբասանքների ետեւից: 

Ուշացե±լ էր արդեօք: Թէ± անցած տարիների ընթացքին ոչ ոք չէր մոռացել նրա յանդգնութիւնը որ 

Սուրբ Էջմիածնի վանահայրերի կամքին հակառակ, այնուհանդերձ, ընդհատել էր հոգեւորական 

սպասարկութիւնը, հրաժարուել էր վարդապետութեան ու եպիսկոպոսութեան խոստացուած 

հեռանկարներից եւ ուսանելու էր մեկնել Եւրոպա:  

Նրա վիճակը յուսահատական էր: 

 

ՊԵՏԱԿԱՆ ԾԱՌԱՅՈՒԹԵԱՆ ՄԷՋ 

Խաչատուր Աբովեանըª Քրիստիան Մարտին ֆոն Ֆրենին*, Թիֆլիս. «Հիմա արդէն առիթների 

եմ սպասելու, որպէսզի գրաւոր նամակագրութիւն պահպանեմ իմ բարերարների ու 

բարեկամների հետ: Քանզի, այն ամէնը, ինչ ականջիս են հասնում իմ հայրենիքի ու 

հայրենակիցների մասին, այնպիսի բաներ են, որ հաւանաբար քաղցամահ լինեմ, եթէ 

շարունակեմ հետեւել հայրենիքիս զոհաբերուելու գեղեցիկ մտապարիրին: Այլ միջոցներով 

պէտք է հայթայթեմ իմ ապրուստը: Վաճառականական հոգին արդէն ծանրանում է 

հայրենակիցներիս գործերի ու ընթացքի վրայ: Վա՜յ նրան, ով, նիւթապէս անզօր լինելով, կը 

փորձի ընդհանուրի բարօրութեան համար որեւէ նախաձեռնութեան առիթով նրանց 

օժանդակութեան դիմել: Հաւանաբար, պետական ծառայութեան անցնելով է որ հոգալու եմ իմ 

ապրուստը: Ի՜նչ ահաւոր ապագայ…»: 

Ամիսների ապարդիւն փորձերից յետոյ նա, վերջապէս, հասկացաւ որ անհնար է յաղթահարել իր 

դէմ կանգնեցուած պատնէշը: Վրայ հասաւ նաեւ այն պահը, որ նա խորտակելու էր իր բոլոր 

նուիրական երազանքները, խզելու էր ամէն կապ հասարակութիւն կոչուող դոնդողի հետ եւ 

հեռանալու էր: Իր այս ապրումների մասին գրեց Դորպատ, մանկութեան ընկերոջըª Ստեփանոս 

Նազարեանին:  

Պատասխանը որ ստացաւ, նման էր գլխին թափուող սառը ջրի: 

Ստեփանոս Նազարեանըª Խաչատուր Աբովեանին, Դորպատ. «Իմ թանկագին Աբովեան. քո 

հաղորդածը մեր հայրենակիցների մասին տխրեցրեց ինձ: Որոմն իշխում է ոսկէ գահի վրայ, եւ 

յօգուտ ժողովրդի արուած բուժիչ առաջարկներին ոչ ոք ականջ չի դնում: Լսում եմ այն սիրտ 

ու հոգի մաշող մեղքերի մասին, որոնք նկարագրել ես քո նամակի մէջ: Այսքանը միայն կ’ասեմ 

որ կը գայ ժամանակ, երբ ամէն բան իր մերկութեամբ կը կանգնի դատաւորի առաջ եւ կը 

ստանայ իր արժանի պատիժը: Դու ասում եսª “Ես պիտի տուն եւ հայրենիք թողնեմ եւ ուրիշը 

փնտրեմ”. սրանից կարող եմ հետեւցնել, թէ որքա՜ն անտանելի է քեզ քո շրջապատը: Բայց ասա° 

ինձ Աբովեան, մի±թէ մեր հետնորդների ազնիւ սիրտը նզովքի կնիք չի դնի մեր հայրենիքից 

հերձուածողներիս վրայ: Ի հարկէ, մեզ անկարելի է թւում մի լաւ բան մեր ժողովուրդի մէջ 

տարածելը, բայց պէ±տք է սրա համար յուսահատուել: Ո՛չ, պատասխանում է ինձ իմ 

բանականութիւնը: Մենք տեսնում ենք, սիրելի Աբովեան, որ մարդկային պատմութեան մէջ 

իւրաքանչիւր բարենորոգիչ ստիպուած է եղել կռուել շատ ու շատ բաների դէմ, չնայած 



նրանցից մեծ մասն էլ ստիպուած է եղել հպատակուել կարճատեսների կատաղութեանը: Ուրեմն, 

ցուցաբերենք համբերութիւն եւ խոհեմութիւն բոլոր անախորժութիւնների նկատմամբ այն 

յոյսով, թէ կը գան լաւ ժամանակներ, երբ աչքն աւելի պարզ կը տեսնի ճշմարտութիւնը եւ 

սիրտն աւելի սաստկօրէն կը զգայ բարին ու գեղեցիկը: Ես կարծում եմ որ երախտագէտ մեր 

հետնորդները կը գնահատեն եւ մեզ կը նայեն զարմացած հայեացքով, որպէս հայրենեայց 

մաքուր սիրոյ օրինակելիների»: 

Ընկերոջ այս խօսքերը վճռական նշանակութիւն ունեցան տարակուսանքների եւ յուսահատութեան 

մէջ թաղուած Աբովեանի համար: Եւ նա ընդունեց պետական ծառայութեան անցնելու հերթական 

առաջարկը: 

«Չքաւորութեան պատճառով ստիպուած եղայ պետական ծառայութեան անցնել որ, սակայն, բնաւ 

սրտովս չէր»,— գրեց նա բարեկամին: 

Երիտասարդ ուսուցչին առաջարկեցին Թիֆլիսի պետական գաւառական դպրոցի տեսուչի 

պաշտօնակատարի տեղը, միաժամանակ տալով պատմութիւն եւ թւաբանութիւն դասաւանդելու 

հնարաւորութիւն:  

1837 թուականի Փետրուար 12ին սկսուեց նրա կեանքի յաջորդ փուլը:  

Թէեւ կամքին հակառակ էր Աբովեանը համաձայնել այդ աշխատանքին, սակայն կարճ ժամանակ 

անց նա ոչ միայն հարմարուեց, այլեւ սիրեց իր աշխատանքը: 

Խաչատուր Աբովեանըª Քրիստիան Մարտին ֆոն Ֆրենին, Թիֆլիս. «Ա՜հ, որքան յաճախ է 

մարդն ինքն իրեն յանդիմանելու իր իսկ փոքրոգութեան համար: Ամենազօր Աստուած ոչ ոքի 

չի թողնի այն վիճակի մէջ, որ մենք այնքան սարսափելի ենք համարում: Այժմեան իմ պաշտօնը 

ինձ արդէն անսահման մխիթարութիւն է պատճառում: Թէեւ որոշ դժուարութիւններ ունեմ, 

բայց գործս դարձել է շատ սիրելի: Երկու հարիւր աշակերտ ամէն օր շրջապատում են ինձ: 

Նրանց սէրը, նրանց նուիրուածութիւնը ամէն բանից վեր է ինձ համար: Մանուկների աշխարհը 

վաղուց հաճելի է եղել ինձ: Աշխարհիս մէջ չկայ աւելի մեծ բախտաւորութիւն, քան 

երեխաներին կրթելը: Յատկապէս, որ գերակշռող մասը հայ մանուկներ են… Թերեւս երբեւէ կը 

կարողանամ իմ գաւառական դպրոցով մրցել Եւրոպայի լաւագոյն դպրոցների հետ»: 

Բայց դա անհնար էր: Անհնար էր որ Թիֆլիսի գաւառական դպրոցը այնպիսի կրթութիւն ու 

դաստիարակութիւն տար հայ երեխաներին, որպիսին երազում էր Աբովեանը: «Քանի որ,— 

գանգատւում էր նա ֆոն Ֆրենին,— այնպիսի հրահանգներ են գալիս դպրոցին, որոնք 

համապատասխանում են Պետերբուրգի եւ ոչ թէ տեղական հանգամանքներին: Մի պարագայ, որ աւելի 

բնական կը լինէր»: 

Իր կեանքի երեսուն տարին դեռ չբոլորած Խաչատուր Աբովեանը արդէն տեսնում էր եւ առաջին 

տրտունջն էր յայտնում Ռուսաստանի յիրաւի բարբարոսական քաղաքականութեան դէմ, որին զոհ էր 

գնալու հայ ժողովուրդըª բռնատիրութեան նկատմամբ իր խանդավառ հաւատով ու 

նուիրուածութեամբ: 

 «ԱԲՈՎԵԱՆԻ ԴՊՐՈՑԸ»: 

Պետական ծառայութեան անցնելը հնարաւորութիւն տուեց մասնաւոր մի գիշերօթիկ բանալու, 

որտեղ սովորելու ընդունուեցին ոչ միայն հայ, այլեւ վրացի եւ թուրք երեխաներ: Ճանապարհորդ 

Մորից Վագները* Թիֆլիսով անցնելիս, այցելել էր Խաչատուր Աբովեանի երկու դպրոցները. 

«Մի քանի անգամ եղայ Աբովեանի դպրոցում եւ շատ զարմացայ հայ մանուկների 

յառաջադիմութեան վրայ: Տասըտասնչորս տարեկան երեխաները շատ լաւ են գրում ու կարդում 

հայերէն, վրացերէն, թուրքերէն եւ ռուսերէն: Գերմաներէն են խօսում լաւ շեշտադրութեամբ եւ 

իմ ներկայութեան յանձնարարուած գրաւոր աշխատանքները տեսնելով, համոզուեցի որ 

հրաշալի տեղեակ են գերմաներէնի կառուցուածքին: Ինձ համար ընթերցեցին Գեոթէի ու 

Շիլլերի գործերը: Ամէն անգամ դպրոց գնալիս ու այս կայտառ մանուկները տեսնելիս, մեծ 



ուրախութիւն էի ապրում: Յատկապէս հաճելի էր նրանց բարեկրթութիւնն ու 

անմիջականութիւնը: Երեխաները սիրում են իրենց ուսուցչին, քանի որ նա հոգատար է ոչ 

միայն կրթելու եւ գիտելիքներ հաղորդելու, այլեւ նրանց հանգիստը կազմակերպելու մէջ»: 

Իսկ ինքըª Խաչատուրը, դժգոհ էր: Դժգոհ էր, որ իր կարողութիւնների համեմատ գործելու 

հնարաւորութիւն եւ ազատութիւն չունի: Նա շարունակ ընդվզում էր մայրենի լեզուները արգելելու 

մասին վերեւներից եկող որոշումների դէմ: Գրում ու բողոքում էր, թէ «դպրոցի աշակերտների 

ծնողներից շատերը, գրեթէ բոլորը խնդրում են որ առաջին դասարանում դասաւանդուի հայերէն ու 

վրացերէն, որպէսզի հետագային, բարձր դասարան փոխադրուելիս, դժուարութիւններ չունենան այդ 

լեզուների մէջ»: 

Նրան զսպելու համար շարունակ միջամտում էին մասնաւոր գիշերօթիկի գործերին, փակելու 

հրաման էին արձակում: Աբովեանը թախանձագին նամակներ էր ուղարկում իշխանութիւններին, 

բացատրում էր, մեկնաբանում էր, հիմնաւորում էր որ գիշերօթիկ դպրոցը հակառակ չէ պետութեան 

շահերին: Ընդհակառակը, իր աշակերտները կրթւում են ժողովրդին ծառայելու ազգասիրական ոգով: 

Եւ, անշուշտ, չէր էլ կռահում որ իրականութեան մէջ հէնց այդ ազնիւ մղումների դէմ էին 

իշխանութիւնները, իրականութեան մէջ նրա ամբողջ ժրաջանութիւնը արդէն իսկ դիտւում էր որպէս 

պետութեան դէմ անցանկալի գործողութիւն: Աւելին, նա չէր կռահում նաեւ որ իր բացատրական 

խնդրագրերով փաստօրէն մատնում է իրեն: Նա դեռ չէր պատկերացնում, թէ ինչ է իրենից 

ներկայացնում ոստիկանական բռնատիրութիւնը որի իրականութիւնը ճորտատիրութիւնն էր: Գրելուց 

բացի, նա յաճախ նաեւ բարձրաձայն էր արտայայտւումª լիուլի սնունդ տալով գաղտնի 

ոստիկանութեան լրտեսներին: 

Մինչեւ երեսուն տարին լրացնելը Աբովեանն արդէն եկել էր այն տխուր եզրակացութեան, որ 

Եւրոպա կատարած իր ուղեւորութիւնը եւ ուսումնառութիւնը թէեւ չվնասեց, բայց օգուտ էլ 

չունեցաւ: 

Կովկասի դպրոցների վերատեսուչ Հեսսենմիւլլերը Աբովեանի պաշտօնավարութեան սկզբնական 

շրջանին իսկական թիկունք էր նրան, բայց առժամանակ անց գերմանացուն արձակեցին իր 

պարտականութիւններից եւ փոխարէնը նշանակեցին օգնականինª Դեմենտիեւին որ վաղուց էր 

հալածում սերունդը հայրենասիրական ոգով կրթող երիտասարդին:   

Պահպանուել են ակադեմիկոս ֆոն Ֆրէնին հղուած մի քանի նամակ, որտեղ Աբովեանը ցաւով է 

պատմում իր հետ եւ իր շուրջ կատարուող անցուդարձի մասին: 

Խաչատուր Աբովեանըª Քրիստիան Մարտին ֆոն Ֆրենին, Թիֆլիս. «Իբրեւ հոգեւորականª ես 

իսպառ փչացրեցի իմ վիճակը եւ ընդմիշտ ինձ հետ թշնամացրի հայերի մեծամասնութեանը: 

Քանի որ, իբրեւ դաստիարակ ամենակարեւոր ծառայութիւն մատուցելու զգացումով 

վերադարձայ հայրենիք, բայց արգելքները յայտնի են ձեզ: Վերջապէս, մի պաշտօն էի 

ստանձնել, որի շնորհիւ գոնէ հոգսերից ազատ պէտք է լինէի: Ժամանակի ընթացքին 

ընտելացայ եւ գոհ էի իմ վիճակից: Բայց յանկարծ երկինքն սկսեց որոտալ ու շանթեր տեղացին 

իմ գլխին: Պարոն Հեսսենմիւլլերի վիճակը ուրիշների միջոցով արդէն յայտնի պիտի լինի Ձեզ: 

Գահի դէմ նրա յանցանքը, ի հարկէ, աններելի է: Բայց նրա հեռանալովª ես կորցրեցի իմ միակ 

հենարանը»: 

Գահի դէմ Հեսսենմիւլլերի յանցանքը կարող էր լինել նրա հանդուրժողականութիւնը, աւելինª 

համակրանքը գաղութացուած ժողովուրդների մշակոյթի ու լեզուի նկատմամբ: 

Բայց շարունակենք ընթերցել նամակը. 

«Հիմա պարոն Հեսսենմիւլլերի տեղը կը նստի մի մարդ որ ոխերիմ թշնամի է հայերին եւ 

որին ճանաչում եմ անմիջականօրէն շփուելու առիթն ունենալով: Այս Դեմենտիեւը բաւականին 

վիրաւորանքներ է ինձ պատճառել: Իմ աշակերտները նրա ձեռքի տակ պէտք է տանջուեն. 

տանջուելու են գլխաւորապէս հայերը, իսկ մասնաւորապէսª ես: Այս են յուշում բոլոր 

նշանները: Ի դէպ, Վրաստանի համար մի նոր արեւ կը ծագէր, եթէ հմուտ մանկավարժ գալու 

լինէր այստեղ: Ես այլեւս կարողութիւն չունեմ: Դորպատի իմ բարեկամները համոզուած էին որ 



այստեղ, իբրեւ հոգեւորական, կարող եմ մեծ գործ անել: Աւա՜ղ… Թանկագին  բարեկամ,  

հնարաւո±ր է արդեօք մի անկիւն գտնել Պետերբուրգի մէջ, որտեղ կարողանայի իմ հացն 

հայթայթել: Կամ, եթէ կարծում էք որ կարող էք ինձ այլ կերպ օգնած լինել, ապա դրա 

ժամանակն արդէն հասել է»: 

Ակադեմիկոս ֆոն Ֆրենը իր միջնորդութեամբ Կազանի համալսարանի մէջ հիմնեց 

հայագիտութեան ամբիոն, որպէսզի Աբովեանը պաշտօնավարելու հրաւիրուի այնտեղ:  

Խաչատուր Աբովեանըª Քրիստիան Մարտին ֆոն Ֆրենին, Թիֆլիս. «Մօտ չորս ամիս կը լինի 

որ այստեղ, Թիֆլիս, լուր է տարածուել, թէ հրաւիրուած եմ Կազանª պաշտօնի: Ոմանք 

շնորհաւորում են ինձ, ոմանք էլ անհաւանական բան են համարում, իսկ ոմանք առաջարկում են 

իրենց թեկնածութիւնը: Այս խնդիրն ինձ առեղծուածի պէս մի բան թուաց: Սակայն Ձեր 

նամակից պարզուեց որ Կազանի համալսարանի հայոց լեզուի ամբիոնը բացուել է Ձեր 

մարդասիրական միջնորդութեամբ եւ ինձ նկատի ունենալով: Բայց այսքան երկար լռութիւնը 

յուսահատեցնում է ինձ: Գիտեմ, շատերը կան, որ կ’ուզենային ստանձնել այդ պատուաբեր 

պաշտօնը: Խնդրում եմ, բարի եղէք, եւ մի քանի տող գրէք: Ես նման եմ փոթորկուող ծովի մէջ 

ընկած մի տաշեղի: Ծնկաչոք խնդրում եմ Ձեզ, պարոն բարերար, ազատէք ինձ այս վիճակից»: 

Միայն աւելի ուշ պէտք է յայտնի դառնար Աբովեանին որ համալսարանի վերատեսուչը որոնել է 

իրեն Սուրբ Էջմիածնի Սիւնհոդոսի միջոցով, որն էլ իբրեւ չիմանալով, թէ ում մասին է խօսքը, 

այնպէս էլ «չէր կարողացել» գտնել նրան: 

Բայց քանի որ «թիւրիմացութիւնը» պարզուել էր եւ ֆոն Ֆրենը հետեւողական էր իր 

միջնորդութեան մէջ, երիտասարդի առաջ մի նոր խոչընդոտ յայտնուեց: 

Յատկապէս իր համար ստեղծուած պաշտօնը ստանալու մի պայման առաջարկուեց որի համաձայն 

Աբովեանը պէտք է դիսերտատիոն ներկայացներ Ակադեմիային:  

Խաչատուր Աբովեանըª Քրիստիան Մարտին ֆոն Ֆրենին, Թիֆլիս. «Սահմանուած ժամկէտը 

շատ սեղմ էր: Այնպէս որ, այդ պաշտօնին անցնելու յոյսս կտրեցի: Ինչպէ՞ս պիտի կարողանայի 

մի այդպիսի աշխատութիւն գլուխ բերել ընդամէնը երեք ամսուայ մէջ, երբ ստիպուած եմ 

առաւօտ ժամը ութից մինչեւ երեկոյեան ժամը եօթըութը ոտքի վրայ անցկացնել: Եթէ 

ժամանակս նուիրէի վերոյիշեալ պահանջը կատարելուն, ապա ստիպուած էի լինելու մի կողմ 

թողնել բոլոր գործերս: Եւ Ակադեմիայի հաւանութեանը չարժանանալու պարագային կը մնայի 

բոլորովին ձեռնունայն»: 

Այնուհետեւ. 

«Իմ նախորդ նամակի մէջ մի քանի դժգոհութիւններ էի յայտնել Հեսսենմիւլլերին 

փոխարինելու նշանակուած վերատեսուչի մասին: Իմ այդ դժգոհութիւնները հասել են նաեւ 

նրա ականջին, թէ ինչպէ°սª չգիտեմ: Անշուշտ, ես անհիմն չէի դժգոհել: Բայց նա կարող է ինձ 

վնասել: Շատ չարագուշակ բաներ կարող են պատահել»: 

ՆԱՀԱ±ՆՋ… ԵՐԲԵ°Ք 

Ազգային ապագայի համար ճիշտ ժամանակին ծնուածները, հակառակի պէս, իրենց իրականութեան 

ու միջավայրի մէջ  մնում են որպէս ժամանակից շուտ ծնուածներ: 

Եւ այս տարօրինակ, անհեթեթ հակասութեան բոլոր ծանր հետեւանքներով հանդերձ: 

Նրանք ծնւում են, որպէսզի դառնան ազգային մեծ բարերարներ. միաժամանակ, սակայն, որպէսզի 

չհասկացուեն. որպէսզի հալածուեն ու ամբաստանուեն, որովհետեւ նրանց բարերարութիւնը ոչ թէ 

նիւթական է, այլ հոգեւոր եւ մշակութային: 

Եւ որպէսզի գնալով հոգեւոր ու մարմնական նահատակութեանª դառնան ժողովրդի կորած 

անցեալն ու աննշմարելի ապագան իրար միացնող ամուր մի կապ:  

Նրանց միակ երջանկութիւնը իրենց կատարած գործի գիտակցութիւնն է: 

Եւ միակ գնահատումը՝ իրենց գիտակցուած հրաժարումը ամենայն երախտագիտութեան 



արտայայտութիւնից: 

Նրանց չծախուելը: 

Անտառը հատող կացնի կոթ չդառնալը: 

Ինքը՝ Խաչատուրն է մի առիթով խոստովանել. 

«Եւրոպա եղած ժամանակ մի նամակ էի գրել լուսահոգի Յարութիւն վարդապետ 

Ալամդարեանին, որ իմ վարժապետն էր, ու գանգատում էի, թէ գերմանացիները ինձ սիրում, 

պատիւ են տալիս, իսկ մեր ազգըª ոչ: Իմ լուսահոգի բարերար պարոն ուսուցչապետ Պարրոտը 

նամակս առաւ ու պատռեց, ասելով. “Ո±վ ես դու, ի±նչ ես արել, որ ազգից այդպիսի պահանջներ 

ունես: Հազար լաւութիւն էլ որ ազգին անես, պէտք չէ քո բերնովն ասես ու կամենաս որ քեզ 

պատիւ տան: Բաւակա±ն չէ ձեր ազգի ցաւըª որ դուք էլ էք վրան խօսում: Գերմանացիները ձեզ 

որպէս օտարական են գնահատում: Ձեր ազգը պատուել գիտէ: Եւ այն վերաբերմունքը որ ձեր 

ազգի մէջ եմ տեսել, Եւրոպա յաւիտեան չեմ տեսնի: Ո'ւմ տունը մտնում էի, գլխի վրա էր 

ընդունում: Ինչո±ւ էք թերագնահատում ձեր ազգը”: Օտար գերմանացին այս խրատը տուեց 

ինձ, որ յաւիտեան մտահան չեմ անի: Սիրելի Հա'յ՝ դու ի±նչ կ’ասես»: 

Այս միջադէպի մասին պատմելն իսկ, անպայման, խիզախութիւն է, որովհետեւ բարոյական 

կողմնորոշման դաս առնելը բարոյական նոյնքան տառապանքներ է պատճառում մարդուն: Ուրեմն, 

այդ տառապանքներն ապրելն ու յաղթահարելն է խիզախութիւն: Խիզախութիւն է ոչ միայն 

փառասիրութեան արատ չունենալը, այլեւ գնահատուելիս եւ պատիւների արժանանալիս էլ սեփական 

գլուխը չկորցնելը, սկզբունքները չդաւաճանելը, Ճշմարտութեան համար քո կռիւը ստորացուած 

հաշտութիւն չդարձնելը, յատկապէս, երբ այդ պատիւներն էլ գլխիդ են թափում քո ազգը լլկողները, 

քո ժողովուրդին իր պապերի երկրից օտարացնողները... 

Այնուհետեւ Խաչատուր Աբովեանը գրելու էր. 

«Թէպետ աշխարհումս չեմ փայլում իբրեւ մի երեւելի անձ, բայց գոնէ այնքանով է օր ըստ 

օրէ ուռճանում իմ հոգին որ հնարաւորութիւն ունեմ պիտանի լինելու հայրենիքին, եւ ոչ թէ 

պարապ անցկացնելու օրերը... »: 

Լուսաւորութեան գործը նրա կեանքի ամբողջ իմաստն      էր: Եւ մանուկները՝ նրա սփոփանքն ու 

մխիթարութիւնը: Գուցէ այն պատճառով, որ մանուկների մէջ նա տեսնում էր ժողովուրդի 

ապագա±ն... Ժողովուրդի շարունակելիութի±ւնը...  եւ նրանց կրթութեան մէջ ժողովուրդի մտաւոր  

հզօրութի±ւնը... 

Խաչատուր Աբովեանը իր երեսնամեակի շեմին այլեւս չէր նեղւում թերարժէքութեամբ, նաեւ բնաւ 

չէր գերագնահատում ինքն իրեն, բայց պղտորուել էր հոգին, աղօտ զգացողութիւնները ստացել էին 

որոշակի ուրուագծեր: Բանսարկութիւնները, նենգութիւնները, չարախօսութիւնները եւ 

հալածանքնե°րն էին նրա մշտական ուղեկիցները: 

Ուստի, անհրաժեշտ էր ինչ որ շատ վճռական գործողութիւն: Անհրաժեշտ էր բեկում մտցնել 

սեփական անձի եւ, հետեւաբար, իր եւ շրջապատի հարաբերութիւնների միջեւ: Անհրաժեշտ էր 

վերանայել ապրելակերպը, սակայն բնաւ չդաւաճանելով ըսկըզբունքները:   

Իր կեանքի երեսուն տարիները Խաչատուր Աբովեանը բոլորեց երկու խոշոր իրադարձութեամբ: 

Նա հրաժարուեց հոգեւորական կոչումից: 

Եւ ամուսնացաւ: 

HOMO LIBER1  

Քսանամեայ օրիորդը, որի հետ ամուսնացաւ Աբովեանը, Թիֆլիսի գերմանական գաղութից էր, 

Էմիլիա Լոզէն: 

                                         
1 Ազատ Մարդ (լատ.)։ 



«Մենք, ներքոյ ստորագրողներսª հայազգի Խաչատուր Աբովեանն ու գերմանացի Էմիլիա 

Լոզէն, կամենալով սուրբ պսակով միաւորուել իրար հետ, պայմագրութեան մէջ ենք մտնում 

հետեւալի մասին: Նախ. եսª Էմիլիաս, իմ հայրէնի Ռեւել քաղաքի մէջ որեւէ կալուածք չունեմ, 

որպիսին կարող էր ամուսնուս ստիպել թողնել իր ծառայութիւնը եւ գալ իմ երկիր: Երկրորդ. 

մեր պսակը լինելու է հայոց եկեղեցու մէջ, հայ քահանայի ձեռքով եւ հայ եկեղեցու 

ծիսակատարութեամբ: Երրորդ. մեր ամուսնութիւնից ծնուած զաւակները մկրտուելու են հայոց 

եկեղեցու մէջª համաձայն Հայաստանեայց եկեղեցու դաւանութեան եւ ընդունելու են հայ 

եկեղեցու ճշմարիտ հաւատը, որպէսզի եթէ նոյնիսկ իմ ամուսինը վախճանուի, նրանից ծնուած 

զաւակներս երբեք չընդունեն իմ դաւանութիւնը: Նոյնպէս եւ եսª Խաչատուր Աբովեանս, բնաւ 

չեմ ստիպելու կամ համոզելու կնոջս, որպէսզի նա հրաժարուի իր հայրենի դաւանութիւնից»: 

Եւ երբ ժամանակը լրացաւ, նրանք ունեցան առաջին արու զաւակը, որին կնքեցին Վարդան Մորից 

անունով: Իսկ յետոյª աղջիկ, Զարմանդուխտ  Ադելաիդան: 

HABENT SUA FATA MANUSCRIPTA1  

I 

...Հիմա, երբ մեր ժամանակների հեռաւորութիւնից դիտում ենք անցեալ դարի երեսուն-

քառասնական թւականներին յայտնուած Ուսուցչի ծրագրերը, առաջին պահին անկեղծ մի հիացմունք 

ենք ապրում նրա յանդգնութեամբ: Եւ մի±թէ, յիրաւի, յանդգնութիւն չէ յոյս ունենալ, դեռ աւելին՝ 

վստահութիւն, հաւատ ունենալ, թէ իր անցեալը մոռացած, տէրութիւնը կորցրած, լեզուն շփոթած մի 

ժողովուրդ կը կարողանայ վերստին ճանաչել ինքն իրեն ու կը կարողանայ գիտակցել իր տեղը, ստոյգ 

արժէքն ու բուն անելիքը քաղաքակրթութեան անկանգառ ընթացքի մէջ: 

Առաւել եւս առաջին հայեացքից կարող է նոյնիսկ միամիտ թուալ որ այս վիթխարի ու շքեղ 

հեռանկարներ խոստացող ծրագիրը իրականացնելու «այբ»ը Խաչատուր Աբովեանը պայմանաւորում 

էր մի շատ «պարզ ու հասարակ» խնդրով: 

Պայմանաւորում էր սրտի խորքից եկող Խօսքով: 

Ազնիւ ու առաքինի զգացումները՝ ընդհանրապէս, եւ դրանց մէջ, մասնաւորապէս ազգային 

արժանապատուութեան զգացումը մարդու հետ չեն ծնւում: Դրանք դաստիարակւում են անցեալի ու 

ներկայի երեւելի մարդկանց օրինակով որ «մարդու սիրտը կարող է գրաւել, քանզի հոգեհարազատ 

բաները ո±վ չի սիրում»,— մտածում էր Աբովեանը: 

Յիրաւի՛, ո±վ չի ուզենայ իմանալ, թե ի՛նչ բաներ են սէրը, բարեկամութիւնը, հայրերի երկրի 

նկատմամբ սէրը, ծնողը, զաւակը, մահը, կռիւը...  

«Բայց եթէ մեր լեզուով այսպիսիք լինենª թող աչքս հանեն»՝ յուսահատ գոչում էր Խաչատուր 

Աբովեանը: Քանի որ, եթէ այդ ամէնը արտայայտող, այդ ամէնը մարդկանց սրտին ու մտքին 

մօտեցնող, այդ ամէնի մասին պատմող գիրք ու գրականութիւն չկայ, ապա «էլ ինչո±վ երեխաներին 

քո լեզուն սիրել տաս»: 

Խաչատուր Աբովեանի այս մէկ հատիկ խօսքի, այս մէկ հատիկ հարցի մէջ, թերեւս, ամփոփւած է ոչ 

միայն ազգային լուսաւորութեան ու ինքնագիտակցութեան, այլեւ ազգային մշտընջենաւորութեան 

ծրագիրը: 

Լեզուով պայմանաւորուած է Հաւատը եւ Հաւատով պայմանաւորուած է հայի ինքնութիւնը: 

ԼեզուՀաւատԻնքնութիւն եռակի խորհուրդը Աբովեանի համար ինքնանպատակ չէր ու ոչ էլ սոսկ 

զգացմունքներ սփոփող մի շքեղութիւն էր: 

Քանզիª  

ո±ւմ է հարկաւոր այն լեզուն որն ազգի զաւակներին՝ մանուկներին ու պատանիներին չի 

հասցնելու պատմութեան ու քրիստոնէական հաւատի ու բարոյականութեան մնայուն արժէքները, 

ո±ւմ է հարկաւոր այն ոգին որ սոսկ որպէս մի զանգակ է հնչելու ի լուր իր գոյութեան, եթէ ամէն 

                                         
1 Ձեռագրերն ունեն իրենց ճակատագիրը (լատ.)։ 



մի նոր սերունդ չի ներդաշնակուելու նախնիներին, որպէսզի ինքն էլ շղթայի մի օղակ դառնայ նրա 

ու դեռեւս չծնուածների միջեւ, 

եւ եթէ չլինի ժողովրդի համար կենսական նպատակների յստակ գիտակցութիւնը, հնարաւո±ր է 

արդեօք երազել այն ինքնութիւնն ու անհատականութիւնը, որպիսին ունենալով միայն հայերը կը 

կարողանան մասնակցել «բազմացեղ ազգերի զանգուածի միասնականութիւն ստեղծելու գործին», 

այսինքնª համամարդկային քաղաքակրթութեան ընթացքին: 

Հնարաւո±ր է արդեօք երազել, թէ այդ ջանքերը թափելիս, նրանք աւելի կը հարստանան, աւելին կը 

գտնեն, կը դառնան աւելի երեւելի՝ աղքատանալու, կորցնելու եւ աներեւութանալու փոխարէն: 

Այս տագնապներն ու մտահոգութիւնները հայեցողական չէին: Խաչատուր Աբովեանը տագնապում 

էր, մտահոգւում, գտնում էր տարակուսանքները փարատելու ճանապարհը եւ ինքն էլ անցնում էր 

գործի: 

 

«ՆԱԽԱՇԱՒԻՂ» 

 

Արտաքուստ կարելի էր նոյնիսկ այն տպաւորութիւնն ունենալ, թէ Խաչատուր Աբովեանը ապրում 

է սովորական ուսուցչի սովորական կեանքով եւ ինչպէս Դորպատը, նոյնպէս եւ նրա խանդավառ 

ծրագրերը եւ «հայրենիքին ու ազգին ծառայելու» նուիրականութիւնը մնացել են ոչ շատ հեռու 

անցեալի մէջª որպէս արդէն յուշ: 

Բայց միայն արտաքուստ:  

Ինչպէս արդէն ասացի, պետական ծառայութեան զուգահեռ, նա բացեց նաեւ մասնաւոր դպրոց, 

որտեղ աշակերտները ամբողջ օրն էին անցկացնում ուսուցչի հետ:  

Պարապմունքներից յետոյ նրանք  ճաշում էին ուսուցչի հետ նոյն սեղանի շուրջ նստած, եւ 

ճաշելիս միշտ զրուցում էին որեւէ օտար լեզուովª վարժութիւն ունենալու համար: 

Ճաշից յետոյ Աբովեանը նրանց տանում էր քաղաքից դուրս, այնտեղ, որտեղ վերջանում էին 

այգիներն ու սկսւում էր անտառը: Այս զբօսանքների ընթացքին, բնութեան մէջ ամէն քայլափոխի 

հանդիպող միջատներն ու կենդանիները հիանալի նիւթ էին հետաքրքիր զրոյցների համար, իսկ երբ 

ամպեր էին կուտակւում, անձրեւ էր գալիս ու ծիածան կապում, աշակերտները կլանուած լսում էին 

ուսուցիչի բացատրութիւնները, թէ ինչպէս են լինում այդ ամէնը: 

Յաճախ խմբի գլուխն անցածª Աբովեանը աշակերտներին տանում էր գերմանական գաղութ, 

որպէսզի նրանք առիթ ունենան տեսնելու, թէ ինչպիսի կենցաղով են ապրում եւրոպացիները:  

Իսկ իրիկնադէմին զբօսնելու էին գնում Քուռ գետի մէջ գտնուող կղզին որ Թիֆլիսի 

ունեւորների հանգստանալու վայրն էր: Քաղաքաբնակները գալիս էին ընտանիքով, ուտելիքով եւ 

մարգագետնի վրայ սփռոց փռելովª ընթրում էին ու թէյ խմում: Դպրոցականները շարքով, բայց 

առանց բռնելու մէկ մէկու ձեռք, անցնում էին փայտէ կամրջով եւ յայտնւում կղզու անտառակի մէջ: 

Աբովեանը նստում էր ծառերից մէկի տակ, իսկ երեխաները խաղում էին նրանից քիչ հեռու:  

Այս զբօսանքների ժամանակ էլ Աբովեանի մէջ հասունացաւ դասագիրք յօրինելու մի գաղափար: 

Դասագիրք որ նման լինէր եւրոպացոց դասագրքերին եւ կարողանար ապահովել ուսուցումի այնպիսի 

մակարդակ, որպիսին գոյութիւն ունէր եւրոպական դպրոցների մէջ: Հետեւաբար, նախ եւ առաջ պէտք 

էր ապահովել մայրենի լեզուի ուսուցումըª նոյնպէս եւրոպացոց մակարդակով: Այդ դեպքում միայն 

երեխաների համար կը դիւրանար նաեւ օտար լեզուներ սովորելն ու գիտելիքներ իւրացնելը: 

Բայց մայրենի լեզուն նոյնպէս դարձել էր արգելք: Խօսելով արգելքի մասին, նկատի պէտք է 

ունենանք ոչ թէ տէրութեան կողմից հայերէնը գրեթէ արգելած լինելու հանգամանքը, այլեւ ինքնին 

խոչընդոտ լինելու պարագան` գիտելիքներ իւրացնելու մարզի մէջ, քանի որ մայրենի լեզուն 

ուսուցանելու միջոցներ չէին մշակուած: Գոյութիւն ունէր նաեւ գրական հայերէնի եւ խօսակցական 

լեզուի միջեւ վիթխարի տարբերութիւնը:  

Դեռեւս 393 թուականին* ստեղծելով իրենց այբուբենը, հայ քրիստոնեաների առաջին գործն էր 

եղել թարգմանել Սուրբ Գիրքը: Եւ այդ թարգմանութեամբ ձեւաւորուել էր հայերէնի առաջին գրական 



լեզուն որ միաւորել էր հայութեանը հաւատի ու լեզուի շուրջ: Բայց հայկական տէրութեան անկումից 

յետոյ, օտարների գերութեան մէջ, ժամանակի ընթացքին հայոց դըպրոցները կամացկամաց տեղի էին 

տուել, դպրոցների հետ տեղի էր տուել գրական լեզուն: Հայերէնը դարձել խառնիճաղանջ մի լեզու, 

որ լսելիս կարելի էր նաեւ կռահել, թէ ովքեր են եղել Հայաստանն ասպատակողները: Իրաւացի էր 

պարոն Վիդեմանը: «Երբ գրաւոր խօսքը չկայ, ապա բանաւոր լեզուն միշտ ենթակայ է 

փոփոխութիւնների»: 

Գրական լեզուն սովորեցնելը, անկասկած, անհրաժեշտութիւն էր: Կենսական անհրաժեշտութիւն: 

Քանի որ գրական լեզուով էր միայն հնարաւոր ընթերցել Սուրբ Գիրքը եւ գրական լեզուով էին 

յայտնի բոլոր Մեծ աղօթողներիª Գրիգոր Նարեկացու, Ներսէս Շնորհալիի աղօթքները, Մեսրոպ 

Մաշտոցի, Մովսէս Խորենացու* շարականները: 

Գրական լեզուի հարստութիւնն ու գեղեցկութիւնը անվերապահ էր: Բայց հազարից մէկն էր 

տիրապետում գրական լեզուին, եւ գրական լեզու սովորեցնելու համար ոչ միայն ժամանակ, այլ 

միջոցներ էին անհրաժեշտ, որպիսիք չկային: Ուստի Աբովեանը երանի տալով այն օրուան, երբ 

ժողովուրդը հնարաւորութիւն կ’ունենայ իր կորցրած գանձը գտնել եւ վերականգնելով վերստին 

տիրապետել բիբլիական գրականին, որոշեց դասագիրքը յօրինել ճիշտ այն բանաւոր լեզուով որ 

խօսում էին աշակերտները: Միայն թէ անհրաժեշտ էր հնարաւորին չափ այդ լեզուն մաքրել 

բարբարոսական ներմուծումներից:  

Դասագիրքը աշակերտներին դիւրութեամբ պէտք է սովորեցնէր հայերէնի այբուբենը, ընթերցասէր 

էր դարձնելու նրանց, պատմելու էր հետաքրքիր ու խրատական զրոյցներ, որպէսզի լեզուն 

տիրապետելուց յետոյ, նաեւ քրիստոնէական կրօնի եւ բարոյականութեան առաջին դասերն առնէին 

նրանք:  

Քանի որ սերունդ կրթելու եւ  Մխիթար  Սեբաստացիի ձեռնարկած գործը երբեմնի Հայաստանի 

արեւելեան մասի մէջ եւս զարգացնելու համարª քրիստոնէական հաւատի ուսուցումը եւ բարոյականի 

դաստիարակութիւնը գլխաւոր նախապայմաններ էին:  

Անցած տարիներին իր աշակերտների համար նա յօրինել էր փոքրիկ զրոյցներ, բարոյախօսական 

կարճ պատմութիւններ, առակներ... Մի խօսքով այն ամէնը, որոնց օգնութեամբ ճանաչելով Չարն ու 

Բարին, Ատելութիւնն ու Սէրը, Դաժանութիւնն ու Գութը, հաղորդակցուելով քաջարի 

հայկազունների վարքին՝ սաները, որ Հայաստանի ապագան էին լինելու, լինելու էին ապագայ 

Հայաստանի տնօրեններըª պէտք է իւրացնէին ոչ միայն բարոյական դասեր, այլեւ պէտք է սիրէին 

մայրենի լեզուն, պէտք է ամրանար նրանց ոգին, պէտք է ձեռք բերեին իրենց Եսը: 

Խաչատուր Աբովեանը իր դասագիրքը անուանեց «Նախաշաւիղ», այսինքն գիտելիքների մեծ 

ճանապարհ դուրս գալու առաջին արահետ:  

Դասագիրքը հրատարակելու համար նա դիմեց տէրութեան օգնութեան: Ռուսաստանի 

լուսաւորութեան նախարարը անհրաժեշտ համարեց նախ ակադեմիական կարծիք ունենալ դասագրքի 

վերաբերեալ: 

Գիրքը ուղարկուեց ակադեմիկոս Մարիոն Բրոսսէին*: 

 «Ներկայիս, Թիֆլիսի մէջ ժողովրդական դպրոցների տեսուչ Աբովեանը հասկանալով որ իր ազգի 

մտաւոր զարգացումը գտնւում է Ռուսաստանի ձեռքին, մշակել է տարրական կրթութեան մի 

առանձին եղանակ: Նա ցոյց է տուել որ ուզում է եւ կարող է կրթութիւն տարածել այդ նոր եղանակի 

օգնութեամբ,— գրեց ակադեմիկոսը իր յանձնարարականի մէջ:— Կ’իրականացուի± արդեօք նրա 

ցանկութիւնը... Ակադեմիկոսի կոչում կրելու պատիւն ունենալուս ամբողջ ընթացքին գնահատելու 

համար ինձ բազմաթիւ հայկական գրքեր են տուել... Ես դատել եմ իբրեւ տեսաբան: Եթէ հիմա 

զարգացնում եմ նոր լեզուի առաւելութիւնների միտքը, ապա մեր հեղինակի շնորհիւ է որ ներշնչեց 

ինձ դրա գաղափարը»: 

Խաչատուր Աբովեանը ուսուցման իր եղանակով շարունակում էր հայ մանուկներին կրթել ու 

դաստիարակել: 

Նաեւ աղօթել սովորեցնել. 



«Քեզ եմ դիմում, Երկնաւոր Հայր, որի անունն եմ լսել իմ ծնողների շուրթերից դեռ այն 

ժամանակներին, երբ աչքս էլ չէի բացել: Նրանք ինձ պատմել են որ դու ես ստեղծել այս 

գեղեցիկ աշխարհը, լուսինն ու արեգակը, դաշտի ծաղիկներն ու մեր այգու պտուղները: Մեր 

հացն ու ջուրը, մեր առողջութիւնը, մեր ունեցուածքը դու ես տալիս ամէնիս: Չար գործերը քեզ 

բարկացնում են: Խնդրում եմ Քեզ, Տէ՛ր իմ Արարիչ, ինձ այնպիսի սիրտ տուր որ բարի լինեմ: 

Քո կամքն այն է, որ միշտ իրար սիրենք:  

Տէ°ր իմ Աստուած, ինձ մի հոգի տուր որ թէ° դու մեզ սիրես, եւ թէ° մենք սիրենք իրարու»:  

 

«ՊԱՐԱՊ  ՎԱԽՏԻ  ԽԱՂԱԼԻՔ» 

 

Դասագիրքը յօրինելուց յետոյ Խաչատուր Աբովեանը հաւաքեց դեռեւս Դորպատ ուսանած 

տարիներին առակների ու բանաստեղծութիւնների թարգմանութիւնները, գրեց նաեւ նորերը: Քանի 

որ մահմեդական միջավայրի  մէջ դարեր շարունակ հայերը վարժուել եւ սիրում էին բայաթիներ, 

որոնք երգւում էին թուրքերէն, ուստի Աբովեանը հայերէն բայաթիներ եւս գրեց, «քանի որ 

հացկերոյթներին թուրքերէն էին երգում, բայց գերադասելի է որ հայը հայերէն երգի եւ մշակի իր 

լեզուն. զի ոչինչ չի մշակում լեզուն այնպէս, ինչպէս երգը»: 

Եւ մինչեւ հայերը կը գտնէին իրենց կորցրած գանձըª գրական լեզուն — ո±վ գիտէ, այդ օրը 

տեսնելու համար մարդ ողջ կը մնա±յ, թէ ոչ — Աբովեանը որոշեց ընթերցարանը եւս գրել 

խօսակցական լեզուով:  

«Թո°ղ գիտուն մարդիկ ինձնից չնեղանան,— մտածում էր Աբովեանը,— նրանք շատ գիրք են 

կարդում, իրենց սիրտը մխիթարում, բայց հասարակ մարդը ոչ ոք չունի, որ նրա հետ իր ժամանակն 

հաճելի կերպով անցկացնի»: 

Շատերն էին գանգատւում որ հայ ժողովուրդը ուսումնասէր, ուրեմն եւ ընթերցասէր չէ: Բայց 

ինչպէ±ս սիրի, երբ գրի զօրութիւնը չի հասկանում:  

Ընթեցարանը բացւում էր մի բանաստեղծութեամբ որ վերնագրուած էրª «Էս գրքի ճամբի խրատը». 

 

Գնա՛, իմ խեղճ գիրքª գնա° մարդամէջ, 

Գլուխդ քարշ գցի°ր, մի° նեղանայ հեչ: 

Ականջդ փակի°ր, սիրտդ լայն բռնի°ր 

Ինչ ասեն, խօսենª տա°ր ու համբերի°ր: 

Ճամբորդի գլխին շատ փորձանք կը գայ: 

Անձրեւ, ձիւն, կարկուտª միշտ ու շարունակ,  

Որոտ ու կայծակ, շոգ, բուք ու կրակ 

Ամէն տեղ կը լինենª ամէն ժամանակ: 

 

Այնուհետեւ գուշակում էր, թէ շատերն են բամբասելու իր յօրինած ընթերցարանը, ծաղրելու եւ 

վարկաբեկելու են: Եւ բացատրում էր, թէ անհնար է այնպիսի մի բան անել, որ բոլորը հաւանեն, 

ինչպէս եւ անհնար է բոլորին սիրաշահել: Եւ յոյս ունէր, թէ ո±վ գիտէ, գուցէ մի օր էլ արեւ կը ծագի 

մտքի համատարած խաւարի վարագոյրը պատռելով եւ այն ժամանակ միայն մարդիկ կ’իմանան, թէ 

ո°րն է գրքի նպատակն ու արժէքը: 

Խաչատուր Աբովեանը կատարում էր նուիրական իր գործը եւ արդիւնքի հեռանկարներով 

ոգեշնչուած լինելով հանդերձ, սթափ հայեացքով էր նայում այն իրականութեանը որ գոյութիւն 

ունէր:  

Իրականութիւն, որ բնոյթովն իսկ մահու եւ կենաց պայքարի մէջ էր իր հանդարտ ընթացքը 

խռովելու փորձ անող ամէն մէկի հետ:     

«Պարապ վախտի խաղալիք»ը գրելու ընթացքին Աբովեանը յղացաւ նաեւ մի վիպասացութիւն, որ 

վերնագրելու էր «Վէրք Հայաստանի»: 



Իսկ Հայաստանն այլեւ չկար: 

1840 թուականի Ապրիլ 10ի կայսերական օրէնքով վերացաւ «Հայկական մարզ» անունն իսկ*, 

ինչպէս պէտք է կոչուէր այն վիթխարի տարածքը որ նուաճուել էր Պարսկաստանից: 

Հայկական մարզի փոխարէն ստեղծուեցին սոսկ աշխարհագրական անուններ ունեցող ռուսական 

մի քանի գաւառ: 

Եւ դրանք էին Երեւանեան, Նախիջեւանեան, Ելիզավետպոլեան, Կարսի գաւառները:   

Հայրերի երկիրը փախչում էր հայի ոտքերի տակից: 

Եւ այդ կորուստը ողբում էին միայն նրանք, ովքեր գիտէին, թէ, ի վերջոյ, ի°նչ է նշանակում 

հայրենիք: 

 ՄԻԱՄԻՏ ԽՈՐԱՄԱՆԿՈՒԹԻՒՆ 

Աբովեանի ոգեւորուած աշխատանքը շարունակ խանգարւում էր զանազան տհաճ անցուդարձերով: 

Իշխանութիւնները ամէն առիթով եւ սադայելական հնարքներով ստիպում էին որ նա հարկադրուածª 

խոստովանի եւ հաստատի ոչ միայն իր օրինապահ, այլեւ յոյժ «հաւատարիմ» վերաբերմունքը 

ռուսական տէրութեան նկատմամբ: 

Իշխանութիւնները պահանջեցին, որ Աբովեանը գոցի իր մասնաւոր դպրոցը: Բայց նա 

խորամանկեց: Դպրոցը յայտարարեց գոցուած, սակայն շարունակեց մասնաւոր դասերը: Բայց 

լրտեսների ցանցը աչալուրջ հսկողութիւն էր սահմանել առաւել կամ նուազ երեւելի անհատների 

վրայ: Եւ առ ժամանակ անց Աբովեանը մի նամակ ստացաւ Կովկասի դպրոցների վերատեսուչ Իվան 

Ռոսկովշենկոյից, որ նրան զգուշացնում էր այդ օրինազանցութեան առիթով: 

Քանի որ այս փոքրիկ խորամանկութիւնը բացայայտուել էր, ապա հիմա մնում էր հարթել 

դրութիւնն ու նորից ու դարձեալ հաւաստել իր նուիրուածութիւնը ռուսական գահին: 

Խաչատուր Աբովեանըª Իվան Ռոսկովշենկոյին. «Ապրել ու մեռնել հայրենիքի համար. 

ահաւասիկ այն խնդիրը որ իբրեւ նպատակ ունեցել եմ պատանեկան տարիներից: 

Բարբարոսութեան լծի ներքոյ հայրենակիցներիս թշուառ ճակատագիրն էր, որ յուզում, 

վրդովում էին խեղճ որբացեալիս:  

Հայրենիքիս փառքն ու մեծութիւնը աչքի առաջ ունենալով, որոնք այսօր արդէն հեռաւոր 

անցեալ են, առաջին ուխտը որ արել եմ մեր սուրբ հայրերի սեղանի առաջ եւ դառն արցունքը 

որ թափել եմ նրանց շիրիմների վրայ, սրտիս խորքից յորդող հառաչանքները որ նուիրել եմ 

նրանց աճիւններինª եղել է այն թախանձանքը որ նրանք լինեն իմ պահապան հրեշտակները եւ 

ճամբայ բացեն իմ առաջ, որպէսզի զոհաբերուեմ իմ նախնիների որբացած զաւակների համար: 

Ուստի քանիքանի° անգամ լքել եմ հայրական տունը, փախչելովª ինքս էլ չիմանալով, թէª ուր: 

Որոնումների ընթացքին գլխիս եկած փորձանքները, չքաւորութիւնը, նոյնիսկ վտանգները 

չկարողացան հոգուս մէջ մարել այդ կրակը: 

Հայրենիքիս ազատագրութեամբ, երբ նա յարութիւն առաւ մեր փրկիչ հրեշտակիª ռուս 

թագաւոր կայսեր զէնքով, ո±ւմ հոգին կարող էր այնպէս խանդավառուել նման բախտի 

հրճուանքից, եթէ ոչ իմը:  

Մասնաւոր աշակերտներ ունենալով, որպէսզի իմ ծառայութիւնից ազատ ժամանակը նուիրեմ 

նրանց, կառավարութեանը որեւէ վնաս չի բերել: Այն եղել է իմ ծրագրած նպատակի 

նախապատրաստութիւն եւ ոչ թէ շահամոլութիւն: Երկար ժամանակ աշակերտներիս ուսուցանել 

եմ անվճար: Նրանց ծնողները կամեցել են իրենց հերթին օգտակար լինել ինձ: Եւ մինչեւ օրս էլ 

շատերն են ինձ մօտ ուսանում բոլորովին անվճար:  

Հայերը որ ի բնէ օժտուած են հրաշալի ու բացառիկ ընդունակութիւններով, միայն 

ուսումնառութեամբ կարող են դառնալ ռուս հզօր կայսրութեան ընտիր քաղաքացիներ:  



Հայրենիքի,  ազգի  անունը սուրբ է ոչ բոլորի համար: Սակայն բնութիւնն ինքն է ինձ 

տուել այդ զգացումը: Ես փառքի չեմ ձգտում: Իմ ապրուստը ամէնից աղքատիկն է: Իմ 

ցանկութիւններըª խիստ սահմանափակ:  

Եթէ նկատի չունենանք իմ ձգտումները»: 

Այսպիսով, Խաչատուր Աբովեանը շատ լաւ գիտէր, թէ որպիսի դաստիարակութիւն է պահանջւում 

դպրոցներից, որոնք կոչւում էին «ժողովրդական» եւ որոնց հովանաւորում էր պետութիւնը: 

«Լուսաւորութեան» այդ վիթխարի ծախսերը կատարւում էին գաղութացուած ժողովուրդներին կարճ 

ժամանակ անց «հզօր կայսրութեան ընտիր քաղաքացիներ» դարձնելու նպատակով: 

Բայց նա գիտէր նաեւ, որ լուսաւորուած միտքը չի կարող մնալ գերութեան մէջ: Ուստի նրա 

նուիրումը, ըստ էութեան, ժողովրդի ազատագրութեան նպատակին էր ուղղուած:  

Եւ միամտօրէն կարծում էր, թէ կայսրութեան փորձառու վարչութիւնը եւ յատկապէս գաղտնի 

ոստիկանութիւնըª Նիկոլայ Առաջինի վերակազմաւորած Երրորդ բաժանմունքը*, չեն հասկանում նրա 

բուն նպատակը: 

«ՎԷՐՔ ՀԱՅԱՍՏԱՆԻ,ՈՂԲ ՀԱՅՐԵՆԱՍԻՐԻ» 

Ա 

Անհատականութիւն ձեւաւորելու սկիզբը, անշուշտ, կրթութիւնն ու գիտելիքներն են: Բայց այդ 

ձեւաւորումը իր աւարտին է հասնում այն պահին, երբ աշխարհն ու շրջապատը ճանաչելով, մարդը 

տալիս է իր կեանքի գլխաւոր հարցը. 

«Ո±վ եմ ես»: 

Այսինքն այն պահին, երբ մարդը, ազգը, ժողովուրդը ուզում է ճանաչել ինքն իրեն: 

Ո±վ ես դու, Հայ մարդ: 

Դու ի±նչ ես կարողացել անել մինչեւ հիմա: 

Եւ ի±նչ ես անելու քո ազգային ապագան ունենալու համար: 

Պատասխանը պայմանաւորուած է անհրաժեշտ գործողութեամբ: 

Իսկ այդպիսի մի գործողութիւն արդէն իսկ ձեռնարկել էր Լազարեանների յայտնի տոհմից սերող 

գնդապետ Եղիազար Լազարեանը: Համոզուելով որ Ռուսաստանը բնաւ էլ մտադիր չէ հայկական 

տէրութիւն ստեղծել նոյնիսկ իր ենթակայութեան տակ, նա փորձել էր աշխարհազօր հաւաքել եւ 

ռուսական նուաճողների դէմ ելնելով, ի վերջոյ, վերականգնել Հայոց տէրութիւնը*: Նրա փորձը 

ձախողուել էր եւ «ազատարար» թագաւոր‐կայսրը «Հայոց տէրութիւնը վերականգնելու» 

մեղադրանքովª նրան աքսորել էր Կովկասից:  

«Հայի գլխովն ինչեր ասես չեն անցելդարձել,— մտածում էր Աբովեանը,— բայց չի եղել մէկը որ 

մարդուն հոգեհարազատ բան գրի: Իսկ իմ սիրտը ցաւից ճմլւում էր, երբ տեսնում էի որ հայերէն 

գիրք ձեռքն առնող, Հայոց լեզուով խօսող մարդ քիչ է մնացել: Եւ սա այն դէպքում, երբ որեւէ ազգի 

պահողը Լեզուն  է ու Հաւատը: Եւ եթէ սրանք էլ կորցնենք, վա'յն եկել է մեր օրին»: 

«Եթէ սրանք էլ կորցնենք…»: 

Ամէն բան կորած էրª պատմութիւնը, հայրերի երկիրը, օտարի գերութիւնից ազատուելու յոյսը: Եւ 

առայժմ մնացել էր միայն Լեզուն եւ Հաւատը: Բայց դրանք էլ էին ձեւախախտուած, դրանք էլ էին 

կորչում… 

 Եւ սա այն պարագային, երբ հայերի մէջ էլ բազմաթիւ քաջարի մարդիկ են եղել: Աբովեանը ասում 

էր. «Հազարաւորներն են եղել եւ այսօր էլ կան»: Խելացի մարդիկ էլ են եղել եւ հիմա էլ կային 

իմաստուն ծերունիներ: Հիմա էլ կային հիւրասէր, բարեկամութիւն անել իմացող, երեւելի մարդիկ: 



Ժողովուրդը դեռ պահպանում էր իր պատմութեան յիշատակներն ու անցեալի բարոյական արժէքները, 

որոնք կարող էին օգնել ինքնահաստատուելու, ստրկութեան վիճակից դուրս գալու եւ 

արժանապատուօրէն ու ներդաշնակօրէն ապրելու միւս ժողովուրդների հետ: 

Նա խայտառակութիւն էր համարում, երբ «տարեց տարի ոտնատակ են տալիս սեփական հայրենիքի 

շահերը»: Եւ չէր լռում, թէեւ գիտէր որ «եթէ այդ մասին բարձր խօսես՝ հալածանքի կ’ենթարկուես 

իբրեւ հերետիկոս»: 

Ուստի խօսելիս էլ, գրելիս էլª նա անպայման «գնահատում»: էր թագաւորկայսեր հզօր եւ 

«ազատարար»: զէնքը, շատ լաւ գիտենալով որ այդ զօրեղ ուժը երբեք ու որեւէ տեղ ազատարար չի 

եղել: Ի վերջոյ, նա իր աչքով էր տեսել լեհերին սեփական արեան մէջ խեղդող ռուսական զօրքը: Իսկ 

լեհերը միայն ազատութիւն էին ուզում: Աստուածային այն ազատութիւնը, որ քրիստոնեայ էութեան 

նախապայման է: 

Տարակոյս չկար որ իրական աշխարհը հակասական էր: Այս հակասութիւնները ոչ թէ բնութեան 

օրինաչափութեան արտայայտութիւն էին, այլ ռուսական բռնատիրութեան տրամաբանութիւնըª որպէս 

այդպիսին: Ժանդարմական անողօք եւ մարդասիրական որեւէ արժէք չճանաչող այդ տէրութիւնը, 

սակայն, ամենուրէք ներկայանում էր որպէս «ազատարար»: Իր տեսակի մէջ նա անկեղծ էր, քանի որ 

սեփական համայնքային կեանքն ու ճորտատիրութիւնն էր ճանաչում որպէս միակ ճշմարիտ 

ապրելակերպ: Հետեւաբար, այդ ապրելակերպը ուրիշներին պարտադրելն էլ համարում էր իր 

փրկչական պարտականութիւնը:   

«Ռուսիան աշխատում է տիրել Վրաստանին ու Հայաստանին: Բայց Ռուսիան այնպիսի տէրութիւն 

չէ որ յանուն ազատութեան եւ մարդասիրութեան այդ երկրները տիրելու փափագով միայն գոհանայ: 

Ամենեւի°ն: Վասնզի նա ատում է ազատութիւնը եւ ազատութեան բացայայտ ու ոխերիմ թշնամի է,— 

գրել է Ականատեսը:— Մարդկութեանն էլ ընդհանրապէս շատ չի սիրում: Եւ որտեղից անցել են նրա 

զօրքերըª անգթութիւնից ուրիշ անմոռանալի յիշատակ չեն թողել: Ուստի նահատակուած ազգերի 

արիւնը Եւրոպայով մէկ բողոքում է նրա արտաքին քաղաքականութեան դէմ»:   

 «Պարապ վախտի խաղալիք» ընթերցարանի առաջաբանի մէջ Աբովեանը արդէն իսկ գրել էր, թէ 

մտադիր է պատմել քանաքեռցի կտրիճ երիտասարդիª Աղասու մասին: Արդէն որոշել էր նաեւ վէպի 

վերնագիրըª «Վէրք Հայաստանի» որ նաեւ հայրենասէրի ողբն էր լինելու իր կորչող երկրի վրայ:  

Ո±ղբը... Թէ± ազգային ազատագրութեան գիտակցութեան զարթօնքը... Գիտակցութիւն, թէ ազգային 

ազատագրութիւն չեն աղերսում, ազգային ազատագրութիւն նուաճում են...  

Յիշո±ւմ  էք...  դեռ  ոչ  հեռաւոր անցեալին Խաչատուրը այն համոզումն ունէր, թէ տարաբախտ 

հայրենիքը բարբարոսների լծից ազատելու համար բաւական էր ընկնել Եւրոպայի ինքնակալ 

թագաւորների ոտքերն ու օգնութիւն խնդրել նրանցից: Որպիսի՛¯մոլորութիւն, որ հետագային 

հայերի մէջ վերջնականապէս արմատաւորեց Ռուսաստանըª ամբողջ մի դարաշրջան գրեթէ 

անվերադարձ լլկելով հայի միտքն ու ոգին:  

Աբովեանը իւրովի է պատասխանել այն հարցին, թէ ինչո±ւ ընտրեց վիպասացութեանª անմիջական 

զրոյցի ոճը. «Միտք արեցի, միտք արեցի, մի օր էլ ինքս ինձ ասացի... մի աշուղ էլ դո՛ւ դարձիր, ինչ 

լինում է, թո°ղ լինի»: 

Աբովեանը «աշուղ էր դառնում»:  

Իսկ ով գոնէ մէկ անգամ լսել է աշուղական զրոյցներ, ապա անմիջապէս կը կռահի, թէ խօսքն ինչի° 

մասին է... Աբովեանը «աշուղ էր դառնում», այսինքն նոյնանում էր վիպական գլխաւոր դերակատարի 

հետ, որովհետեւ այդպիսի մէկը հարկաւոր էր նաեւ վէպը գրելու օրերին... Աղասին գերութեան 

կապանքներից ազգը ազատող ոչ միայն ուժը, այլեւ ամէնից կարեւորը՝ գիտակցութիւնն էր: Եւ այդ 

գիտակցութիւնը՝ ստրկութիւնից, գերութիւնից, բռնատիրութիւնից ազատագրուելու գիտակցութիւնը, 

մարդկանց, հայերի՛ն հասցնելու համար էր «աշուղ դարձել» Աբովեանը, կատարելով իր գերագույն 

ընտրութիւնը՝ ինչ լինելու է, թո՛ղ լինի: 

Այսպէ°ս ծնուեց «Վէրք Հայաստանի» վէպը: 

 



Բ 

Լիդացիների Կրեսոս* թագաւորը, որի հզօրութիւնն ու հարըստութիւնը յայտնի էր հին աշխարհով 

մէկ, պարսից Կիւրոսի* հետ պատերազմելիս, պարտւում էր: Նրա զօրքը, մերձաւորները, 

զօրապետները ռազմադաշտը լքելովª փախան, որպէսզի գլուխներն ազատեն: Կրեսոսին հալածում էր 

պարսիկ մի զինուոր: Զգալով, որ զինուորն է իրենª թագաւորին սպանելու, Կրեսոսն արդէն մտածում 

էր ինքնասպան լինելª արքայական արժանապատուութեամբ մեռնելու համար, երբ նրա համր որդին որ 

ռազմադաշտի մէջ հօրից մի քայլ նոյնիսկ չէր հեռացել, տեսնելով զինուորի բարձրացրած թուրը, 

յանկարծ լեզու առաւ ու գոչեց. 

«Անօրէն, այդ ո±ւմ ես ուզում սպանել: Չե±ս տեսնում որ քո դիմաց Կրեսոսն է»: 

Զինուորի ձեռքերը թուլացան, թուրն ընկաւ նրա ձեռքից, զի անօրինութիւն էր որ հասարակ 

զինուորը ռազմադաշտի մէջ թագաւորի վրայ թուր քաշի եւ սպանի: 

Կրեսոսի կեանքը փրկեց նրա համր որդին որի խօսքը ոչ ոք չէր լսել ծնուած օրից ի վեր: 

Այս զրոյցով սկսեց Աբովեանը իր վէպը: 

Քսան տարեկան էր արքայազնը: Եւ այդ տարիների ընթացքին ո°չ իր նկատմամբ ծնողների 

անսահման սէրը, ո°չ փառքն ու իշխանութիւնը, ո°չ հարստութիւնն ու վայելքը, ո°չ էլ գետի վշշոցն ու 

թռչունների ճռուողիւնը նրա սրտին այնպիսի ներգործութիւն չէին ունեցել, որքան իր սիրելի հօր 

գլխին կախուած մահացու վտանգը: 

«Այսօր էլ զրոյցը լսողի սիրտը ծառս է լինում, երբ մտածում է, թէ որդիական սէրն էր որ 

արքայազնի լեզուին բնութեան դրած շղթան ջարդուփշուր արեց,— վէպի առաջաբանի մէջ 

բացատրում է Աբովեանը:— Ոչ թէ քսան, այլ երեսո°ւն տարիներից աւելի է, իմ թանկագին հայր, իմ 

սիրելի ազգ որ սիրտս կրակ է ընկել, գիշեր ու ցերեկ սուգըª իմ աչքից, հառաչանքները իմ բերանից 

չեն պակասում: Արիւնակից բարեկամներ, իմ երազանքն էր մտքերս եւ բաղձանքս պատմել եւ յետոյ 

միայն գերեզման մտնել»: 

Այս տողերը գրելիս Խաչատուր Աբովեանը, յիրաւի, ոչ թէ քսան տարեկան էր, ինչպէս Կրեսոսի 

համր զաւակը, այլ «աւելի քան երեսուն»: Այսինքն, իր համրութիւնը եւս ծնուած օրուանից էր եւ Հօր 

գլխին, հայրենիքի գլխին կախուած մահացու վտանգն էր որ նրան խօսելու մղեց: 

«Հայոց լեզուն փախչում էր Կրեսոսի նման,— գրում է Աբովեանը:— Երեսուն տարուայ փակ 

բերանս Աղասին բաց արեց»: 

Ու երբ նաեւ որոշել էր, թէ «ինչ լինելու էª թո°ղ լինի», ապա, ուրեմն, շատ լաւ գիտէր, որ 

ոստիկանական բռնատիրութեան մէջ փակ բերանը բացել՝ նշանակում է վաղ թէ ուշ արժանանալ նաեւ 

անողորմ պատժի: 

«Ո°վ թուր ունի, նախ իմ գլխին թող հարուածի, թող իմ սրտի մէջ մխրճի, միեւնոյն է, քանի 

բերանս լեզու կայ, եւ կրծքիս մէջª սիրտ, բարձրագոչ աղաղակելու եմ. 

— Այդ ո±ւմ վրայ էք թուր հանել, Հայոց մեծ ազգին չէ±ք ճանաչում»: 

 

Գ 

Այն իրականութիւնը, որ տեսնում էր Խաչատուր Աբովեանը, տեսնում էին նաեւ օտարերկրացի 

գիտնականները, որոնք ցաւով էին գրում այն կեղծիքի մասին որ իբրեւ ճշմարտութիւնª ներշնչւում 

էր նուաճուած ժողովուրդներին: 

Ականատեսը գրում էր. 

«Պարսից ժամանակների համեմատութեամբª այժմ հայ ժողովուրդը աւելի է ճնշուած»: 

«Հայաստանի ամէնից զօրաւոր ու ամէնից վտանգաւոր թշնամին որ ոչ միայն նրա քաղաքական 

անկումի պատճառը  դարձաւ, այլեւ իր վնասակար ու բարոյազրկող տեւական ազդեցութիւնն ունեցաւ 

հայ ժողովրդի վրայ, վաղուց անտի եղել է Պարսկաստանը: Նորագոյն ժամանակներին այդ նոյն դերն 

ստանձնել է Ռուսասատանը եւ պարսկական իմաստով հաւատարմօրէն շարունակում է այն»: 

«Այն ժամանակներից ի վեր, երբ Ռուսաստանն իր երկգլխանի արծիւը հասցրեց մինչեւ Երեւանի 



հովիտ, նոյն ժամանակներից էլ այս երկրամասի առեւտուրը բոլորովին քայքայուեց»:  

«Ռուս պետական գանձարանը մի կողմից եւ այստեղ հարըստացած  պաշտօնեաներըª  միւս կողմից,  

ամէն տարի կէս միլիոն ռուբլի են դուրս տանում Երասխի հովտի այս աղքատ երկրամասից, ոչինչ 

չտալով դրա փոխարէն»: 

«Հայկական ծագում ունեցող իշխան Բեհբութովը*, որ Հայաստանը նուաճուելուց յետոյ առաջին 

տարիներին նահանգապետ էր նշանակուել, եղել էր երկրի վատթարագոյն կողոպտիչը եւ բռնապետը: 

Ամբողջ ժողովուրդը միաբերան անիծում է նրանª որպէս նահանգի պատուհաս: Եւ ո°չ մի փաշա, ո°չ մի 

սարդար այնքան ոսկեդրամ չի քամել աղքատ գիւղացու քրտինքից, որչափ այս հայը: Եւ ամէն ոք 

երազում է այն մասին միայն, որ վերականգնուի պարսիկների իշխանութիւնը»:  

«Ռուս գեներալները տասնհինգ տարի է, ինչ իրենց երկաթէ կրնկի տակ են պահում Հայաստանը, 

սակայն զօրանոցներից ու բանտերից բացի ոչինչ չեն կառուցում»: 

Այնուհետեւ. 

 «Հայը խաբուել եւ պարսկական առիւծի ճանկերից ընկել է հիւսիսի արծուի մագիլների 

մէջ»: 

 

Դ 

Աբովեանը կարեւոր էր համարում որ ժողովուրդը չկարծի, թէ գիրք է կարդում, այլ մտածի, թէ մի 

մարդ զրուցում է իր հետ:  

Այդ մտերմիկ ու հասկանալի զրոյցի անհրաժեշտութիւնը հասունացել էր նոյնպիսի արագութեամբ, 

որպիսի անհամբերութեամբ կայսրութիւնը ուզում էր աւարտուն տեսնել ծայրամասային իր 

գաղութների ժողովուրդների ձուլումը ռուսաց լեզուի, ռուսաց մշակոյթի, ռուսաց պատմութեան մէջ: 

Վէպն ընթերցելիս տպաւորութիւնն այնպիսին է որ, իսկապէս, մի աշուղ է եկել հեռուներից, 

իրիկնադէմին շուրջն է հաւաքել մեծ ու փոքրին, եւ իր պատմութիւնն է անում կտրիճ 

երիտասարդների մասին, որոնք Աղասու գլխաւորութեամբ ոտքի են ելել իրենց երկիրը ազատելու: Եւ 

ինչպէս կարգն է, զրոյցը տեղտեղ ընդհատւում է երգերով, տեղտեղ շեղելով զրոյցի ընթացքըª 

պատմողը մեկնաբանութիւններ է անում, իր յուզումներն է արտայայտում, իր եզրակացութիւններ է 

կատարում, որպէսզի ունկնդիրների համար որեւէ մութ բան չմնայ: 

Աբովեանը — եւ ոչ միայն նա — այլեւս որեւէ կասկած չունէր որ Ռուսաստանը ներխուժել էր 

Հայաստանի արեւելեան կամ պարսկական հատուածը գրաւելու համար միայն. եւ ոչինչª աւելին: Հային 

ազատագրելու մասին խօսք անգամ լինել չէր կարող, որովհետեւ մի բանտից մէկ ուրիշ բանտ 

տեղափոխուելը բնաւ էլ ազատագրութիւն չէ, այլ ընդամէնը բանտապանի փոփոխութիւն: 

«Վ՜այ մի ազգի, որ այս աշխարհի մէջ անտէր է,— մորմոքւում էր Աբովեանը,— վա՜յ մի երկրի, որ 

թշնամու ձեռքին գերի է: Կորստեան է մատնուած այն ժողովուրդը, որ իր երկիրն ու իր կեանքը չի 

պահպանում սեփական ձեռքով եւ հանձնում է աւազակաբարոյ օտարների տնօրինութեան»: 

Եւ աւելացնում էր.  

 «Այս աշխարհում ով ոտը բարձրացրեցª Հայաստանի վրայով պէտք է անցնէր, Հայոց ազգին պէտք 

է ոտնատակ տար, ձեռքի տակ առնէր, որպէսզի կարողանար յաղթել իր թշնամուն:  

Ո'չ Ասորիները, ո'չ Պարսիկները, ո'չ Մակեդոնացիները, ո'չ Հռովմայեցիները, ո'չ Պարթեւները, ո'չ 

Մոնղոլները, ո'չ Թուրքերը չէին կարող զօրութիւն ունենալ, եթէ Հայոց ազգը որեւէ մէկի կողմը 

չպահէր: Կողմը պահելով, իսկապէս, որ հայն իր տունը քանդեց: Քանի որ բարեկամի պարտուելուց 

յետոյ թշնամին առաւել չարութեամբ էր գործում եւ վրէժը հանում էր»: 

Ռուսներին եւս չէր յաջողուի նուաճել Արեւելեան Հայաստանը, եթէ իրենքª հայերը, միամտաբար 

չխաբուէին, եթէ չհաւատային, եւ եթէ չաջակցէին նուաճողներին: 

Ոչ միայն պատմական ճշմարտութեան հաւատարիմ մնալու, այլեւ երբեմնի խորին հաւատի ու 

օրուայ դաժան յուսախաբութեան միջեւ զօրաւոր հակադրութիւնը ընդգծելու նպատակով, Խաչատուր 

Աբովեանը զրուցում է այն մտայնութիւնից, որպիսին գոյութիւն ունէր հայերի մէջ: Միաժամանակ, 

որպէս «աշուղ», կայսրինը տալիս էր կայսեր: Այս երեք հանգամանքները հետագային, արդէն 



քսաներորդ դարի դաժան ժամանակներին, մեկնաբանուելու էին որպէս ռուսական տէրութեան եւ 

ռուսների բացառիկութեան խանդավառ մի գովք:  

Ո°չ աւելի եւ ո°չ պակաս: 

Իսկ Հայի հետ զրոյցի նստած Աբովեանի համար այդ գովքը խիստ անհրաժեշտ էր, որպէսզի քիչ 

անց իր սրտի խորքից եկող յորդորն անի: 

Այսպէս. 

«Օրհնեցէք ռսի ոտը,— եւ անմիջապէս յետոյ.— մէկդ մէկիդ թիկունք եղէք, իրար սիրեցէք: Դուք 

այն աշխարհի ծնունդն էք, այն ազգի զաւակը, որ ամբողջ աշխարհն է զարմացրել ու կը զարմացնի: 

Դո°ւք, դո°ւք իրար պահեցէք, ինչպէս ձեր նախնիները, դո°ւք պահեցէք ձեր արժանապատւութիւնը, 

յիշէք ձեր նախնիներին եւ ձեր հողն ու ազգը պաշտպանեցէք»: 

Այնուհետեւ. 

«Աստուած հիմա մեր դիմաց լոյս է բացել,— ռուսական թրին սարերը չեն դիմանայ,— որ ջանք 

անենք, մէկս մէկին սիրենք, մեր լեզուն, մեր եկեղեցին ամուր պահենք, ինչպէս պահել են մեր 

երջանիկ նախնիները, եւ հաւատացէ՛ք որ մեզ կը սիրի Աստուած էլ, մարդն էլ»: 

Ռուսներին օրհնաբանութիւնը նաեւ դարձնում էր իւրօրինակ մի այլախօսութիւնª «զարմանալով», 

թէ ինչպէս է որ ֆրանսացիները իրենց երջանիկ ու ազատագրուած չեն համարել, երբ ռուսական 

բանակը ներխուժել է Փարիզ. 

«Մեծ  էր  յիրաւի ու անմոռանալիª ռուսների Փարիզ մտնելը, բայց մի±թէ ֆրանսացիները կարող 

էին վայելել այնպիսի հոգեկան բախտաւորութիւն, ինչպէս հայերն են վայելում ռուսների մտնելու 

այս արժանայիշատակ օրը»:  

Նաեւ գրում էր.  

«Ռուսաց լեզուն մեր տէրութեան լեզուն է, պէտք է այն  ամէնից առաւել համարենք, յետոյ մեր 

լեզուն ձեռք բերենք»: 

Այսօրինակ յայտարարութիւններ կամ յորդորներ են սփռուած վէպի էջերին: 

Ինչո±ւ էր այս գովքն անում:   

Մի±թէ յոյս ունէր, թէ այս «ռուսասիրութեամբ» հնարաւոր է մոլորեցնել գրաքննութեանը:  

Սակայն աշուղական գովք անելը ուրիշ պատճառ էլ ունէր: 

Գրքի ընթերցողները լինելու էին սահմանափակ թւով մարդիկ: Նոյնիսկ ամէն գրագէտ մարդ չէ որ 

կարդալու էր: Քանի որ նրանք, այդ գրագէտները, «իրենց ժամանակն անցկացնում էին խնջոյքների 

մէջ, ձգտում էին միայն հարստութեան»: Իսկ այդ հարստութիւնն էլ ինքնանպատակ էր: 

Մեծահարուստների մըտքովն իսկ չէր անցնում մի այնպիսի բան ձեռնարկել՝ որ նպաստէր լուսաւոր 

մի հասարակութիւն ստեղծելու գործին: Իսկ լուսաւոր հասարակութիւն ունենալու պարագային, «այդ 

մեծահարուստները թշնամուց եւ կողոպուտից իրենք էլ կ’ազատուեն,— վստահ էր Խաչատուր 

Աբովեանը,— մեզ էլ կ’ազատեն»:  

Բայց մեծահարուստներին եւս անհրաժեշտ էր լուսաւորել ու կրթել: Մի գործ, որ այնպէս էլ 

դատապարտւած էր ձախողումի, եթէ նոյնիսկ ձեռնարկող գտնուէր: 

Ընթերցողների միւս խումբը հոգեւորականներն էին : 

Այսպիսով, վէպի ընթերցողները լինելու էին նրանք, ովքեր խանդավառութեամբ էին դիմաւորել 

«Եւրոպայի ժանդարմի» գեներալին:  

Ովքեր դեռեւս վստահ էին, թէ ռուսները ոչ թէ տարածք են նուաճել պարսիկներից, ոչ թէ 

կայսրութեան սահմաններն են ընդարձակել, այլ ազատագրութիւն են բերել հայերին:  

Ովքեր այդ «ազատագրուած» ժողովրդին ճորտացումի տանելովª շարունակում էին իրենց 

խրախճանքներն ու բազմապատկում էին հարստութիւնը: 

Եւ այդ ընթերցողներին չգրգռելով, միաժամանակ, սակայն, նրանց միտքը լուսաւորելու, ոգին 

արթնացնելու, քրիստոնէական արժանապատուութեան ու քրիստոնեայի ազատութեան 

բարոյականութիւնը ներշնչելու, վերջապէս, Ճշմարտութիւնը ճանաչել տալու բուն նպատակի համար 

էր որ Աբովեանը օտար ներխուժողների նկատմամբ երախտագիտական արտայայտութիւնները 



շռայլում էր մինչեւ անհեթեթութիւն: 

Ռուսական ծաւալապաշտական կայսրութեան մէջ, որտեղ գերեվարուած շուրջ հարիւր յիսուն 

ազգեր դատապարտուած էին անխուսափելի ձուլումի, ենթարկւում էին բռնի ռուսասիրութեան:   

…Ես, որ ապրել ու տեսել եմ, մաշկիս վրա եմ զգացել ռուսական կոմունիզմի եւ Չարիքի 

կայսրութեան տեւականութիւնը, ի հարկէ, չեմ զարմանում, բայց վստահ եմ որ զարմանալու են իմ 

թոռները, այն յանդուգն ու լպիրշ ինքնավստահութեան վրայ, որպիսին բոլոր առիթներով 

դրսեւորում էին գաղափարական քարոզիչներըª Խաչատուրին ներկայացնելով իբրեւ մի մարգարէ, որ 

իր ժամանակ աւետել եւ օրհնել է հայրենիքը գաղութացնողների, իսկ իր ողբերգական վախճանից 

յետոյª արդէն ռուսկոմունիստական կայսրութեան մէջ, Հայոց ազգը լլկողների ներխուժման «սհաթը»` 

պահը, ժամը: 

Նաեւ ապրել եմ մայրենի լեզուն եւ նախնիների աւանդութիւնները պահպանելու հորդորը մի°շտ 

ռուսականի, մի°շտ ռուսի, մի°շտ Ռուսաստանի գովաբանութեամբ եւ օրհնութեամբ քօղարկելու 

նուաստացումը:  

Ուրեմն, յիրաւի, Խաչատուր Աբովեանը իր «գովքը» անում էր որպէս այլախօսութիւնª ասելու 

համար այն, ինչն իր խրատն էր ժամանակակիցներին եւ ինչն իր կտակն էր եկող սերունդներին: 

Մե°զ: 

Մե°զ որ այնպէս էլ չկարողացանք հասկանալ Աբովեանի դիտաւորութիւնը եւ չկարողացանք գրեթէ 

շարունակական բռնատիրութեան շուրջ երկու հարիւր տարիների ընթացքին պահպանել նրա բաց 

արած արահետը մեր ժողովրդի մէջ: 

 

Ե 

Խաչատուր Աբովեանը խրատում էր իր ժամանակակիցներին, եւ եկող սերունդներին կտակում էր. 

   «Ա՜խ, լեզուն, լեզուն. առանց լեզուի մարդն ինչի± նման կը լինի: Մի ազգ պահողը, իրար 

հետ միացնողը Լեզուն է եւ Հաւատը: Եթէ լեզուդ փոխես եւ քո հաւատն ուրանաս, ապա էլ 

ինչո±վ կարող ես հաստատել, թէ ո°ր ազգից ես: Որքան համեղ ու պատուական կերակուր էլ տաս 

երեխային, դարձեա°լ մօր կաթը նրա  համար աւելի քաղցր է, քան շաքարը կամ մեղրը: Եթէ մեր 

աչքը հանենք եւ ուրիշին տանք, մէկ ուրիշի աչքն էլ մի±թէ կարող ենք տեղը դնել»: 

«Մարդիկ կան, որ տասըտասնհինգ լեզու գիտեն, բայց իրենց ազգակիցների հետ խօսելիս 

ամօթ են համարում օտար մի լեզուով մտքեր յայտնել կամ օտար բառեր խառնել խօսքին»: 

«Գիտուն, լուսաւորեալ մարդը նա է, ով իր գիտցած լեզուներով մաքուր է խօսում: Քո 

լեզուով մաքուր խօսելիս, ի±նչ վնաս կ’ունենաս: Կարծում ես, թէ խելքդ ձեռքիցդ կ’առնեն կամ 

սովորած իմաստութի±ւնդ ջուր կը թափուի: Թէ± տէրութեան սիրտն ես ուզում շահել»: 

  «Ձեզ եմ ասում, ձեզ` հայոց նորահաս երիտասարդներ, ձեր անունին մեռնեմ, ձեր արեւին 

մատաղ լինեմ, տասը լեզու սովորեցեք, բայց ձեր Լեզուն, ձեր Հաւատը ամո'ւր պահէք»: 

Քանզի նա արդէն լիուլի վայելել էր «օրհնուած ոտի» բոլոր չարիքները, որոնք թափուել էին Հայի 

քրիստոնէական Հաւատի, Հայի Լեզուի, Հայի Ինքնութեան վրայ` վերացնելու նպատակով թէ' 

Քրիստոնէական Հաւատը, թէ' Հայոց Լեզուն, եւ թէ Հայեցի Ինքնութիւնը, ապա յանձնարարում էր 

բացայայտօրէն եւ ամէնայն խստութեամբ. 

 «Ռըսին գլխըներդ դուք ղուրբան չտաք, նրա հետ սիրով սրտով չմիանաք: Ու էսպէս 

թշուառ, տարաբախտ մնաք*»: 

Այսինքնª  

«Ձեր գլուխները ռուսին չզոհաբերէ՛ք, նրա հետ սըրտանց ու սիրով չմիանաք: Որ յետոյ էլ 

այսպէս թշուառ ու դժբախտ մնաք»: 

Եւ եթէ օրհնում էր, ապա սրտա°նց օրհնում էր իր աշակերտների ծնողներին. 



«Աստուած կեանք տայ այն ծնողներին, որոնց զաւակները ինձ մօտ են: Նրանց առաջին 

խնդիրը միշտ այն է եղել, որպէսզի իրենց զաւակները հայերէն լաւ գիտենան: Գերեզմանս էլ որ 

մտնեմ, նրանց այդ սուրբ խօսքը չեմ մոռանայ»: 

Եւ «Վէրք Հայաստանի» վէպը որ նա գրել էր Բալզակի, Էոժեն Սիւի*, Գէոթէի, Շիլլերի ստեղծած 

գրական աւանդութիւններով, նաեւ այլասացութիւն է իր իսկ պատումով որ դեռեւս «Պարապ վախտի 

խաղալիք» ընթերցարանի առաջաբանի մէջ նա շարադրել էր. 

«Սովորութիւն կար որ թուրքերը աղջիկ էին փախցնում: Մի օր այսպէս աղջիկ փախցնելիս, կտրիճ 

Աղասին պաշտպանելու ելաւ աղջկան, երկու թուրքի սպանեց եւ փախաւ սարերը: Հօրը նետեցին 

Երեւանի բերդը: Երբ ռուսները գրաւեցին Երեւանը, Աղասին շտապեց հօրն ազատելու: Բայց նրան էլ 

հօր վրայ դրեցին եւ սպանեցին»:  

Վիպապաշտական գրականութեան աւանդութեամբ պէտք է որ հասկանալի լինի հեղինակի ասելիքը, 

թէª 

– հայրենիքը գերուած էր, բանտուած, 

– ռուսները գրաւել էին այն, 

– հայ երիտասարդները ոտքի էին ելել, որպէսզի բարեպատեհ առիթից օգտուելովª ազատէին 

գերուած հայրենիքը, 

– բայց հայրենիքի հետª նրանք էլ զոհ գնացին նուաճողներին: 

 

Զ 

«Ռըսին գլխըներդ դուք ղուրբան չտաք, նրա հետ սիրով սրտով չմիանաք: Ու էսպէս թշուառ, 

տարաբախտ մնաք»: 

Ընդամէնը մէկ նախադասութեամբ այս կտակը որ Խաչատուր Աբովեանը թողել է սերունդներին, ոչ 

միայն հակակշռում, այլ ընդհանրապէս չէզոքացնում է այն կեղծիքը, թէ նրա համոզմամբ որեւէ 

տէրութիւն ընդունակ է ազատագրել որեւէ ժողովըրդի: Առաւել եւս ընդունակ է կորսուած 

թագաւորութիւն վերականգնել եւ նուիրաբերել որեւէ մէկին: 

Եթէ նոյնիսկ այդ որեւէ մէկը թագաւորութեան իրաւական տէրն է:  

 

HABENT SUA FATA MANUSCRIPTA 

III 

 

Թէեւ «Նախաշաւիղ»:ը լոյս տեսաւ, բայց չհասցրեց դառնալ ազգային այբբենարան, չհասաւ 

ուսուցիչներին ու աշակերտներին: 

Որովհետեւ հազիւ լոյս տեսած` արգելուեց:  

Յուսախաբութեան եւ հոգեկան ու բարոյական տառապանքի մէջ, թերեւս մասամբ ինքզինքը 

մխիթարելու եւ սփոփելու, բայց հիմնականին որպէս Ուսուցչի կտակ, նա գրել էր «Վէրք 

Հայաստանի»: պատմական վէպը որ, սակայն, ինչպէս մնացեալ բոլոր աշխատասիրութիւնները 

հեղինակի կենդանութեան օրօք լոյս աշխարհ չեկաւ: 

«Ո±վ գիտէ, գուցէ թէ մի Աստուածասէր մարդ իր հոգու համար տպել տայ»:,— երազում էր նա:  

Այսպէս, ուրեմն... 

Վէպի ձեռագիրը գտնուեց 1850 թուականին, բայց որպէսզի հասնէր ընթերցողին, անհրաժեշտ էին 

ութը երկար ու ձիգ տարիներ եւս: Այդ ընթացքին ձեռագիրն անցնում էր ձեռքից ձեռք եւ 

ընթերցողների շրջանի մէջ աւելի շատ յայտնի էր «Աղասու գիրք»: անունով: 

Աստուածասէր մարդը որ երազում էր Խաչատուր Աբովեանը, եղաւ Յովսէփ Փանդոյեանը*ª 

Թիֆլիսի Ներսիսեան դպրոցի տեսուչը:  

Յովսէփ Փանդոյեանը ոչ միայն հոգաց տպագրութեան ծախքը, այլեւ հոնորար վճարեց Խաչատուր 



Աբովեանի որբեւայրի կնոջը: Գրաքննութեան մկրատի տակով անցնելով, վէպը լոյս տեսաւ 

Աբովեանից տասը տարի յետոյª 1858 թուականին, շուրջ հազար օրինակով: 

Այսպիսով, Խաչատուր Աբովեանը ներկայ գտնուեց մի այնպիսի ճակատագրական ու ազգային 

կեանքի համար վճռական ժամանակի մէջ, որպիսին էր 60ականների լուսաւորութեան եւ 

ազատագրական գործողութիւնները խմորող պատմական շրջանը: 

Յիրաւի', նա ներկայ էր: 

Ներկայ էր իր անաղարտութեամբ, իր ոգեղէն էութեամբ, քրիստոնէական իր հաւատով, ներկայ էր 

իր ողբերգականութեամբ: Ապրած ժամանակի մէջ ոչ միայն չհասկացուած լինելու, այլեւ իր իսկ 

ազգակիցների կողմից հալածուելու եւ նուաստանալու ողբերգականութեամբ: 

«Վէրք Հայաստանի»: վէպը եւ նրա հեղինակը զինուորագրուեցին ազատագրութեան այն 

պայքարին, որն արդէն խմորւում էր հայ իրականութեան մէջª նրա ընտիր գործիչների ջանքերով: 

 

VERTITAS ODIUM PARIT1  

 1843ի Ապրիլի առաջին օրերին Խաչատուր Աբովեանը կորպուսի հրամանատարից մի նամակ 

ստացաւ. 

«Քաղաքացիական կառավարութեան պետի հրամանով ձեր պաշտօնից երեք շաբաթով ազատ էք 

արձակւում, ուղեկցելու համար բավարացի ճանապարհորդ եւ գիտնական Մորից Վագներին»: 

Ռուսաստանի ծայրամասային գաւառներով ճամբորդութիւնը որ ճամբորդութիւն էր երբեմնի 

Հայաստանով, գերմանացի գիտնականի եւ հայ ուսուցչի դիմաց հաստատեց ճորտատիրական 

իրականութիւնը եւ այդ իրականութեան բերած հոգեւոր, մտաւոր եւ նիւթական թշուառութիւնը որն 

աւելի ու աւելի էր խորանում ինքնակալի եւ նրա գեներալների տիրապետութեան ներքոյ: 

Մորից Վագները, որ Խաչատուր Աբովեանին մօտից էր ճանաչում, այցելել էր նրա դպրոցը եւ 

ծանօթ էր Սիրելի Հայի հոգսերին ու տարակուսանքներին, իր տպաւորութիւններն ու 

եզրակացութիւնները գրի առնելով, միաժամանակ բարձրաձայն խորհրդածում էր: Երեք շաբաթուայ 

ընթացքին Աբովեանը ստացաւ իր բազմաթիւ մտահոգութիւնները փարատող յստակ ձեւաւորուած 

պատասխաններ: 

«Հայաստանի մի քանի գաւառները պարսիկներից  գրաւելով, Ռուսաստանը մի նուրբ 

դիտաւորութիւն ունէր: Ոմանք գուցէ զարմանան որ գեներալ Պասկեւիչը Ատըրպատականի 

Կիշան ու Մազանդարան բերրի նահանգները չպահանջեց Պարսկաստանից: Բայց Ռուսաստանի 

բուն նկատառումն էր Էջմիածինն ունենալը, որպէսզի, ինչպէս այնտեղի երկիրն է տիրում 

մարմնաւորապէս, նոյնպէս եւ կաթողիկոսի հոգեւոր ուժի վրայ էլ իր ազդեցութիւնն ունենալով, 

աստիճանաբար ամէն տեղ իր ազդեցութիւնը հաստատի եւ բարոյապէս տիրի»: 

Իսկ որ ռուսական գաղութարարութեան տրամաբանութիւնը ամենուրէք իր ազդեցութիւնն ու 

տիրապետութիւնը հաստատելն է եղել, անթաքոյց չէ: Յայտնի է նրա վերջին մի քանի հարիւր 

տարիների պատմութիւնից: Դէպի արեւելքª սիբիրական տարածքներն ու ժողովուրդները նուաճելու 

գործողութիւնները բարեյաջող աւարտելուց յետոյ, Ռուսաստանը յանձին Պետրոս Առաջին 

ինքնակալի, դարձաւ դէպի արեւմուտք: Չի բացառւում որ սիբիրեան ու խաղաղովկիանոսեան ափերի 

ժողովուրդների կենցաղի ու ապրելակերպի պարզունակութիւնը մոլորութեան մատնեց ինքնակալ 

կայսրերին: Չի բացառւում որ նուաճումները նրանց աւելի խորքից ներշնչեցին առաքելութիւն 

ունենալու միւթոսը, թէ Ռուսաստանը  եւ Ռուսը Աստծոյ կողմից ի ըսկըզբանէ սահմանուած են 

որպէս մնացեալ բոլոր ժողովուրդների ազատարարներª  այժմ եւ միշտ, եւ գալիք օրերին նմանապէս:  

Մի հանգամանք, որ ցարական վարչակարգի ծանր ու մղձաւանջային իրականութեան 

շարունակութիւնը եղաւ ամբողջ 20րդ դարի ընթացքին: Գրեթէ ամբողջ մի հարիւրամեակ, երբ 

«ռուսական ազատագրութիւնը»: պարտադրուեց ամենուրէք, եւ արդէն որպէս համաշխարհային 

                                         
1 Ճշմարտութիւնը ատելութիւն է ծնում (լատ.)։ 



կոմունիստական յեղափոխութիւն:  

Ճամբորդելու օրերին Մորից Վագներն ու Խաչատուր Աբովեանը լսում էին գիւղացիների 

գանգատները, որոնք հաստատում էին ողբերգական մի իրականութիւն: Եւ այդ իրականութիւնը 

ողբերգական էր ոչ թէ այն իմաստով որ հայ գիւղացին յուսախաբուել էր: Եւ ոչ էլ այն իմաստով որ 

ակնկալել էր աւելին, քան ունեցել էր պարսից տիրապետութեան տակ եղած ժամանակ:  

Ռուսական ծայրամասային այդ գաւառների բնակչութիւնը հիմնականին գաղթածներն էին: 

Նրանք, ովքեր խորին հաւատն ունենալով հոգեւորականների նկատմամբ, որոնք փաստօրէն 

կատարում էին Ներսէս Աշտարակեցի կաթողիկոսի յանձնարարութիւնները, թողեցին իրենց 

պապենական հողերն ու եկան ամայի տարածութիւնները բնակեցնելու:  

Հիմա հասկանալի էր, թէ ինչո°ւ Պարսկաստանը դիւրութեամբ զիջեց երբեմնի Հայաստանի 

տարածքների մի մասը: Եւ գեներալ Պասկեւիչն էլ աւելի չառաջացաւ պարսկական տէրութեան մէջ: 

Բանն այն է, որ Ռուսաստանն ու Պարսկաստանը փաստօրէն իրար մէջ բաժանեցին Հայաստանի 

արեւելեան հատուածը: Այն մասը, որ անցաւ Ռուսաստանինª բնակեցուեց պարսից բաժնի հայերով: 

Այսպիսով, Պարսկաստանի բաժինը ապահովաբար եւ յաւիտեանս յաւիտենից անցաւ պարսիկներին, 

քանի որ բարեյաջողութեամբ հայաթափուեց: Ռուսաստանն էլ նոր գրաւած գրեթէ ամայի 

տարածքների վրայ ազգաբնակչութիւն ունեցաւ այդ գաղթականների  հաշուին: 

Ներսէս  Աշտարակեցու  հաճոյակատարութիւնը,  որի դիմաց նա ռուսների օգնութեամբ 

կաթողիկոսական գահ էր ակնկալում, պատճառ դարձաւ ոչ միայն մարդկանց ու նրանց զաւակների ու 

թոռների ողբերգութեան, այլեւ պատմական Հայաստանը հայաթափուելուն: 

Կորած ու մոլորած հայերը պատմում էին. 

«Ձմրանը թաղուած ենք ձնաբլուրների մէջ: Փայտ չունենք, որ կրակ վառենք: Ստիպուած աթար 

ենք վառում որի վրայ հնարաւոր է մի քիչ բան եփել, բայց տուն տաքացնելը բացառւում է: 

Հազուադէպ է որ հունձքը մեր ցանածից կրկնապատիկը լինի, ընդհակառակը, երբեմն բոլորովին բերք 

չենք ունենում: Բայց ռուս հարկահանը այս հասարակ բաները չի հասկանում եւ մեզ վրայ նոյնքան 

հարկ է դնում, որքան դաշտաբնակ գիւղացիների: 

Մենք հիմա ուզում ենք առաջուայ մեր բնակավայրերը վերադառնալ: Ի վերջոյ, մենք գաղթել ենք 

մեր կամքով ու ցանկութեամբ: Հետեւաբար, վերադառնալու իրաւունք էլ ունենք: 

Մեր ապրած երկիրը այսքան ապերախտ չէր: Պարսից հարկահաններին կարողանում էինք մեր վար 

ու ցանքով գոհացնել: Նաեւ վախ չունէինք, թէ մեզ կը ծեծեն, ինչպէս այստեղ, Ռուսաստանի մէջ են 

շարունակ մեզ ծեծում զինւորները»: 

Հայերը հաւատացել էին Ռուսիայի խոստումներին, հայերը լքել էին իրենց հայրերի երկիրը եւ 

խանդավառուածª ընկել էին նրա գիրկը... 

 «Պատմութիւնը օր մը պիտի ըսէ, թէ ի°նչ գտան հոն եւ թէ ի°նչ բարիք տեսան ռուս հովանիէն,— 

եւս մէկ անգամ յիշենք Ստեփան Ոսկանի մարգարէութիւնը:— Պատմութիւնը իր անաչառ ատեանին 

առջեւը պիտի կանչէ այն կարծեցեալ ազգասէրները, որք Հայկեան ոգւոյ վրայ այս նոր վերքն ալ 

աւելցուցին»: 

Հայաստանի° վէրքը, որի համար էլ ողբում էր ճշմարիտ Հայ քրիստոնեան: 

Ճամբորդութեան աւարտը սկզբնաւորեց Խաչատուր Աբովեանի տարակուսանքների, կասկածների, 

նաեւ ազգային ապագայի նկատմամբ ծնուած երկիւղի անհանգիստ մի շրջան: 

«Օրհնուած ռուս»:ի տիրապետութիւնը դարձել էր անիծեալ:  

Ճշմարտութիւնն ա°յս էր: 

Ականատեսը խոստովանում է. 

«Պարսիկը մեր կրօնի, մեր ունեցուածքի, մեր գոյութեան թշնամին է ասացինք, եւ հեռացանք 

նրանից ճիշտ այնպէս, ինչպէս վարւում էին մեր նախնիները Բիւզանդական կայսրութեան կողմ 

հակելով: Մենք նոյն բանն արեցինքª դառնալով Ռուսաստանի կողմը: Բայց ռուսի պահանջած զոհն 

աւելի ծանր է. նրա ցանկութիւնն է վերացնել մեր եկեղեցու անկախութիւնը, ջնջել նրա 

հեղինակութիւնը, փոխել ազգային ընտանեկան ներքին կեանքի կարգն ու սարքը, փոխել վարքն ու 



բարքը, արմատախիլ անել լեզուն եւ Հայ անունը միաձուլումի խմորի մէջ շաղախել: Եւ, որ ամէնից 

վտանգաւորն է, այսօրուայ ռուսը նախկին յոյնի նման չէ: Ռուսի զօրութիւնը անդիմադրելի է եւ 

մոլեռանդութիւնըª անսպառ: Եթէ այս կաղնին չտապալուի աւելի առաջ, քան հայոց ազգը, ապաª վա՜յ 

»Գաւառներով շրջելի±ս էր որ Աբովեանը եկաւ այն եզրակացութեան, թէ ինքը ընդամէնը մի գործիք է 

եղել օտարի համար, որ պէտք է ծառայէր քաղաքական յստակ նպատակների, պէտք է ոչ թէ իր 

Աստծուն, այլ օտար բռնատիրոջը փառաբանէր ու օրհնաբանէր: 

Գաւառներով շրջելի±ս էր որ նա համոզուեց, թէ այդ իրականութիւնը օրինաչափ ու բնական 

հետեւանքն է պարզունակ մի մտածողութեան, թէ մարդը եւ, ուրեմն, ազգը իր ազատութիւնը կարող է 

նուաճել օտարի, եւ ոչ թէ սեփական բազկի ուժով: 

Գաւառներով շրջելի±ս էր որ նա գալու էր մի եզրակացութեան, թէ ամէն ժողովուրդ իր 

տէրութիւնը հաստատում է սեփակա°ն, եւ ո°չ թէ օտարի օրէնքներով: 

 

ՈՐՊԷՍ ԸՆԴՄԻՋՈՒՄ 

Նախորդ գլխի վերնագիրը, թէª vertitas odium parit, առաջին հայեացքից կարող է թուալ 

չափազանցութիւն, նոյնիսկª մտացածին, երբ խօսքը Աբովեանի մասին է: Ի վերջոյ, շուրջ երեք 

քառորդ դար ռուսական գաղութարարութեան եւ կոմունիզմի քարոզչութիւնը բոլոր հնարաւոր եւ 

նոյնիսկ անհեթեթ միջոցներով, հային ներշնչել է Ուսուցչի բացառիկ սէրն ու նուիրուածութիւնը 

ամէնայն ռուսականին: Այդ քարոզչութիւնը ծայր առնելով հնազանդ բանասէրների գրչից, իւրացրել 

է «ազգերի եղբայրութեան»: շինծու գաղափարները, որոնց մէջ միակ իրականն այն է որ 

«հաւասարների մէջ ամէնից հաւասարը Ռուսն է»: Այդ քարոզչութիւնը թափանցել է ամենուրէք, ինչը 

կոչւում է «սովետահայ արւեստ եւ գրականութիւն»:  

Ընդ որում, սովետահայ արուեստն ու գրականութիւնն էլ, չմոռանանք որ առայժմ միայն ձեւով է 

ազգային: Բովանդակութեամբ սոցիալիստական է: Այսինքնª անդէմ: Եւ ունի մէկ կողմնորոշում: 

Ռուսական կողմնորոշում: Խաչատուր Աբովեանին էլ դարձրել են այդ «կողմնորոշման»: կարապետը, 

արհամարհելով նրա բոլոր խրատներն ու կտակները որ միտումնաւոր թաքցրել են նուաստացնող ու 

գռեհիկ օրհնաբանութիւնների թանձր շերտի տակ:  

Յիրաւի, Կարլ Մոորով հրապուրուած Աբովեանը չէր կարող, անհնարին էր որ իջնէր բռնատիրոջը, 

այն էլ օտա°ր բռնատիրոջն սրտանց «օրհնաբանելու»: մակարդակին: 

Կամ նրանª Աբովեան Խաչատուրին, շփոթել են մէկ ուրիշի հետ: 

Բայց որ ճշմարտութիւնը, իրօք, ատելութիւն է ծնում, կասկած չունենք:  

Եւ ճշմարտութեան ծնած ատելութիւնը խաչափայտ է տալիս նոյնիսկ Աստծոյ շալակին: 

Բոլորովին այլ հարց է որ հնարաւորութիւն չունես քո ատելութիւնն արտայայտել մի տէրութեան 

մէջ, որտեղ լրտեսները երեւի նոյնքան են, եթէ ոչ աւելի, որքան լրտեսուողները: 

Բայց զուսպ լինելը կամ, ինչպէս արդէն ասուել է Աբովեանի մասինª «եռանդը զսպելը»:, չէր կարող 

Ոգեմիտ մարդուն փրկել արծուի մագիլներից: 

 

ՈՐՈՆՈՒՄՆԵՐ 

«Վէրք Հայաստանի»: վէպը գրելովª լիցքաթափուելուց յետոյ, Խաչատուր Աբովեանը ընկաւ 

հոգեկան մի կացութեան մէջ, երբ սովորաբար ասում են, թէ «մարդ իր տեղը չի գտնում»: Առաւել եւս, 

երբ այդ մարդու դիմաց բացւում եւ յայտնւում է խաբուած մի ժողովուրդ:  

Երբեմնի Հայաստանի, իսկ հիմա արդէն Ռուսաստանի ծայրամասային նահանգներով ճամբորդելիս, 

Խաչատուր Աբովեանը առիթ էր ունեցել մարդկանց ծայրայեղ դժգոհութեան եւ յուսահատ, անելանելի 

դրութեան մասին լսել նոյնքան, որքան այդ նոյն մարդիկ, հայ քրիստոնեաները, իրենց եկեղեցիների 

մէջ լսում էին հնազանդ ու կամակատար հոգեւորականների փառաբանութիւնները ռուսաց կայսրին 



ու տէրութեանը: 

Թիֆլիսի մէջ Աբովեանի շուրջ ստեղծուած մթոլորտը դարձել էր անտանելի: Եւ նա հէնց առաջին 

առիթով տեղափոխուեց Երեւան ու յանձն առաւ գաւառական դպրոցի տնօրինութիւնը: 

Դպրոցի շէնքը գտնւում էր քաղաքային հրապարակի վրայ* եւ աղետալի վիճակի մէջ էր: Յատակն 

ու առաստաղը ճաքել էին: Առանց փեղկերի լուսամուտները նման էին բաց երախների եւ չէին կարող 

պաշտպանել ո°չ քամիներից եւ ո°չ էլ գողերից: Կարասիները հին են, իսկ դռներըª առանց փականների: 

Աբովեանը բնակութիւն հաստատեց դպրոցի շէնքի աջակողմեան թեւի տանը: 

Ընդամէնը երկու դասարան ունէր դպրոցը, եւ երրորդը բացեց Աբովեանըª միաժամանակ, ինչպէս 

Թիֆլիս եղած տարիներին, աշակերտների հետ պարապելով նաեւ տանը: Նա դասաւանդում էր 

ռուսերէն, թուաբանութիւն, եւ ճաշից յետոյª գերմաներէն: Իսկ տօն օրերին, հոգեւորականի 

հանդերձով գնում էր եկեղեցիª քարոզելու: Քարոզների նիւթը միշտ այն էր որ ծնողները անուսում 

չթողնեն իրենց զաւակներին: 

Հանգստեան օրերն անցկացնում էր Քանաքեռի հայրական տանը: Մանկութեան տարիների այդ 

շէնը կորցրել էր իր երբեմնի շքեղութիւնը: Բնակիչները նկատելիօրէն խեղճացել էին: 

Թշուառութիւնը շատերի դուռն էր իջել: Եւ չէր խնայել նաեւ Աբովեանների ազնուական տունը. 

«Իմ ծնողները արտասուախառն գանգատւում են, թէ իրենք առաջուայ պէս ունեւոր չեն որ 

կարողանային այգու մշակներ վարձել: Նրանք այլեւս չեն կարողանում տնտեսութիւնն այնպէս 

պահել, ինչպէս Աբով պապը»: 

Քանաքեռցիները ամէն անգամ սիրով էին ընդունում իրենց Խաչատուրին: Հաւաքւում էին 

աղբիւրի մօտ, զրոյցի էին բռնըւում, լսում էին իրենց համար օգտակար խորհուրդներ, կատակում 

էին, զուարճանում: Խաչատուրը յիշում էր, թէ մանկութեան տարիներին ընկերների հետ ինչպէ°ս էր 

մտնում դրացիների բանջարանոցները կամ այգիներըª տանձ, խաղող, լոլիկ կամ վարունգ պոկելու, 

ինչպէ°ս էին այգեպանները շներին բաց թողնում նրանց վրայ, ինչպէ°ս էին հեւ ի հեւ ու վախեցած 

ծուարում մի հեռու անկիւն եւ հաճոյքով ուտում ուրիշներից փախցրածը, թէեւ իրենք էլ ունէին 

իրենց բանջարանոցներն ու այգիները: 

Երեւան վերադառնալիս անպայման ընկոյզ էր լցնում տոպրակն ու բերում դպրոցª աշակերտներին: 

Նրանք ընկոյզներով էին սովորում թւաբանական գործողութիւնները եւ ընկոյզներով էլ 

խրախուսւում էին խնդիրները ճիշտ լուծելու համար: 

Երկու տարի անց նա որոշեց նորոգել դպրոցի շէնքը: 

Բաւականին ժամանակ տեւեց, մինչեւ իշխանութիւնները միջոցներ յատկացրեցին նորոգութեան 

համար, բայց երբ գործը գլուխ եկաւ, շարունակ ձգձգում էին նիւթական ծախսերի հաշուեկշիռն 

ստուգելը եւ գործն ընդունելը: Եւ նա ստիպուած էր մշակներին վճարել իր գրպանից: Իսկ գրպանն էլ 

լիքը չէր: 

Նրա հոգսերը այսքանով էլ չէին վերջանում: 

Խաչատուր Աբովեանըª Երեւանի քաղաքային ոստիկանութեան, 4 Յունիս, 1847. «Հետ զհետէ 

սաստկացող շոգերի պատճառով դպրոցիս աշակերտները զրկուած լինելով ստուերից ու թարմ 

օդից, ենթարկւում են այլ եւ այլ վնասակար հիւանդութիւնների, ուստի պատիւ ունեմ 

խոնարհաբար խնդրելու ոստիկանութեանդª միջոցներ ձեռք առնել ստիպելու այն տնատէրերին, 

որոնց բակերով անցնում է դպրոցի շէնքի առուն, գոնէ շաբաթը երկու անգամª չորեքշաբթի ու 

շաբաթ օրերը ջուր թողնել»: 

Այնուհետեւ սկսուեց ժանտախտի համաճարակը: 

Խաչատուր Աբովեանըª բարեկամին, 17 Օգոստոս, 1847 թ.: «Ժանտախտը փշրեց իմ բոլոր 

յոյսերն ու մտադրութիւնները: Երանի թէ միայն այդ լինէր իմ եւ բոլոր բարեկամներիս 

դժբախտութիւնը: Այլեւս աչք չմնաց սգալու հարազատներիս կորուստները: Ես կորցրեցի 

թանկագին մօրս, սիրելի եղբօրս, էլ չասեմ բազմաթիւ բարեկամներիս ու ազգականներիս 

մասին»: 

Իշխանութիւնները առանձնապէս շահագրգռուած չէին ծայրամասային գաւառների 



ազգաբնակչութեանը կրթելու եւ գիտելիքներ հաղորդելու գործով: Նրանց չէին հետաքրքրում ո°չ 

վրացիների, ո°չ թուրքերի եւ ո°չ էլ հայերի ճակատագրերը: Իսկ այսպէս յորջորջուողª ժողովրդական 

դպրոցներ էլ բացել էին ոչ թէ նուաճուած ժողովուրդների քաղաքակիրթ ապագան ապահովելու 

նպատակով, այլ որպէսզի առնուազն մէկ սերունդի ընթացքին նրանց վերջնականապէս ձուլեն 

ռուսերէնի եւ ռուսականի մէջ: 

«Գեներալ Պասկեւիչը իր նուաճած երկրիª Հայկական նահանգների մէջ ռուսաց դպրոցներ բանալով, 

նպատակ է ունեցել տեղացիներին մերձաւորել ռուսներին,— պատմում է Ականատեսը:— Իրենց 

զաւակներին ռուսաց դպրոցներ են ուղարկել չունեւոր ծնողները, որոնց նպատակն է եղել օգտուել 

պետական եւ անվճար կրթութեան հնարաւորութիւնից, առաւել եւս որ ռուսերէնը, ինչպէս արդէն 

տեսնում էին, դառնում էր օրուայ հացը վաստակելու նախապայմաններից մէկը»: 

Նոյնիսկ թուրք երեխաներին, որոնք իրենց դաւանանքով մահմեդական էին, յանձնարարուած էր 

աղօթել սովորեցնել ռուսերէնով: Իսկ այդ նշանակում է որ նրանք սովորում էին ռուսական 

ուղղափառ եկեղեցու աղօթքները: 

Ահաւասիկ մի քանի դրուագներ Խաչատուր Աբովեանի նամակներից, որոնք գրել է 

կառավարութեան ուսումնական մասի վարիչ Վասիլի Սեմեոնովին. 

«Պատիւ ունեմ զեկուցելու, որ թէեւ դպրոցը Սեպտեմբեր 6ից ի վեր բաց է, սակայն, 111 

աշակերտներից, ցաւօք, յաճախում են միայն քառասունը, այն էլª անկանոն: Պատճառն այն է որ 

գարնանը կարմրուկը, ամրանը ժանտախտը, հիմա էլ տենդը շատերի մահուան պատճառ են 

դարձել եւ բազմաթիւ երեխաներ մնացել են որբ»: 

«Դպրոցը քրիստոնէական հաւատի կրօնուսոյց չունի: Յատկապէս որ ունենք նաեւ վեց հոգի 

ռուս աշակերտ, որոնց, ինչպէս եւ հայերին անհրաժեշտ է կրօնի ուսուցում»: 

«Գաւառական դպրոցների մէջ դասաւանդուող առարկաների ժամաբաշխումը իսպառ տեղ չի 

տուել տեղական լեզուներին: Սա մի հանգամանք է, որի պատճառով շատ են տրտնջում թէ° 

թուրքերը եւ թէ° հայերը, որոնց զաւակները իրենց լեզուներին չեն տիրապետում»: 

Երբ այսպէս ծանօթանում ենք կառավարութեանն ուղարկած նամակներին, մեր առաջ 

բացայայտւում է այն խորը մտահոգութիւնն ու նուիրուածութիւնը որ Խաչատուր Աբովեանն ունէր 

իրեն վստահուած աշխատանքի եւ իրեն վստահուած աշակերտների նկատմամբ: Յստակ է նաեւ այն 

հանգամանքը որ իւրաքանչիւր նամակով Ուսուցիչը բացայայտում էր ինքն իրեն, ի°ր 

նկատառումները, ի°ր նախանձախնդրութիւնը, վերջապէս, քրիստոնէական իր բարոյականութիւնըª ո°չ 

միայն հայ, այլեւ թուրք երեխաներին ազգային լեզուով կրթելու առումով:  

Եւ նա ուշադիր ու հոգատար էր ընդհանրապէս: 

Երեւանի քաղաքային ոստիկանութեան. «Պատիւ ունեմ ոստիկանութեանդ ուղարկել մի կորած 

ուղտ, որ պետական գանձարանին 15 արծաթ ռուբլու վնաս է հասցրել: Խոնարհաբար խնդրում 

եմ քաղաքով մէկ յայտարարել ուղտը գտնուելու մասին եւ եթէ տէրը յայտնուի, ապա 

պահանջէք վնասների հատուցում եւ հետը վարուէքª ինչպէս կամենաք»: 

Այսպիսի ուշադրութիւնը «ամէն ինչի նկատմամբ»:, ինչ խօսք, որ բնաւ դիւր չէր գալու 

իշխանութիւններին: 

Խաչատուր Աբովեանը իր անձի ու գործի դէմ մշակուած անբարեհաճ վերաբերմունքը բացատրում 

էր առանձին մարդկանց չարակամութեամբ, նախանձով, պարզապէսª չկամութեամբ:  

Նա համոզուած էր, որ կառավարիչներն են չարամիտ եւ ոչ թէ ինքըª արքունական 

կառավարութիւնը: 

Եւ շարունակում էր մնալ իր այդ մոլորութեան մէջ նոյնիսկ այն դէպքում, երբ թոյլտուութիւն 

խնդրեց մեկնել Դորպատª մասնակցելու իր բարերար Ֆրիդրիխ Պարրոտի յուղարկաւորութեանը եւ 

վիրաւորական մերժում ստացաւ: 

 



ՆՈՐ ՎԵՐԵԼՔԻ ՀՐԱՒԷՐ ԴԷՊԻ ԱՐԱՐԱՏ 

Խաչատուր Աբովեանը նոր էր հաստատուել Երեւան, երբ ստացաւ Ներսէս Աշտարակեցի 

կաթողիկոսի թուղթը. 

«Բարեմաղթութիւնների հետ մէկտեղ քրիստոնէական ողջոյն եմ յղում Ձեզ: Հարկ եմ 

համարում ծանուցել, որ Նորին Կայսերական Մեծութեան բարեհաճութեամբ, Արարատեան մեր 

աշխարհի լեռների եւ դաշտերի ուսումնասիրութեան համար ժամանելու է գերմանացի անուանի 

գիտնական Աբիխը*: Այս առիթով խնդրել են հնարաւորութիւնների սահմանների մէջ 

ցուցաբերել մեր օժանդակութիւնը: Եթէ այժմ գտնւում էք Երեւան, իմ այս գիրն ստանալովª մի° 

խնայէք ձեր ջանքերը ժամանող գիտնականին օժանդակելու համար: 

Ողջութիւն եմ մաղթում Ձեզ եւ մեր Տէր Աստուծոյ շնորհները լինեն միշտ Ձեր վրայ: 

                       Եպիսկոպոսապետ եւ կաթողիկոս ամենայն հայոցª 

                                                                                         Ներսէս»: 

 

«ԱՐԵՒՄՈՒՏՔԻ ԵՐԵՔ ԻՄԱՍՏՈՒՆՆԵՐª  ՔՐԻՍՏՈՆԵԱՅ ՄՈԼԼԱՅԻ 

ՈՒՂԵԿՑՈՒԹԵԱՄԲ»: 

Իմաստուններն էին Հերման Աբիխը, Կովկասի յատուկ զօրամարմնի տեղանքագիր Բուգուչինը եւ 

հանքաբան Սոկոլովը:  

«Քրիստոնեայ մոլլա»:ª ինքը, Խաչատուր Աբովեանն էր անուանել իրեն: 

…Նախիջեւանի գաւառի մէջ աւարտելով նախապատրաստական աշխատանքները, նրանք 

հանգրուանեցին Արաքս գետի ձախ ափին, դէպի Պարսկաստան տանող գետանցի մօտ: Պարոն  

Սոկոլովը հիւանդութեան պատճառով մնացել էր Նախիջեւան: Իսկ արշաւախումբը ծրագրել էր 

ուսումնասիրել երկրաբանական առումով կարեւոր մի քանի վայրեր, որոնք ընկած էին Արարատից 

հարաւª Մակուի խանութեան եւ Բայազետի փաշայութեան տարածքների մէջ:  

Պարոն Աբիխը դեռեւս Թիֆլիս եղած ատեն հոգացել եւ Ռուսաստանի բարձրագոյն 

իշխանութիւններից ստացել էր Բայազետի փաշային ուղղուած յանձնարարական մի նամակ, բայց 

Մակուի խանի մասին նա չեր մտածել:  

Մակուն աւազակների ու կողոպուտների իսկական մի որջ էր, որտեղ կարաւանները ենթարկւում 

էին յարձակումների, իսկ թուրք մաքսանենգերը այստեղից էին ամբողջ Կովկասը լցնում օտար 

երկրներից բերուած ապրանքով:  

Նմանօրինակ վիճակը լաւ բան չէր խոստանում եւ ճամբորդները զարմացան, լուր ստանալով, թէ 

Մակուն յուզմունքով է սպասում այդ այցին, եւ բեկի գլխաւորութեամբ երեսուն զինեալ հեծեալներ 

արդէն հինգ օր է, ինչ պատրաստուել են դիմաւորել արշաւախումբը: 

Եւ, իսկապէս, երբ նախաճաշից ու մի փոքր հանգիստ առնելուց յետոյ ելան ճամբան շարունակելուª 

գիտական արշաւախմբի անդամների դիմաց, Արաքսի աջ ափին, երեւաց պարսից հեծելախումբը: Խանի 

ուղարկած բեկը սրարշաւ մօտեցաւ խմբին, ողջունեց եւ հաղորդեց խանի ուրախութիւնըª ռուսաց 

թագաւորի ուղարկած անուանի ու մեծ իմաստուններին  տեսնելու  մօտալուտ առիթով: Բանից 

պարզուեց, որ Մակուի խանի ազգականը նրան արդէն տեղեակ էր պահել օտարականների մասին: 

Արշաւախմբի իրերն անմիջապէս տեղաւորեցին նաւակի մէջ որ միակն էր Արաքսի վրայª Երեւանի 

ու Նախիջեւանի գաւառների մէջ: Մնացեալ գետանցերին միայն լաստեր կային:  

Կարճ ժամանակ անց խումբն արդէն պարսից տարածքի վրայ էր:  

Խաչատուր Աբովեանին մի տարօրինակ, անըմբռնելի զգացողութիւն պաշարեց, երբ ոտքը դրեց 

օտար այս երկրի հողին:  

…Լերկ, ապառաժոտ եւ խանձուած լեռները որ շրջապատում էին Մակուի խանութիւնը, նրան 

յիշեցնում էին հայրենի բնութիւնը: Այդ լեռները երբեմն կտրատւում էին նեղլիկ կիրճերով, երբեմն 

նրանց դիմաց յայտնւում էին ծառաշատ լանջեր, այնուհետեւ ճանապարհն անցնում էր այգիների ու 



կանաչ մարգագետինների միջով, որտեղ էլ մի փոքր շունչ էին առնում երկարատեւ ընթացքից յետոյ:  

Արշաւախումբը դիմաւորելու ուղարկուած բեկը բարեկամացաւ Աբովեանի հետ եւ սկսուեց հարցերի 

տարափը: Նրան շատ էր հետաքրքրում ճամբորդութեան նպատակը, պարոն Աբիխի հարստութեան 

չափն ու այն, թէ ինչպիսի պարգեւ է ստանալու նրանից: Պատմում էր, թէ որպիսի անհամբերութեամբ 

է եկուորներին սպասում իր տէրըª Մակուի խանը, որպիսի արժանավայել ընդունելութիւն, 

հիւրասիրութիւն եւ որպիսի ընտիր նուէրներ է պատրաստել, որոնց մէջ բացառիկ են լինելու 

նժոյգները:  

Մանկութեան տարիներից ի վեր Խաչատուրը գիտէր, թէ ինչով է պայմանաւորուած պարսկական 

խաների հիւրասիրութիւնը: Եւ մտահոգուեց, թէ ինչպէ±ս արդեօք պէտք է բաւարարեն հիւրընկալների 

վառ երեւակայութիւնը: Բանն այն է, որ ո°չ արշաւախմբի հագուստ կապուստը եւ ո°չ էլ դրամական 

միջոցները այնպիսին չէին, որ կարողանային երկար ժամանակ մոլորութեան մէջ պահել 

պարսիկներին:  

Դեռեւս արշաւն սկսելուց առաջ Աբովեանը Աբիխին խորհուրդ էր տուել գոնէ համազգեստ 

վերցնել այսօրինակ դէպքերի համար: Բայց նրա առաջարկը ոչ միայն աւելորդ, այլեւ ծիծաղելի էր 

թուացել այս կողմերի բարքերին կատարելապէս անտեղեակ պարզամիտ գերմանացուն: 

«Բայց ես դարձեալ ու բոլորին կրկնելու եմ իմ խորհուրդը,— մտածում էր Խաչատուր 

Աբովեանը:— Ամէն ոք, ով մտադիր է ճամբորդել Պարսկաստանով կամ եթէ կամենում է որեւէ տեղ 

ներկայանալ որպէս հեղինակաւոր մարդ, պէտք է անպայման ուշադրութիւն դարձնի իր հանդերձի եւ 

գրպանի վրայ»:     

Երեք ժամուայ հեծեալ ընթացքից յետոյ արշաւախումբը բեկի եւ նրա ձիաւորների ուղեկցութեամբª 

դեռ գիւղ չմտած կանգնեց, քանի որ գիւղացիները ընդառաջ էին եկել եկուորներին ողջունելու: 

Յայտնի էր որ այս ջերմ ընդունելութիւնը կազմակերպել էր նրանց կեանքի եւ ունեցուածքի 

տիրակալը: 

Օտարականներին ընդունեցին գիւղից դուրս խփած վրանի տակ, որտեղ երեք աթոռ կային դրուած, 

իսկ մնացեալը նստեցին յատակին փռած խսիրներին:  

Ուղեկցող ձիաւորները ցրուեցին գիւղով մէկ, իսկ հիւրերը խանի հրամանով պարտաւոր էին 

հանդիպումից առաջ անպայման հանգստանալ: Իրիկնադէմին, ճաշից յետոյ Հերման Աբիխը որոշեց 

աչքի անցկացնել մօտակայ սարերը, իսկ Աբովեանին շրջապատեցին տեղի բնակիչներն ու 

«քրիստոնեայ մոլլան»: ստիպուած էր բաւարարել նրանց հարցասիրութիւնը: Բնական է, որ հարցերի 

հիմնական շրջանակը կրօնն ու տէրութիւնն էր որոնց շուրջ ամէնից շատ են սիրում վիճել Արեւելքի 

մէջ եւ այն էլ ամենապարզ խաւի մարդիկ: Խաչատուրը համբերութեամբ պատասխանում եւ 

բացատրում էր նրանց, իսկ ներքուստ մտածում, թէ. «Միեւնոյն է. կ’ուզես հազար ապացոյց բեր, 

սակայն անհնար է մահմեդականին որեւէ բան համոզել քրիստոնէական կրօնի ճշմարտութեան, 

հետեւաբարª առաւելութեան մասին»: 

Լուցկին ու ծանրաչափ գործիքը բացառիկ տպաւորութիւն թողեցին տեղացի ազգաբնակչութեան 

եւ նոյնիսկ նրանց իշխանաւորների վրայ: Այնպէս որ, Աբովեանի այն խորհրդին, թէ հեղինակաւոր 

մարդ երեւալու համար այս կողմերը ճամբորդողը ի°նչ պէտք է ունենայ, աւելանում էր երրորդը: 

Յաջորդ օրը արշաւախումբը շարունակեց ճանապարհը:  

Կէսօրին հասան արեւելքից դէպի արեւմուտք ձգուող զառիթափ, լերկ, կարմրասեւ հրաբխային 

լեռներով շրջապատուած մի նեղ հովիտ որ գնալով աւելի ու աւելի էր նեղանում: Վերջապէս լսուեց 

ուղեկցող բեկի ձայնը. «Մակուն է»: Յետոյ դարձաւ արշաւախմբի ղեկավարին եւ ասաց. «Չէի±ք 

կամենայ արդեօք փոխել ձեր զգեստները, իսկ այդ հրացանն էլ տալ ինձ կամ իմ մարդկանցից որեւէ 

մէկին»: «Երեք իմաստունները»»: կռահեցին որ խօսքը վերաբերում է ծանրաչափ գործիքին: Հերման 

Աբիխը փորձեց պարսիկին բացատրել, թէ միայն յիմար մարդիկ են որ ներկայանալ են ձգտում 

հագուստով եւ արտաքին փայլով, իսկ գիտուններն ու իմաստունները պէտք է խուսափեն դրանից: 

Ինչ վերաբերում է խորհրդաւոր գործիքին որ յարգելի բեկը հրացան կարծեց, ապա թող նկատի 

ունենայ եւ յառաջիկային այլեւս երբեք պիղծ անունով չկոչի: 



Հերթական հրուանդանն անցնելով, որ լայնակի կտրում էր նեղլիկ հովիտը, ճամբորդները 

յայտնուեցին Մակու քաղաքի դիմաց որ, սակայն, տեղնուտեղը կորցրեց այն սքանչելի պատկերը, ինչ 

մինչ այդ գծագրուել էր նրանց երեւակայութեան մէջ:  

Քաղաքը բնական ու խորը մի ափսէի մէջ  էր. եւ  երեք կողմից շրջապատուած էր ապառաժոտ 

լեռներով: Գրեթէ անմատչելի բարձունքների վրայ քարանձաւներ կային, որոնք թշնամական 

յարձակումների ժամանակ բնակիչներին ծառայում էին որպէս անառիկ պատսպարան, բայց 

ընդհանրապէս այս քարանձաւների մէջ էր խանի գանձերի պահեստարանը: Քաղաքի միջով հոսում էր 

գետակը, որի ձախ ափի սարալանջին կառուցուած էր խանի ապարանքը, մզկիթը, բաղանիքն ու 

իջեւանատունը: 

1840ի երկրաշարժը աւերել էր քաղաքը: Պահպանուած էր միայն իջեւանատունը, իսկ ինքըª խանն 

ապրում էր գետնափորի մէջ: Եւ միակ բանը, որ հրաշալի էր Մակուի մեռեալ ու գորշ այս հենքի վրայ, 

ժայռերի տակից բխող աղբիւրների մաքուր եւ սառնորակ ջուրն էր:    

 Հերման Աբիխը նկատեց, որ Մակուն անմատչելի է սոսկ ասիական հրոսակախմբերի համար: Այդ 

քաղաքը հազիւ թէ դիմանար կանոնաւոր բանակի պաշարումին: Անտարակոյս, ռազմավարական այս 

եզրակացութիւնը եւս մտնում էր գիտական ուսումնասիրութիւնների շրջանակի մէջ, եթէ նկատի 

ունենաք գաղութատիրութեան անյագ ախորժակը£ 

…Յառաջիկային նրանք սկսելու էին վերելքը դէպի Արարատի գագաթ: 

 

 ՎԻՐԱՒՈՐՈՒԱԾ  ԱՐԺԱՆԱՊԱՏՒՈՒԹԻՒՆ 

Դեռեւս ճամբորդութեան սկզբին Խաչատուր Աբովեանը նկատեց գերմանացի գիտնականի 

արհամարհական վերաբերմունքը իր անձի նկատմամբ: Առաջին հայեացքից մանրուք թուացող 

միջադէպերը հետզհետէ գումարւում էին: Եթէ միայն խնդիրը Հելմուտ Աբիխի հպարտ 

ինքնավստահութիւնը լինէր, երբ նա պարզապէս ականջ չէր կախում Խաչատուր Աբովեանի 

խորհուրդներին, զոր օրինակ, համազգեստ վերցնելու մասին, ապա, թերեւս յարաբերութիւնները 

չլարուէին: Բայց գերմանացի գիտնականը ամէն քայլափոխի ընդգծուած կերպով զգացնել էր տալիս 

իր անվերապահ առաւելութիւնը ուղեկցորդթարգմանչի նկատմամբ: Զգացնել էր տալիս ոչ թէ որպէս 

գիտնական, ինչը կարող էր գոնէ հասկանալի լինել, այլ որպէս պաշտօնեայ: Մի հանգամանք որ չէր 

կարող չխոցել ճշմարիտ քրիստոնեայի արժանապատուութիւն ունեցող Խաչատուր Աբովեանին:  

Լարուած յարաբերութիւնները իրենց բարձրակէտին հասան Արարատի գագաթ բարձրանալու 

ժամանակը ճշտելու առիթով: 

Խաչատուր Աբովեանը որ Ֆրիդրիխ Պարրոտի հետ վերելքն սկսել էր Սեպտեմբերին, համոզուած 

էր, թէ հէնց այդ էլ ամէնից յարմար ատենն է: Գերմանացի գիտնականը պնդում էր որ աւելի ճիշտ կը 

լինի, եթէ վերելքն սկսեն աւելի շուտ: Ամռանը:  

Անդադար տեղացող ձեան, շարունակ փչող քամիների եւ ընդհանրապէս վատ օդեղանակի 

պատճառով գրեթէ մէկ ամիս մնացին Արարատի ստորոտին: Երեք անգամ թէ° արեւելեան եւ թէ° 

արեւմտեան կողմից, կեանքը վտանգելովª փորձեցին բարձրանալ դէպի գագաթ: 

Նրանք  հասնում  էին  յաւերժական  ձեան  սահմանին, անցնում էին բազմաթիւ սառցաբլուրներ, 

բայց կարկուտը, ձիւնը եւ փոթորիկը, որոնք այս տարի ասես միտումնաւոր էին կատաղել, 

խափանեցին մարդկանց բոլոր ճիգերը:   

Երեք անգամª նախ Օգոստոս 18ի լոյս 19ի, յետոյª 25ի լոյս 26ի եւ ապաª Սեպտեմբեր 2ի լոյս 3ի 

գիշերները արշաւախումբն անցկացրեց ձիւնի ու կարկուտի տակ: Եւ քանի որ մետաղեայ իրեր ու 

գործիքներ ունէին, ապա փոթորիկն ու դղրդացող շանթերը յարձակւում էին հէնց մարդկանց կողմը: 

Վրանի տակ կծկուած, նրանք տեսան, թէ թոկերը ձիգ պահելու համար գետնին խրած մետաղեայ 

ձողերի ծայրերը ինչպէս սկսեցին լուսաւորել ճրագների պէս: Եւ կայծակներն էին ճայթելով ու 

շառաչելով, որպէս հրավառութիւնª ցատկոտում վրանի շուրջ: 

Անշուշտ, ժամանակի ընտրութեան համար Խաչատուր Աբովեանը նկատի ունէր անցեալի յաջողակ 



փորձը: Ուստի համոզուած էր, թէ այդ է օրինաչափութիւնը: Բայց նրա մոլորութիւնը, որքան էլ 

խափանած լինէր Հելմուտ Աբիխի ծրագրերը, այնուհանդերձ պէտք չէր դառնար մարդկային 

արժանապատուութիւնը տրորող հանգամանք: 

Խաչատուր Աբովեանը, վերադառնալով Երեւան, որոշեց այլեւս չմասնակցել այդ արշաւախմբի 

աշխատանքներին: 

  Խաչատուր Աբովեանըª գաւառական դպրոցների կառավարիչին. «Ձերդ բարեծնութեան 

պատիւ ունեմ զեկուցելու, որ ուսուցչապետ պարոն Աբիխը սոյն ամսի 16ին վերադարձաւ 

Երեւան, որպէսզի աւելի ուշ ելնի Արագած լեռըª մի քանի թերի մնացած երկրաբանական 

ուսումնասիրութիւններ աւարտելու նպատակով: Քանի որ նա իր թարգմանն ունի, իսկ իմ 

բացակայութիւնն էլ աննպաստ կարծիք է ստեղծում մարդկանց մէջ, թէ հաճոյքիս համար եմ 

մասնակցում արշաւին, ապա նպատակահարմար գտայ ընդհատել իմ շրջագայութիւնը եւ 

Երեւանի մէջ ստանձնել պաշտօնական պարտականութիւններս: Ինչ վերաբերում է Արարատի 

գագաթ կատարած արշաւին, ապա այն զանազան պատճառներով անյաջող վախճան ունեցաւ»: 

Խաչատուր Աբովեանի վիրաւորանքը խորն էր: Իր զեկուցագրերի մէջ պատշաճ պարկեշտութիւն 

պահպանելով, ուղեւորութեան օրագրութիւններն ուղարկեց բարեկամինª բանաստեղծ Ֆրիդրիխ 

Բոդենշտեդտին*ª հրապարակելու խնդրանքով: 

Բոդենշտեդտը չկատարեց Խաչատուրի խնդրանքը, նրան գրելով, թէ օրագրերի հրապարակումը 

կարող է վնասել թէ° ուսուցչապետ Աբիխին եւ թէ° իրենª Աբովեանին: 

Իսկ Հերման Աբիխը, այնուհանդերձ, բարձրացաւ Արարատի գագաթ յաջորդ տարիª 1845ի Յուլիս 

29ին: 

Առանց Խաչատուր Աբովեանի: 

Բայց նոյն 1845ին էր, որ Խաչատուր Աբովեանը երրորդ անգամ լինելով, բարձրացաւ Արարատի 

գագաթ: 

Եւ Սեպտեմբերին: 

Իսկ աւելի ստոյգª Սեպտեմբեր 17ին:  

 

ԵՐԿՈՒ ԱՄԻՍ ԱՆՑ… 

Ստեփանոս Նազարեանըª Խաչատուր Աբովեանին, Կազան. «Գրում ես, թէ քո կինը նեղւում է 

գերմանացի բարեկամների կամ գերմանացի ընտանիքների բացակայութիւնից: Նոյնն է իմ կնոջ 

պարագան, թէեւ այստեղ շատ են գերմանացի ուսուցչապետերի ընտանիքները: Բայց վարք ու 

բարքի տարբերութիւնը եւ քաղաքը միշտ ցեխոտ լինելը, որի հետեւանքով առանց կառքի 

հնարաւոր չէ դուրս ելնել տնից, արգելք են հանդիսանում նախասիրած առօրեայի համար: Ի±նչ 

կայ աւելի հաճելի, քան այն, որ գրում ես, թէ “կինը պէտք է իր ամբողջ աշխարհը ամուսնու մէջ 

գտնի, նրա հետ ներդաշնակուի, նրան նուիրուի, ինչպէս հոգեպէս, նոյնպէս եւ բարոյական 

առումով”: Բայց հնարաւո±ր է այդ, երբ մեր երկուսի կանայք էլ օտարազգի են, անմասն ու 

անտեղեակª մեր ազգային տոհմականութեան, մեր ազգային կեանքին եւ մտածողութեան որից 

ծնւում է թէ° անհատը եւ թէ° ժողովուրդը: Լաւ ես ասում եւ իրաւունք էլ ունես, երբ գրում ես, 

թէ ես էլ, դու էլª սխալուել ենք եւրոպացի աղջիկների կնութեան առնելով: Բայց քեզ ասեմ որ 

ոչ իմ եւ ոչ էլ քո կինը չեն կարող եւրոպացի համարուել, որովհետեւ երկուսն էլ ծնուած եւ 

ուսանած լինելով իրենց տեղական խաւար անկիւնի մէջ, ոչինչ չեն տեսել, ոչնչից տեղեակ չեն 

եղել, իրենց աղջկական խաղալիքներից բացի, եւ իսպառ անմասն են մնացել քրիստոնէական 

այն կրթութեան, որ սովորեցնում է անաչառ եւ հաւասար հայեացքով նայել բոլոր օտարազգի 

քրիստոնեաների վրայ: Ուրեմն եւ պատկառանք ու յարգանք ունենալ նրանց պաշտամունքային 

ծէսերին, նաեւ նրանց կենցաղավարութեան նկատմամբ, եթէ դրանք չեն հակասում ճշմարիտ ու 



առողջ բանականութեան: Այնուհետեւ. եթէ նրանք նոյնիսկ եւրոպացի լինէին, միեւնոյն է, 

ճշմարիտ քրիստոնեային պախարակելի է տարբերութիւնը ազգերի մէջ»: 

 

 ԿԵՂԾԻՔՆ ԱՌԱՋԻՆ ԲԱՑԱՅԱՅՏՈՂԸ 

Սուտը եւ կեղծիքը դառնում էր պետական կարեւորութիւն ստացող գործ: Խաչատուր Աբովեանի 

համար սա ոչ թէ զգացողութիւն էր, ինչպէս տարիներ առաջ, այլ փաստական իրականութիւն: Նա 

անհանգիստ էր: Նա մտահոգ էր պետականօրէն ստեղծուող ստի ու  կեղծիքի մթնոլորտի համար որի 

առաջին նախանշանները յայտնուել էին «Կանոնադրութիւն»: հրապարակելու ժամանակից ի վեր եւ 

աւելի ու աւելի էին յստակացել Եւրոպայի ժանդարմ Նիկոլայ Առաջինի թուրքական ու պարսկական 

պատերազմները յաղթականօրէն աւարտելուց յետոյ: Նիկոլայ Առաջինը որքան ժանդարմութիւն էր 

անում Եւրոպայի նկատմամբ, նոյնքան եւ, եթէ ոչ աւելի եւ առաւել դաժանութեամբª շտապում էր 

ազգային արմատներից կտրել նոր նուաճուած ժողովուրդներին:  

Աբովեանը ո±ւմ հետ կարող էր խօսել ու քննել իր տագնապները: Սեփական մաշկի վրայ արդէն 

վաղուց զգացել էր շուրջը վխտացող լրտեսների ժրաջանութիւնը: Դպրոցի հետ կապուած 

գրագրութիւնները եւ նրանցից պահանջուած ընդհանուր ոգին նոյնպէս օգնել էին խորքից 

ըմբռնելու, որ պետութիւնը շատ բան կարող է զանց առնել, սակայն բնա°ւ չի հանդուրժի որեւէ 

վերապահութիւն ամենայն ռուսականի նկատմամբ: Նոյնիսկ դպրոցական հաշուետուութիւնների 

ընթացքին, երբ, թւում էր, խօսքը վերաբերում է ուսումնառութեան խիստ գործնական խնդիրների, 

միեւնոյն է, պահանջւում էր փառաբանել տէրութիւնը եւ խօսքն էլ անպայման աւարտել «Կեցցէ  

Ռուսաստանը»: կարգախօսով:  

Նրա մտքով անցնո±ւմ էր արդեօք վերանայել «Վէրք Հայաստանի»: վէպի այն բազմաթիւ էջերը, 

որտեղ նկարագրուած էր հայերի խանդավառութիւնը հիւսիսից եկած նուաճողների նկատմամբ: Եթէ 

նոյնիսկ անցնում էր, ապա երբեք որեւէ տող անգամ չէր ջնջի, որովհետեւ դա կը լինէր պատմական 

ճշմարտութեանը հակառակ: Եւ ինչո±ւ միայն պատմական ճշմարտութեանը: Հայերը շարունակում էին 

նաեւ ներկայի մէջ Աստծոյ փոխարէն փառաբանել եւ օրհնել օտար տէրութեանը, քանի որ այդպէս էր 

ներշնչում թագաւորկայսրին անմիջականօրէն ենթակայ եկեղեցին, քանի որ հայերը այդ ներշնչման 

ենթարկուելով կարծում էին, որ թագաւորկայսրը անտեղեակ է, թէ ինչպէս են իր նշանակած 

պաշտօնեաները կողոպտում, ճնշում եւ բռնադատում ժողովրդին:  

Միամիտ  եւ  ճորտացուած ժողովուրդը համոզուած էր, թէ իր ողբերգական վիճակի յանցաւորները 

սոսկ վատ պաշտօնեաներն են: 

Աբովեանը իր կողքին չունէր մէկը որին հնարաւոր լինէր հաղորդակից դարձնել իր 

անհանգստութիւնն ու տագնապները: Չնայած դրան, նա, այնուհանդերձ, բնաւ չէր թաքցնում իր 

կարծիքները այն իրականութեան մասին, որի մէջ յայտնուել էր հայ ժողովուրդը:  

Վերջապէս, նա որոշեց գրել Ներսէս Ե Աշտարակեցի կաթողիկոսին: Թէեւ այն էլ գիտէր որ հէնց 

Ներսէս Աշտարակեցին է եղել կացնի կոթը, որ օգնեց անտառը կտրել: 

Խաչատուր Աբովեանըª Ներսէս Ե Աշտարակեցուն. «Ծնողների փառքը անցնում է որդիներին, 

իսկ երեց անձանց փառքն ու գործերըª եկող դարերին եւ բովանդակ ազգին: Ձերª Կաթողիկոս 

ընտրուելու առիթով ես ուխտի եւ երկրպագութեան եկայ այն սրբութիւններին, որոնց 

անուններն իսկ փրկել են  եւ պահպանել մեր եկեղեցին եւ ազգս հայոց: Բայց ի±նչ գտայ եւ ի±նչ 

եմ տեսնում, Վեհափառ Տէր: Ներեցէք ինձ. գուցէ ապագայի գաղտնիքների նկատմամբ իմ 

կարճատեսութիւնն է այսպես ծանրացնում միտք եւ սիրտ, բայց չեմ կարող լռութեան մատնել 

այն ամէնը որոնց մասին քարերն են աղաղակում: Հուսկ ուրեմն, ինչո±ւ են մեզ խաբում 

Կովկասի կեղծաւոր լրագրերը, թէ մեր ազգը իբր փառքի ու բարեբախտութեան մէջ է: Ի±նչ 

օգուտ եւ փառք ունենք հիմա, Հայաստանի ազատութիւնից յետոյ, երբ ընկել ենք աւելի թանձր 

խաւարի ու տգիտութեան մէջ, քան անցեալ ժամանակներին: Այն ժամանակներին, երբ գտնւում 



էինք պարսից բռնութեան ներքոյ: Ի±նչ բարեբախտութիւն կարող է լինել ներկայիս, երբ 

խառնաբարոյութիւնը, ժողովրդի բարքերի ապականութիւնը, սիրոյ սպառումը կրօնի ու 

ընկերութեան նկատմամբ, որոնք քրիստոնէութեան հիմնական օրէնքներն են, եւ ապա 

ատելութիւնը իրար դէմª այս բոլորը առաւել եւս արմատացել են անցած քսան տարիների 

ընթացքին: Ռուսաց տէրութեան խնամքի թեւերի տակ անառակութիւնն ու անկարգութիւնները 

կեղեքում են մարդու սիրտը, եթէ այդ մարդը ընդունակ է տեսնել ճշմարիտը: Եւ ի±նչն է այս 

բոլորի աղբիւրն ու պատճառը, եթէ ոչ տգիտութիւնը, որ անբուժելի ժանտախտի պէս վարակել է 

ամէնքի սիրտն ու հոգին: Թո°ղ որ խաբեբայ լրագրերը շարունակեն իրենց կեղծիքը, բայց ինձ 

միայն մնում է անաչառ կերպով ասել, թէ խաբուած ակնկալութիւնը եւ խաբուած յոյսը մեզ 

աւելի են խոցում, քան կը խոցէին ամերիկեան կարմրամորթների թունաւոր սլաքները: Ձեր 

գահակալութիւնը ովսաննաներով գովաբանեցինք, արցունքի մաղթանքներով խնկարկեցինք, 

բայց դուք մեզ տասնեակ դարերով ետ գցեցիք մերª առանց այն էլ հետամնաց ժամանակներից: 

Կ’անցնեն նորանոր դարեր, եւ խաբուած մեր ազգը չի հաւատայ ձեր հետնորդներին: Անմահ 

Աբբանª Մխիթար Սեբաստացին մի քանի աշակերտներով հմայեց ազգի կէսը: Իսկ այսօր մեր 

հայրենասէրներն անգամ խորշում են այն սրբավայրերից, որտեղ հանգչում են ազգի 

առաքինազարդ հովուապետերը: Եթէ ճիշտ չեն իմ այս խօսքերը, խնդրում եմ, նզովեցէք ինձ: 

Բայց ինքս եմ ականատես եղել մեր ազգային աթոռի թշուառութեան: Միայն տգիտութիւնն է 

բազմել Լուսաւորիչի գահի վրայ, որտեղ մեր հովուապետերը չեն զգում եւ չեն ողբում ո°չ 

իրենց եւ ո°չ էլ մեր կորուստը: Անտէրունչ թշուառութեան հարիւրաւոր տարիներ էին 

տիրապետում մեզ: Եւ առայժմ այնքանով ենք մխիթարուելու, թէ կորաւ հաւատի թշնամին: 

Սակայն յարութիւն առաւ աւելի ոճրագործ մի թշնամիª մեր հոգեւորականների կուրութիւնը»: 

Հոգեւորականները կոյր էին այնքանով, որքանով չէին ուզում տեսնել հիւսիսային արծուի 

մագիլները, որոնց մէջ յայտնուել էր ժողովուրդը: 

Նրանք հնազանդօրէն ծառայում էին, մոռացութեան մատնելով նախնիների ու ազգապետերի բոլոր 

սրբութիւնները: 

Նամակն աւարտելովª Աբովեանը գրեց. 

«Իմ այս շարադրանքի տակ չեմ ստորագրում: Եւ Ձերդ վեհափառութիւնը թող մեղք չհամարի 

իմ արդարացի ամբաստանութիւնը, որ բխում է հայրենքիս նկատմամբ ունեցած սիրոյց»: 

Քանի որ գիտէր, թէ ինչ հետեւանքներով է յղի իր թէկուզ եւ անստորագիր նամակը, աւելացրեց. 

«Եւրոպական տէրութիւնների մէջ ուրախ են արդար խօսքի ու մտքերի համար: Չգիտեմ, թէ 

այստեղ ինչպէս է, բայց այնտեղ, Եւրոպա, մի հանդգնութիւն, որպիսին ես ինձ թոյլ տուեցի, 

միայն լրագրերով է որ նախատում են»: 

Բայց նոյնիսկ անստորագիրª նամակը կարող էր վտանգաւոր լինել, քանի որ Աբովեանը շատ լաւ 

գիտէր որ «այստեղ»: նման յանդգնութիւնները «նախատւում են»: ոչ թէ լրագրերի, այլ գաղտնի 

ոստիկանութեան ամէնազօր ձեռքով: 

Եւ նամակը այնպէս էլ չուղարկեց հասցէատիրոջը: 

 

ԿԱՄԱԶՐԿՈՂ ՏԷՐՈՒԹԻՒՆԸ 

«Աբովեանի պէս մարդիկ առաւել եւս արժանի են հանրային գնահատութեան, 

քանի որ նրանց ջանքերը ամէն կերպ խափանւում են Ռուսաստանի կողմից, որ 

ժողովրդի մտաւոր պահանջներին ընդառաջ գնալու ո°չ ընդունակութիւնն ունի եւ 

ո°չ էլ ցանկութիւն: Թէ° Եւրոպայի եւ թէ° Ասիայի մէջ նա մի նպատակ ունիª 

հպատակներին դարձնել կամազուրկ ստրուկներ»: 

                Ֆրիդրիխ ԲՈԴԵՆՇՏԵԴՏ 



Երբեմն նոյնիսկ կարող էր այնպէս թւալ, թէ քայլում ես ամերիկեան կարմրամորթերի մահուան 

արահետով: Ու թէեւ անտառի թաւուտի մէջ վխտացող հազար ու մի գազաններից եւ ոչ մէկը չի 

յարձակւում վրադ, իսկ վիթխարի ծառերի սաղարթների միջով երեւում է կապոյտ ու խաղաղ երկինքը, 

սակայն մթնոլորտի մէջ լարուածութիւն կայ, այնպէս որ շնչելը դժուարացել է: Ամէն պահ կարելի է 

սպասել շանթեր ու որոտ եւ երկնքից թափուող իսկական մի հեղեղ, եթէ թէկուզ մոռանանք արահետը 

հսկող կարմրամորթներին, որոնք անպայման ներկայ են իրենց թունաւոր սլաքներով, բայց յայտնի 

չէª ո°ր թփի տակ կամ ո°ր ծառ ճիւղի վրայ են թաքնուել: 

Խաչատուր Աբովեանը այլեւս դժուարանում էր շարունակել ընթացքը կրկնակի, գուցէ թէ եռակի 

վտանգներով լեցուն իր ճանապարհով: 

1848ի Յունուարին, Աբովեանը առանց թոյլտուութեան Թիֆլիս մեկնեց, որպէսզի խնդրամատոյց 

լինի կաթողիկոսինª հայկական դպրոցի մէջ պաշտօնավարելու հրաւէր ստանալու համար: Բայց նրա 

ետեւից հասաւ անյապաղ Երեւան վերադառնալու հրամանը:  

Ռուսական գերութեան մէջ յայտնուած ժողովրդի առաջին սերունդը լինելով, նա դեռ չունէր 

նախորդների կենսափորձը որպիսին այսօր, աւելի քան մէկուկէս դար յետոյ, ձեռք ենք բերել մենք: 

Ուստի չարամտութիւնը վերագրում էր իր թշնամիներին, լկտի սիրալիրութեամբ շաղախուած 

հալածանքը վերագրում էր տէրունական պաշտօնեաներին, եւ յաճախ էր մոռանում, որ Նիկոլայ 

Առաջինի Երրորդ բաժանմունքի լրտեսները կրնկոխ հետեւում են իր ամէն քայլը, յիշում են ամէն 

խօսքը, եւ զեկուցում են իւրաքանչիւր գործողութեան մասին:  

Կատարեալ յուսահատութեան մէջª նա դարձաւ Երեւան: 

Իսկ մի փոքր անց, հրապարակուեց Նիկոլայ Առաջինիª Փետըրուար 24ին ստորագրած հռչակագիրը. 

 «Ֆրանսայի մէջ բռնկելովª խռովութիւնն ու անհնազանդութիւնը արագօրէն անցան Գերմանիա, 

իսկ այնուհետեւ լըրբութեամբ տարածուելով ամենուրէք, տէրութիւնների հանդուրժողականութեան 

հետեւանքով աւելի ահագնանալովª իրենց աւերող հեղեղով հասան մեզ եւ մեր դաշնակից 

Ավստրիական կայսրութիւն ու Պրուսական թագաւորութիւն: Ուրեմն, այլեւս սահմաններ չճանաչելովª 

յանդգնութիւնն իր խելագարութեամբ սպառնում է նաեւ Մերª Աստծուց Մեզ յանձնուած 

Ռուսաստանին»: 

Ոստիկանական երկիրը դառնում էր աւելի աչալուրջ, աւելի դաժան եւ աւելի անօրէն:  

Երրորդ բաժանմունքի գործողութիւնների համար որեւէ սահմանափակութիւն գոյութիւն չունէր: 

Չկար օրէնք, չկային իրաւական շրջանակներ, եւ ընդհանրապէս անբարեյոյս մարդկանց, որոնց մասին 

լրտեսագրերով արդէն ստեղծուած էին լինում մեղադրական գործեր, աքսորում էին առանց դատ ու 

դատաստանի: Քանի որ Ռուսաստանի մէջ այլախոհական տրամադրութիւններ ունեցող կամ 

քաղաքական ըմբոստութեան փորձ կատարող անձանց համար դատարաններ գոյութիւն չունէին: 

Կառավարական յանձնաժողովի հարցաքննութիւնները եւ յետոյ նոյն յանձնաժողովի որոշումը 

միանգամայն բաւարար էր, որպէսզի թագաւորկայսեր ինքնակալութեան դէմ կատարուած որեւէ 

գործողութիւն խստագոյնս պատժուի: 

Նոր նուաճուած ծայրամասերի իշխանութիւնները խստացրեցին սահմանների հսկողութիւնը: 

Թիֆլիսի գեներալ նահանգապետը Մարտ 2ի հրամանով արգելեց Պարսկաստանից եւ Թուրքիայից 

եկող բոլոր քարոզիչների մուտքը. 

«Բարձրագոյնս հրամայւում է առանց բացառութեան իսպառ արգելել հոգեւորականների մուտքը: 

Նոյնիսկ ռուսահպատակներին, եթէ նրանք հոգեւորական կոչումն ստացել են արտասահմանի մէջ»:                                                       

Բայց դէպքերը զարգանում էին: 

Կարճ ժամանակ անց, արդէն Ապրիլ 22ին, Երեւանի գաւառապետ Նիկիֆոր Բլավատսկին «Յոյժ 

գաղտնի»: զեկուցագիր ուղարկեց գեներալ նահանգապետին, որ սահմանագլխի վրայ ուժեղացրել է 

պահակախումբը: 

Բայց առ ժամանակ անց սկսեցին «կրակներ վառել կտուրներին»: Եւ ինչպէս ամենուրէք, նոյնպէս 

եւ Հայաստան, կտուրներին կրակներ էին վառում գիւղից գիւղ ազդանշան տալու համար: 

Ոստիկանութիւնն ու զինւորական իշխանութիւնը սկսեց հետապնդել «կտուրների վրա կրակ 



վառողներին»: 

Չնայած նախազգուշական միջոցներին, չնայած խստացումներին եւ պատիժներին, յուզումների 

ալեբախութիւնը չէր դադարում:   Եւ հալածուող, բռնադատուող, ստրկացած մարդիկ լքում էին իրենց 

տունն ու տեղը եւ փախչում: Նրանք փախչում են Թուրքիա: Փախչում էին առանձին, փախչում էին 

խմբերով, փախչում էին գիւղերով...  

Ժողովուրդը այլեւ չէր հանդուրժում «օրհնեալ ռուս»-ին:  

Նոյնիսկ ամէնից  խանդավառները յաչս համոզուել էին, որ այդ «օրհնեալները» Նիկոլայ Առաջինի 

սատրապներն են ու կոմս Բենկենդորֆի ժանդարմական զօրամարմինը: 

«Երբ լսում էի, թէ մէկին պատժել են կամ բանտ են նետել, երբ ասում էին, թէ Ռուսաստանից մեծ 

մարդ է եկել որ մեր երկրի վիճակը քննի կամ, երբ գիրքը կռնատակինª կառավարութիւնից մի պահակ 

աչքիս էր երեւում, այնպէս էի սարսափում, կարծելով, թէ իմ վերջին օրն է հասել, իմ թշնամիներն են 

ինձ մատնել, եւ ինձ պէտք է տանեն ու ողջողջ թաղեն կամ կախեն,— խոստովանել է Խաչատուր 

Աբովեանը:— Ինձ պահողն այն էր որ ինքս ինձ ասում էի, թէ մտքիդ դրել ես ազգին պիտանի լինել, 

ուրեմն ապրի°ր, որպէսզի գործդ անես: Եթէ մեռնեսª վրադ կանգնող ու օրհնող չի լինի»: 

Ցաւալի էր նաեւ ժողովրդի յուսախաբութիւնը: Ժողովուրդ, որին լուրեր էին հասնում Օսմանլուի, 

այսինքն Օսմանի կայսրութեան մեջ ապրող իրենց հայրենակիցների անհամեմատ բարեբաստիկ 

վիճակի մասին: Ցաւալի էր «հաւատակից ազգի»: նկատմամբ ունեցած խաբուսիկ վստահութիւնը: 

Ցաւալի էր որ ժամանակին, ռուսներին ծախուած եւ նրանց կամակատարը դարձած հոգեւորականների 

քարոզներին հաւատալով, հայերն այնքան էին կորցրել իրենց զգօնութիւնն ու դարաւոր կենսափորձի 

դասերը որ ռուսական նուաճումը կարծել էին փափագած ազատագրութիւն: Առաւել եւ երիցս ցաւալի 

էր, որ նրանք գլխակորոյս նուիրուել էին Ռուսաստանին:  

«Ռուսական ազատագրութեան» մասին քարոզողներից շատերն էլ էին համոզւում, թէ “Հայաստանի 

անկախութիւնը” սոսկ մի առասպէլ է,— գրել է Ականատեսը,— մարտավարական մի խաղ: Ուստի Ս. 

Էջմիածնի եւ նրան մօտ կանգնած որոշ շրջանակի համար արթնանում էր դէպի Օսմանի կայսրութիւն 

դառնալու ձգտումը»: 

Խաչատուրը վաղուց էր եկել այդ եզրակացութեան: Յամէնայն դէպս, դեռ այն օրերին, երբ Մորից 

Վագները ճամբորդում էր Հայաստանով, Աբովեանը նրան պատմել էր «Օսմանլուի հայերի աւելի 

բարեկեցիկ վիճակի եւ աւելի բարձր կենցաղի մասին»:  

Իսկ միւս բարեկամինª Ֆրիդրիխ Բոդենշտեդտին հղած վերջին իր նամակի մեջ Աբովեանը գրում 

էր. 

«Վճռել  եմ  հրաժարուել  ռուսական տէրունական ծառայութիւնից, գնալ Հայաստանի խորքերն ու 

այնտեղ իմ պապերի հետ երկրագործութեամբ զբաղուել»: 

Քանաքեռցի Աղասին մնացել էր իրեն ստեղծող հեղինակի անիրական պատրանքների մէջ:  

Քանաքեռցի Աղասին ոչ թէ փրկութիւն, այլ նոյնիսկ փրկութեան յոյս էլ չէր կարող լինել: 

Որովհետեւ ո±վ գիտէր նրա մասին:  

Ո°չ ոք: 

Դերձանով կապուածª վէպի ձեռագիրը փոշոտում էր գրապահարանի մի անկիւն ընկած:  

Եւ Խաչատուր Աբովեանը ոչ միայն ինքը չէր անդրադառնում, թէ որպիսի ամենատես աչքի տակ է 

անցնում իր կեանքը եւ որպիսի ականջներ են հետեւում իւրաքանչիւր խօսքը, այլեւ մոռացել էր 

Ստեփանոս Նազարեանի հեռուհեռուներից ուղարկած զգուշացումը. 

 «Halt das Maul, wenn du dich nicht verderben willst»: — այսինքնª «Փակ պահիր երախդ [ռեխըդ], եթէ 

չես ուզում որ գլուխդ ուտեն»:  

 

 



ԴԱՏԱՊԱՐՏՈՒԱԾԸ 

«Որքան էլ տաքարիւն երեւոյթ եւ հայրենիքի նկատմամբ մեծ սէր ունէր 

պարոն Աբովեանը, միեւնոյն է, նա չէր կարող զանց առնել իր պարտականութիւնը 

եւ գիտէր իր եռանդը զսպել: Անտարակոյս, թշնամական մատնութեան զոհ է նա»: 

                      Ստեփան ՈՍԿԱՆ* 

1848 թւականի Մարտ 6-ին Խաչատուր Աբովեանը խնդրամատոյց եղաւ կառավարութեանª 

պետական ծառայութիւնից արձակուելու համար: 

«Բարեհաճեցէք տնօրինել,— գրում էր նա,— եւ իմ տեղը նշանակել մէկին, ում կարողանայի 

յանձնել իմ պաշտօնն ու արքունական գոյքը»: 

Եւ ամէնից կարեւորը. «1837 թուականի Փետրուար 12-ից տեսուչի պաշտօն վարելով, իմ տարիների 

ծառայութեամբ արդէն իսկ վաստակել եմ ռոճիկիս երրորդ մասը, ուստի խնդրում եմ, օրէնքի 

համաձայն, վճարել այն»: 

Նոր տեսուչ Իվան Տուրկեստանովը ժամանեց Մարտ 30-ին: Մինչ այդ դպրոցական բոլոր ծախքերը 

գրանցել էր Աբովեանըª անձամբ: Մարտ 31-ին Աբովեանը վճարել էր իր եւ աշխատակիցների 

ռոճիկները: 

Այսքանը յստակ է, փաստաթղթերով հաստատուած, եւ շատ բնական: 

Մարտ 31ից յետոյ ծայր էր առնում եւ մինչեւ այսօր շարունակւում է Խաչատուր Աբովեանի անձի 

շուրջ հիւսուող խորհըրդաւորութեան մոլորեցնող ցանցը: 

Կինըª Էմիլիան վկայել էր, թէ Մարտ 31-ից Խաչատուր Աբովեանը փակուել է տանը: Եղել է 

ինքնամոփ, մտորումների մէջ: 

Մէկ օր անց, Ապրիլ 2-ին, նրան տեսել են վերջին անգամ: 

«Դուրս էր եկել տնից ու չէր վերադարձել»: 

Ապրիլ 8ին Երեւանի գաւառապետ Նիկիֆոր Բլավատսկին ոստիկանապետ Մորոխովեցին, 

վերջապէս, կարգադրել էր սկսել Աբովեանին որոնելու գործողութիւնները: 

Յաջորդ օրը, այսինքն Աբովեանի «անհետանալուց»: մէկ շաբաթ անց միայն, ոստիկանութիւնը 

սկսեց որոնել նրան:  

Անցաւ եւս մէկ շաբաթ եւ Մայիս 17-ին ոստիկանապետ Մորոխովեցը դպրոցի նոր նշանակուած 

տեսուչ Իվան Տուրկեստանովին գրեց տարօրինակ մի նամակ. 

 «Յայտնի չէ, թէ Աբովեանը ուր է մեկնել: Եւ մեկնել է ճիշտ այն ժամանակ, երբ յանձնելու էր իր 

պաշտօնը, պետական գումարը եւ գոյքը: Արդեօք նա չի± վատնել պետական գումարը կամ որեւէ այլ 

գոյք, կամ դուք չէ±ք նկատել ծառայութեան վերաբերող որեւէ պատճառ որ նրան ստիպէր հեռանալ»: 

Այս նամակը արժէքաւոր է այնքանով միայն որ բացայայտում է, թէ ոստիկանութիւնը ինքն էր 

նախաձեռնել շշուկներ տարածելու գործը: 

Քաղաքական նկատառումներով հաշուեհարդարը ամենուրէք եւ բոլոր ժամանակներին 

Ռուսաստանի, եւ բնական է, ուրեմն, Հայաստանի մէջ մինչեւ այսօր, յարմար է եղել քօղարկել 

քրէական բնոյթի կասկածների եւ քրէական ամբաստանութիւնների վարկաբեկող շերտի տակ: 

Գիտէ±ր արդեօք ոստիկանութիւնը, թէ անհնար էր որ Խաչատուր Աբովեանը պետական դրամն ու 

գոյքը յափշտակելովª գողի պէս փախչէր… Անկասկած գիտէր: Եւ վստահ էր: 

Ոստիկանական երկրի մէջ յայտնի էր Աբովեանի եւ նրա պէս մտածող ու գործող մարդկանց 

կատարած իւրաքանչիւր քայլն ու բարձրաձայն ասուած իւրաքանչիւր խօսքը: Եւ թէ որպիսի° քայլեր 

էր կատարում Աբովեանը եւ ինչե°ր էր խօսում բարձրաձայն, առաւել եւսª ինչե°ր էր գրում սեփական 

ձեռքով որպէս իր այլախոհութիւնը բացայայտող փաստաթղթեր, բազմիցս համոզուեցինք մեր 

վիպելու ընթացքին:  

Չենք մոռացել նաեւ իր մտահոգութիւնը Ներսէս Ե Աշտարակեցի կաթողիկոսին ուղարկած նամակի 

մէջ: Նաեւ յիշում ենք կաթողիկոսին գրած, սակայն չուղարկած նամակը. 

«Իմ այս շարադրանքի տակ չեմ ստորագրում: Եւ Ձերդ վեհափառութիւնը թող մեղք չհամարի իմ 



արդարացի ամբաստանութիւնը որ բխում է հայրենքիս նկատմամբ ունեցած սիրոյց: 

…Եւրոպական տէրութիւնների մէջ ուրախ են արդար խօսքի ու մտքերի համար: Չգիտեմ, թէ 

այստեղ ինչպէս է, բայց այնտեղ, Եւրոպա, մի հանդգնութիւն, որպիսին ես ինձ թոյլ տուեցի, միայն 

լրագրերով է որ նախատում են»: 

«Ուզում էին որեւէ հիմք գտնել Աբովեանին իսպառ վարկաբեկելու համար»:,— առաջինն է կռահել 

Ակսել Բակունցը* որ փորձեց ճշմարիտ պատասխան տալ Խաչատուր Աբովեանից աւելի քան ութսուն 

տարի յետոյ: Ակսելին եւս չներեցին իրականութիւնը պրպտելու եւ ոստիկանական կայսրութեան 

էութիւնը բացայայտելու այդ յանդգնութիւնը: Քանի որ թէեւ արդէն քսաներորդ դարն էր, բայց 

երկիրը շարունակում էր, շարունակում էր եւ շարունակում էր մնալ ոստիկանական, որտեղ արդէն ոչ 

թէ վճարուող լրտեսներ էին պահում, այլ ազգաբնակչութեան մի կէսը լրտեսում էր միւս կէսին: 

Վարկաբեկող ո°չ մի ամբաստանութիւն կամ որպէս շշուկ տարածուող ո°չ մի չարախօսութիւն 

այնպէս էլ չկարողացաւ աղտոտել Ուսուցչին:  

Ուսուցչին չկարողացան աղտոտել ո°չ իբր պետական ունեցուածքի գողութեան, ո°չ իբր խանդի 

հողի վրայ սիրուհու ամուսնու ձեռքով սպանութեան, ո°չ էլ իբր ինքնասպանութեան մասին 

չարախօսութիւնները… 

Այնպիսի քրիստոնեայի համար, որպիսին էր Խաչատուրը, բացառւում է թ°է գողութիւնը, թ°է 

շնութիւնը եւ թ°է սեփական անձի վրայ ձեռք բարձրացնելը: 

 

«ԱՆՅԱՅՏ ԲԱՑԱԿԱՅՈՒԹԻ±ՒՆ»: 

Ռուսաստանի մէջ գոյութիւն ունէր իրաւաբանական համարուող մի եզր, որ շրջանառութեան մէջ 

էր դրել ոստիկանութիւնը: 

Բաւականին տարօրինակ եզր էր «անյայտ բացակայութիւն» կոչուածը որն իրաւաբանօրէն 

ընդունում էր, թէ ասպարէզից վերացած մարդը սոսկ բացակայ է: Հետեւաբար, «անյայտ 

բացակայութիւն»: եզրի համաձայն, չէր կարելի ասել, թէ մարդն այլեւս չկայ, այլ պարտաւոր էին 

կարծել, թէ պարզապէս յայտնի չէ բացակայող մարդու որտեղ լինելը:  

Այսինքնª «Մարդը կայ, բայց տեղը չգիտենք»:, հետեւաբարª համբերենք եւ ուր որ է կը յայտնուի: 

Ռուսական դիւանակալական լեզուի մէջ նմանօրինակ եզրերով ճշմարիտը քօղարկելը շարունակուել 

է նաեւ 20րդ դարին, երբ հաւաքում էին միլիոնաւոր մարդկանց եւ նրանց հարազատները երկար 

ժամանակ որեւէ տեղեկութիւն չէին ունենում, թէ որտեղ է ընտանիքի հայրը կամ մայրը:  

Կալանաւորուածները առանց դատդատաստանի բանտարկւում էին տասը տարի ժամկէտով եւ 

առանց նամակագրութեան իրաւունքի: Քաղաքական ոստիկանութեան յատուկ յանձնաժողովները 

իրենց վճիռները հէնց այդպէս էլ անուանում էինª «բանտարկութիւն տասը տարի ժամկէտովª առանց 

նամակագրութեան իրաւունքի»»:  

Հարազատները  յոյս  ունէին,  թէ  իրենց  բանտարկեալը երբեւէ կը վերադառնայ: Իրականութեան 

մէջ, սակայն, բոլոր այդ վճիռով դատապարտուածներին սպասում էր անխուսափելի մահը: 

«Տասը տարիª առանց նամակագրութեան իրաւունքի» կամ «անյայտ բացակայութիւն» 

բառակազմութիւնները իրենց անհեթեթ տրամաբանութեամբ քօղարկում են պետական 

ահաբեկչութիւնը:   

 

 

 

 

 

 



ODOR MORTUS 1 

 Հուսկ, ուրեմն, Խաչատուր Աբովեանը յայտարարուեց «անյայտ բացակայող»: 

Այն օրուանից ի վեր, երբ ոստիկանապետը դպրոցի նոր տեսուչին ուղարկած նամակով գրել էր որ 

«Յայտնի չէ, թէ Աբովեանը ուր է մեկնել», անցաւ ճիշտ երեք ամիս: 

Այդ երեք ամիսների ընթացքին, մինչեւ Օգոստոս 17ը պետական հիմնարկներով շրջում էին 

Խաչատուր Աբովեանին վերաբերող զանազան գրութիւններ: 

Երեք ամիս շարունակ մշակւում էր այնպիսի տպաւորութիւն, թէ իշխանութիւնները իսկապէս 

անհանգիստ են Աբովեանի ճակատագրով:  

«Աբովեանին գտնելու փորձերը թոյլ են եղել»,— գրել է Ականատեսը: 

Քանի որ որոնողները անպայմա°ն գիտէին, թէ ինչպէս է իր մահկանացուն կնքել կամ կնքելու է 

Խաչատուր Աբովեանը: 

Որտե±ղ եւ ինչպէ±ս: 

Այս հարցերի հաւաստի պատասխաններ որոնելը կամ նոյնիսկ գտնելը ոչինչ չի կարող աւելացնել 

այն բացայայտ ճշմարտութեանը, թէ Խաչատուր Աբովեանը Հային լլկելու ռուսական 

քաղաքականութեան դէմ ընդվզած առաջին զոհն է: 

Խաչատուր Աբովեանը այնպէս էլ չարդարացրեց ռուսական տէրութեան սպասելիքները: Ո°չ 

լուսաւորութեան նախարարի եւ ո°չ էլ թագուհու ընդունելութիւնները, ո°չ տէրութեան ծախքով 

ուսանելը, ո°չ էլ օտար իշխանութեան հոգատարութիւնը ի հեճուկս հայ եկեղեցու հոգեւորականների 

չարակամութեան ու չկամութեան, չկարողացան կաշառել նրան: 

Նա  ոչ միայն չգնուեց, ոչ միայն չենթարկուեց, ոչ միայն չդարձաւ իր անտառը կտրող կացնի կոթ, 

այլեւ ճշմարտութիւնն ասաց օտարի նուաճումի մասին: Այն մասին, որ իր ժողովուրդը յայտնուել է 

գաղութային ու ստրկական իրականութեան մէջ: 

Նիկոլայ Առաջինի բռնատիրութեան համար Խաչատուր Աբովեանը անցանկալի, աւելինª 

վտանգաւոր մարդ էր իր դորպատեան կրթութեամբ, իր լայն մտահորիզոնով, իր քրիստոնէական 

հաւատով եւ ազգի նկատմամբ բացառիկ նուիրումով: 

Ա°յս է գլխաւորը:  

Ա°յս է իր քառասուն տարին դեռ չբոլորած Խաչատուր Աբովեանիª ռուսական բռնատիրութեան 

համար անցանկալի անձ լինելու իսկական պատճառը: 

Ա՛յս է նաեւ ազգային լուսաւորութիւնն ու ազատագրութիւնը որպէս համադրուած ծրագիր 

տեսնելուª նրա պատմական առաքելութիւնը:   

 

ԱՒԱՐՏ 

1858 թուականին լոյս տեսած «Վէրք Հայաստանի» վէպը կարդալովª Փարիզի մէջ Ստեփան Ոսկանը 

գրեց. 

 «Գիտենք որ դժուարութիւնը մեծ է: Քանի որ հայերի տեսակ կայ որոնք դեռ երկար ատեն պիտի 

աշխատեն ճնշել եւ հալածել ազատ մտքերը... Երանի¯թէ պ. Աբովեանին դիտաւորութիւնը 

հասկացուէր, եւ իր շաւիղը մնար ազգի մէջ, բայց... »: 

«Սրա ամէն մի բառը բանաստեղծութիւն է,— գոչեց Ստեփանոս Նազարեանը,— ժողովրդի հոգուց 

է խօսում: Աբովեանը ապրել է նրա ծոցում, կենդանի կերպով պատկերել է տեսածը, լսածը, զգացածը... 

Երանի լուսահոգի Խաչատուրին»: 

Երանելի էր լուսահոգի Խաչատուրը իր ժամանակակիցների համար, քանի որ ապրած կեանքը, 

ստեղծած արժէքները, իր ազգն ու անձը ազատ տեսնելու բաղձանքը, այսինքն այն ամէնը, ինչը նրա 

Ոգեղենութիւնն էր, բացառիկ ներդաշնակութեան մէջ էին նրա Անձնաւորութեան հետ: 

                                         
1 Մահուան հոտը (լատ.)։ 



Ապրած տարիներին Ուսուցչի իր նուիրումովª նա ոգի, քրիստոնէական արժանապատւութիւն եւ 

քրիստոնէական ազատասիրութիւն էր պատւաստում ազգի մատղաշ ընձիւղներինª իր աշակերտներին:  

Իսկ երբ այլեւս չկար, իր Խօսքով էր դաստիարակում ազգային կեանք ու ազգային ապագայ 

ստեղծող ոգեմիտների ու զօրականների: 

Եւ պիտի շարունակի դաստիարակել: 

 

Հազա՛ր երանի լուսահոգի Աբովեանին£ 
 
 
Յունիս-Օգոստոս, 2000 
Փարիզ 
 
 
 
 

ԾԱՆՕԹԱԳՐՈՒԹԻՒՆՆԵՐ 

Խաչատուր Աբովեանի ծննդեան 175ամեակի առիթով, իմ բացառիկ բարեկամ եւ նոյնքան բացառիկ 

բանաստեղծ Վահագն Դավթեանը, որ «Սովետական Հայաստան» ամսագրի խմբագիրն էր, յանձնարարեց մի 

խոհագրութիւն գրել:  

Ճշմարիտ խօսք ասելու համար անհրաժեշտ էր մխրճուել բնագրերի եւ սկզբնաղբիւրների մէջ, երբե°ք 

չենթարկուելով տասնամեակներ շարունակ «մասնագէտ աբովեանագէտների» ստեղծած միւթոսներին: Այս 

փորձն արդէն ձեռք էի բերել «Ազատութեան Ասպետն Ու Նահատակը» («Միքայէլ Նալբանդեան») 

վարքագրութիւնը գրելիս: Ի դէպ, հէնց այս պարագան էր նկատի ունեցել Վահագնը եւ յատկապէս ընդգծեց, որ 

անհրաժեշտ է «կենդանի եւ ճշմարիտ խօսք» եւ ոչ թէ ծամծըմուած ու պաշօնական «հերթական մարզանք»:  

«Ազգային Լուսաւորութեան Առաքեալը, Նրա Յոյսն Ու Ողբերգութիւնը» խոհագրութիւնը լոյս տեսաւ նաեւ 

ռուսերէն թարգմանութեամբª «Լիտերատուրնայա Արմենիա» ամսագրում:  

Չուզենալով «կենդանի եւ ճշմարիտ խօսքը»  թողնել ամսագրային սեղմ հրապարակումի սահմանների մէջ, 

1985-ին դիմեցի «Մոլոդայա Գուարդիա» հրատարակչութեանª «Ականաւոր մարդկանց կեանքը» մատենաշարի 

համար առաջարկելով «Խաչատուր Աբովեան» վարքագրութիւնը: Խմբագրութեան վարիչ Սերգէյ Լիկոշինը 

խրախուսելով իմ ծրագրած վարքագրութիւնների շարքըª Մեսրոպ Մաշտոց, Մովսէս Խորենացի, Խաչատուր 

Աբովեան, («Միքայէլ Նալբանդեան»»-ը արդէն լոյս էր տեսել նոյն մատենաշարով), այնուհետեւª Րաֆֆի, 

Վահան Տէրեան եւ Եղիշէ Չարենց, խորհուրդ տուեց գրել «Մեսրոպ Մաշտոց»-ը:   

Բայց «Մեսրոպ Մաշտոց» վարքագրութիւնը մնաց անաւարտ, քանի որ դէպքերը զարգացան բոլորովին այլ 

ուղղութեամբ: Իսկ ճակատագիրը ինձ համար նախապատրաստել էր դաժան մի անակնկալ: Ես դարձայ 

քաղաքական վտարանդի: Յայտնուելով անդրշիրիմեան կեանքի մէջ, փորձեցի վերլուծել քաղաքական եռքի 

տարիների անցուդարձը եւ պատասխան գտնել այն հարցին, թէ ինչո°ւ դարձեալ կորցրեցինք ազատագրուելուª 

Պատմութեան ընձեռած եւս մէկ հնարաւորութիւն: Եւ համոզուեցի, թէ որպիսի° խաւարամիտ իրականութեան 

մէջ է հայ հասարակութիւնը: Այդ խաւարամտութիւնը, ի թիւս այլ եւ այլ պատճառների, հաստատուել է նաեւ 

ազգային պատմութեան եւ ազգային մշակոյթի ու հասարակական գործիչների շուրջ կեղծիքի սարդոստայն 

ստեղծելու հետեւանքով: 

Ռուսական կայսրութիւնն ու կոմունիստական վարչակարգը լիուլի վարձատրեցին կեղծիքի ու 

նենգափոխումի «adeptus»ներին: Եւ նրանցից ոչ մէկը այնպէս էլ չապաշխարեց 21րդ դարի շէմին, չնայած 

արդէն կա°ր այդ հնարաւորութիւնը: Ընդհակառակը, հայրենասիրութեան դիմակով քօղարկուածª նրանք հիմա էլ 

շարունակում են ծառայել ամենայն ռուսականին, շարունակում են ազգը մատնել օտար նուաճողին, 

շարունակում են դաւադրութիւնը ազգային արժէքների դէմ: 

Այսօր, քսանմէկերորդ դարասկզբին, դեռեւս շարունակւում են Խաչատուր Աբովեանի ողբերգական 

ճակատագրի հետ առնչուող տարակուսանքները£ Տարբեր հեղինակներ, յատկապէս լրագրողներ, իրենց 

հրապարակումների մէջ ըմբոշխնում են այն ապատեղեկատուութիւնները որոնք ժամանակին տարածուել են 

Խաչատուր Աբովեանի հետ քաղաքական հաշուեհարդար տեսնելու փաստը փոշիացնելու նպատակով£ 

Շարունակւում է նաեւ զանազան միւթոսների նկատմամբ հայ գաւառամիտ եւ կամակատար 

մտաւորականութեանը խիստ բնորոշ խանդավառ սէրը£ Այս ամէնի հենքի վրայ ռուսամիտ 

«գաղափարականները» չեն ուզում ճշմարտութեան լոյսի տակ մերժել այն բամբասանքը, թէ Խաչատուր 

Աբովեանը եղել է ռուսական գաղութատիրութիւնը ողջունող մի ստահակ եւ ոչ թէ ազգային ազատագրութեան 

առաջին շեփորահարը£ 



1998 թուականին մշակութային կեանքի լրատուութիւնների մէջ անտարբերութեամբ մոռացութեան տրուեց 

հետեւեալ տեղեկութիւնը.  

«Հայաստանի Գրողների տանը Խաչատուր Աբովեանի մահուան 150ամեակը նշելու երեկոյի ընթացքին 

ելոյթ ունեցող գրողները իրենց խօսքերի մէջ նշեցին որ այսօր այլեւս իմաստ չունի քննել, թէ ի±նչ են 

Աբովեանի անհետացման պատճառները, որովհետեւ նոր սերունդը այնքան էլ ժամանակ չունի դրանով 

հետաքրքրուելու»: 

Ովքե±ր էին այդ «գրողները», ո±վ էր այդ երեկոն նախագահողը, արդեօք ինքը` գրողների միութեան 

նախագա±հը, «աբովեանագէտներից» որեւէ մէ±կը` այնպէս էլ ինձ համար անյայտ մնաց£  

Բայց անկախ նրանից, թէ ովքեր էին «գրողները» որոնց «նշումը» անվերապահօրէն ընդուել են երեկոյի 

մասնակիցները, նաեւ անկախ նրանից, թէ երեկոյին ներկա եղե±լ է գրողների միութեան նախագահը, միեւնոյն է 

այս վերջինս պարտաւոր էր որեւէ կերպ իր վերաբերմունքը արտայայտել նմանօրինակ յայտարարութեան 

նկատմամբ, քանի որ դրա տակ քօղարկուած է աւելին, քան սոսկ այն ենթադրութիւնը, թէ «նոր սերունդը 

այնքան էլ ժամանակ չունի հետաքըրքրուելու Աբովեանի անհետացման պատճառներով»: 

Տարօրինակ չէ± միթէ, որ գրողները յայտարարութիւններ են անում «նոր սերունդի» անունից ճիշտ այնպէս, 

ինչպէս մի ժամանակ իրենց նուիրուածութիւնն էին արտայայտում «պարտիային եւ կառավարութեանը»ª 

ժողովուրդի անունից£ 

Տարօրինակ չէ± նաեւ, երբ 1998 թուականին եւ այսօր էլ շրջանառութեան մէջ է «անհետացում» բառեզրը£ 

Կարելի է կարծել, թէ դեռեւս որոնումները շարունակւում են, եւ յոյս կայ որ «անհետացածը» կը 

յայտնաբերուի…  

Ափսոս, սակայն« որ «նոր սերունդը»: դրա ժամանակը չունի£ 

Նկատի ունենալով այն փաստը որ ինքը` գրողների միութեան օրուայ նախագահը խոստովանել էր, թէ «իր 

իմպերիան է կարօտում» (Հր. Մաթեւոսեան), այլ կերպ ասած իրեն չի զգում իբրեւ գաղութացուած Հայաստանի 

բնակիչ, այլ պատկերացնում է ռուսական իմպերիայի տէր, ապա բնական է որ Խաչատուր Աբովեանի 

ռուսասիրութեամբ զեղծուած կերպարը պէտք չէ «մթագնուէր» այն հաշուեհարդարի փաստով որպիսին նրա հետ 

տեսաւ գաղութարար Ռուսաստանը£ Գաղութատիրութիւնների համար ամենուրէք ու բոլոր ժամանակներին 

հիմնական հակառակորդը, որին պէտք է ոչնչացնել` եղել է ազգային ազատագրութեան մունետիկն ու 

զօրականը£ 

Երեկոյի «գրողների» եւ գրողների միութեան նախագահի համար Խաչատուր Աբովեանի ողբերգական 

վախճանի մասին ճշմարտութիւնը բացայայտելը նշանակում է, վերջապէս, գոնէ «գրական երեկոյի» շրջանակում 

խոստովանել թէ ազգային իրականութեան համար որպիսի Չարիք է եղել ռուսական գաղութատիրութեան 

ցարական, ապա ֆաշիզմին համազօր կոմունիստական տիրակալութիւնը, իսկ այսօր Հայաստանի վասալային 

նուաստացնող վիճակը, որ անուն էլ ունի` «ռուսական ֆորպոստ (Vorposten)», ասել կ’ուզի հակառակորդի դէմ 

առաջապահ ճակատ£ Թէ այդ առաջապահութիւնը ի°նչ արժեց հայ ժողովըրդին` քաջատեղեակ ենք Առաջին 

Աշխարհամարտի պատմութիւնից եւ 1915-1923 թուականների ազգային մեր աղետի փաստից£ 

Հայ հասարակութեան վրայ իջած խաւարն աւելի թանձրացնող ռուսամէտ սովետահայրենասէրին 

անպատասխան չեն թողնում այն մտաւորականները, ովքեր հասկանում են, թէ որպիսի° սոսկալի դաւադրութիւն 

է նախապատրաստւում ազգային արժանապատուութեան եւ ազգային ճակատագրի դէմ:  

Ռուսական գաղութատիրութեան մէջ Հայը ճանաչեց, թէ ինչ բան է 19-րդ դարի ճորտատիրութիւնը. 

այնուհետեւ ճանաչեց, թէ ինչ բան է 20-րդ դարի ստրկութիւնը. եւ այսօր, 21րդ դարասկզբին Հայն արդէն 

ճանաչում է, թէ ինչ բան է «երրորդ աշխարհի» կամ վասալային երկիր լինելը: 

Խաւարի դէմ ընդվզողներից մէկն էր Ռ. Յակոբեանը, որի «Երրորդ հազարամեակի Խ. Աբովեանները» 

վերնագրով յօդուածը («Յառաջ», Մայիս 30, 2000) իր ամբողջութեամբ բացայայտում է ճշմարտութիւնը թէ° 

Հայաստանի նախագահի ու նրա կառավարութեան եւ թէ° Հայաստանի մէջ ձեւաւորուած «հինգերորդ 

շարասիւնի» մասին, որի գեներալներից մինչեւ շարքայինները «շուռ տուած հայերն» են:  

Ինձ անհանգստացրեց Ռ. Յակոբեանի յօդուածի վերնագիրը, որ փաստօրէն երկիրը ծախող քաղաքական ու 

մտաւորական ստահակներին նոյնացնում է մեր ազգային ազատագրութեան գաղափարը ձեւաւորող առաջին, 

կրկնում եմª առաջին  Ուսուցչին: 

Անշուշտ, ընթերցողը որ մինչեւ այս տողերին հասնելը կարդացել է գիրքս, արդէն գիտէ, թէ ո°վ էր 

Խաչատուր Աբովեանը իրականութեան մէջ: Խաչատուր Աբովեանը, որին ամբաստանեցին եւ զեղծեցին: Եւ որն 

այսօր Հային է ներկայացուել պատմական Կոտայք քաղաքի մէջª սոցռեալիստական «միակ ճշմարիտ» մեթոդի 

կիրառկութեամբ ստեղծուած դիմաքանդակով: Այս դիմաքանդակը, որի ունքերի միջեւ վերից վար ձգուող 

կնճիռները ներկայացնում են կամային եւ ռազմաշունչ, միաժամանակ հոգեզուրկ մի մարդու, բնաւ էլ 

Խաչատուր Աբովեանը չէª իր միայնակութեան ողբերգութեամբ, իր յուսախաբութեան տառապանքով եւ իր 

քրիստոնէական հաւատի խորքով: 

Երանի թէ քսանմէկերորդ դարասկզբին եւս Խաչատուր Աբովեանի նման հաւատի ու ազգի նուիրեալներ 



ունենայինք: 

Կ’ուզենայի նաեւ, որ Ռ. Յակոբեանը համոզուած լինէր, թէ ժամանակակից սատրապներն ու նրանց 

գործակալները ընդհանրապէս որեւէ ընդհանուր եզր չունեն Խաչատուր Աբովեանի հետ:   

Հէնց այս վերնագիրն էլ եղաւ մի ազդակ, որպէսզի անմիջապէս սկսեմ գրել շուրջ մէկուկէս տասնամեակ 

առաջ մտայղացուած գիրքը:  

Ի հարկէ, սոյն վարքագրութեան ծաւալը կարող էր լինել աւելի խոշոր, սակայն Հայաստանի մէջ մինչեւ օրս 

արգելուած «Միքայէլ Նալբանդեան»-ի բնագիրը հրատարակելու հետ կապուած արդէն շուրջ քսան տարուայ 

դժուարութիւնները թելադրեցին, որ Աբովեանի «Վարք»-ը աւելի փոքր ծաւալ ունենայ:  

Ես այն յոյսն ունեմ, որ երբեւէ կը գրեմ նաեւ վիպասացութիւն, որպիսին ժամանակին ձեռնարկել էր Ակսել 

Բակունցը եւ աւարտին չէր կարողացել հասցնել, քանի որ նախնական ուսումնասիրութիւնների մասին 

հրապարակումը իր այլախոհութիւնը մատնող միջոց եղաւª դրան հետեւող ողբերգական հետեւանքով:  

Խաչատուր Աբովեանի «Օրագրութիւններ»-ը շարադրուած են մեր առաջին գրական լեզուով, իսկ 

գեղարուեստական երկերը հիմնականինª Քանաքեռի բարբառով: Նա բնաւ չի հետապնդել նոր գրական լեզու 

մշակելու նպատակ: Եւ բարբառով գրելը, ինչպէս ընթերցողին արդէն յայտնի է «Վարք»-ի շարադրանքից, 

պայմանաւորուած է եղել սերունդ կրթելու եւ լուսաւորելու ցանկութեամբ: Ինքըª Խաչատուր Աբովեանն է գրել, 

որ այդ առաջին քայլը կատարելուց յետոյ միայն հերթը կը հասնի գրական լեզուն ժողովրդին վերադարձնելովª 

նրան կրթելու գործը: 

Այդ գործը մնաց կիսատ, իսկ հետագայ իրադարձութիւններն էլ ազգային լուսաւորութիւնը տարան մէկ այլ 

ուղղութեամբ: Ժամանակակից գրական երկու հայերէնները որոնք յայտնի են որպէս արեւմտահայ եւ 

արեւելահայ գրական լեզուներ, համապատասխանաբար մշակուեցին Պոլիս եւ Մոսկուա:   

Եւ վերջապէս գրականութեան այն նոր տեսակի մասին որ անուանել եմ վարքագրութիւն£  

Դժուար չէ համոզուել որ ինչպէս Միքայէլ Նալբանդեանի, նոյնպէս եւ Խաչատուր Աբովեանի վարուց 

գրութիւնները, ունեն թէ° բանասիրական հետազօտութեան եւ թէ° գեղարուեստական պատումի 

ուղղուածութիւններ£ Աւելի ճիշտ կը լինէր ասել որ գրականութեան այս տեսակը` genre-ը երկու արմատական 

հիմքերի սիմբիոզի` համատեղ գոյութեան արդիւնքն է£ Հետեւաբար փաստական ու վավերական են այն ամէնը, 

ինչ ընթերցողը գտել է իմ գրքի մէջ£ Նոյնիսկ ուղիղ խօսքերը… Բնական է որ, եթէ բանասիրական 

պրպտումների ընթացքին գտել եմ նիւթին վերաբերող ուղիղ խօսքի վկայութիւններ, ապա դրանք գործածել եմ 

նոյնութեամբ£   

 «Աբովեան Խաչատուրի Վարք»-ի մէջ բոլոր փաստաթղթերը, օրագրութիւնների եւ ստեղծագործութիւնների 

հատուածները վերածել եմ ժամանակակից գրական արեւելահայերէնի եւ դոյզն իսկ չեն շեղուած բնագրային 

ճշգրիտ իմաստից:  

Եւ, վերջապէս, իմ խորին երախտագիտութիւնն եմ յայտնում Ջիւլիետ ԱՌԱՔԵԼԵԱՆԻՆ եւ Րաֆֆի ու 

Հռիփսիմէ ՊԵՏՐՈՍԵԱՆՆԵՐԻՆ, որոնք այս աշխատանքի համար ապահովեցին Խաչատուր Աբովեանի 

բնագրերը:  
 
Փարիզ 
2004 

 

 

Նոյ — Անդրջրհեղեղեան նահապետների մէջ տասներորդն ու վերջինը որ եղել է Ադամի ուղղակի շառաւիղը: 

Ծնուել է Աշխարհի Ստեղծումից յետոյ 1056 թուականին: Եհովա Աստուծոյ հրահանգով կառուցած իր 

տապանով նա իջաւ Արարատի գագաթին: Իսկ երբ ջրերը ցամաքեցին, Նոյը, դուրս գալով տապանիցª Արարատի 

լանջին խաղողի այգի տնկեց ու հողագործութիւնը դարձաւ նրա ապրուստի միջոցը: Երեք որդի ունէրª Սէմը, 

Քամը եւ Յաբեթը: Քամը անպարկեշտութիւն դրսեւորելով հօր նկատմամբ, զրկուեց նրա օրհնութիւնից, իսկ 

սերունդները դատապարտուեցին ստրկութեան: Սէմն ու Յաբէթը, արժանանալով Աստծոյ օրհնութեանըª դարձան 

ժողովուրդների նախահայրեր: Սէմի սերունդները կոչւում են սէմականներ, իսկ Յաբեթի սերունդները 

յաբեթեաններ: Յաբեթի որդին Թորգոման էր, ուստի յաբեթեաններին կոչում են նաեւ Թորգոմեան ժողովուրդ: 

Թորգոմայի որդինª Հայկը, հաստատեց հայկական տէրութիւն: Այսպիսով, սէմականներն ու յաբեթեանները 

լինելով տարբեր ժողովուրդներ, որոնք իրենց տէրութիւններն ստեղծեցին առաջինըª Աւետեաց Երկրի, իսկ 

երկրորդըª Արարատի ստորոտին, ուղղակի շառաւիղներն են Նոյի, հետեւաբար նաեւª Ադամի: 

 

Էջ 10 

«Ազատութեան Ասպետն Ու Նահատակը». Տե°ս Êàðýí À. ÑÈÌÎÍßÍ, «Ìèêàýë Íàëáàíäÿí»: Մատենաշարª 

«Æèçíü çàìå÷àòåëüíûõ ë’äåé»: Ìîñêâà, 1984: «Ազատութեան Ասպետն ու Նահատակը»: վերնագրով հայերէն 

բնագրի հրատարակութիւնը արգելուեց սովետական մի քանի «նալբանդեանագէտների»ª ՍՍՀՄ եւ ՀՍՍՀ 

կոմկուսակցական վերադաս մարմիններին ուղարկած մատնագրերի հետեւանքով: Միայն քսան տարի անց՝ 2004 



թւականին լոյս ընծայեց Էդիթ Պրինթ հրատարակչութիւնը£ 

 

Էջ 12 

ԵՓՐԵՄ Ա Ձորագեղցի (1748-1835) — Կաթողիկոս Ամէնայն Հայոց: Գիւլիստանի պայմանագիրը կնքելիս 

Ռուսաստանի եւ Պարսկաստանի միջնորդն էր: 1822-ին Պարսկական բռնութիւններից ու անօրինութիւններից 

հալածականª փակուեց Հաղպատի վանքի մէջ: Հայաստանը Ռուսական նուաճումից յետոյ վերադարձել է Ս. 

Էջմիածին, այնուհետեւ, 1834-ին հրաժարուել է կաթողիկոսութիւնից:  

ԱՆՏՈՆ Արքեպիսկոպոս ( ? - 1828) — Ս. Էջմիածին վանքի միաբան: Խաչատուր Աբովեանի հեռաւոր 

ազգականը: 

  

Թիֆլիս — Վրաստանի մայրաքաղաքը, որ 19-րդ դարին հայաբնակ էր եւ հայ մշակոյթի կենտրոն: 20-րդ 

դարի երկրորդ կէսին, աւելի ճիշտª Երկրորդ համաշխարհային պատերազմից յետոյ, Մոսկուայի իրականացուող 

քաղաքականութեան հետեւանքով քաղաքը ոչ միայն հայաթափուեց, այլեւ, հետագայ տարիներին աւերեցին կամ 

եղծեցին գրեթէ բոլոր պատմական յուշարձանները: Իսկ վերջին տասնամեակին հայկական պղծուած 

գերեզմանատան տեղը սկսեցին կառուցել վրացական մի եկեղեցի, որի հիմնադրութիւնը օրհնեց Ս. Էջմիածնի 

կաթողիկոսական գահակալը: 

 

Էջ 13 

Ստեփանոս ՆԱԶԱՐԵԱՆ (1812-1879) — Լուսաւորիչ, մանկավարժ, խմբագիր: Խաչատուր Աբովեանի 

մանկութեան տարիների ընկերն ու համադասարանցին էր Թիֆլիսի Ներսիսեան դպրոցի մէջ: Այնուհետեւ 

աւարտել է Դորպատի համալսարանի բժշկական եւ իմաստասիրական մասնաճիւղերը: 1850ից մինչեւ կեանքի 

վերջը Մոսկուայի Լազարեան ճեմարանի պարսկական գրականութեան ու լեզուի ուսուցչապետ էր: 1858ին սկսեց 

հրատարակել «Հիւսիսափայլ» ամսագիրը որ դարձաւ ազգային լուսաւորութեան եւ ազատագրութեան գաղափարի 

ամբիոն: Ժամանակակից գրական լեզու  մշակողներից  մէկը: Հեղինակ «Յաղագս փորձական հոգեբանութեան 

ճառ» (1851), «Առաջին հոգեղեն կերակուր հայազգի երեխաների համար» (1851), «Վարդապետարան կրօնի» 

(1853), «Հանդէս նոր հայախօսութեան» (1857), «Ֆրանսական Ռեւոլիւցիայի պատճառքը» (1858) 

աշխատասիրութիւնների:  

 

ՆԵՐՍԷՍ Ե Աշտարակեցի (1770-1857) — Կաթողիկոս Ամենայն Հայոց: Թիֆլիսի մէջ հիմնադրեց իր անունով 

կոչուող դպրոցը (1824), ռուսպարսկական պատերազմի (1826) ընթացքին նպաստեց Ռուսաստանի կողմից 

պարսկահայաստանի նուաճումին, որի համար պարգեւատրուեց «Ալեքսանդր Նեւսկի» շքանշանով: Նրա 

ջանքերով հայաթափուել են Պարսկաստանի հայկական տարածքները: Սովետական պատմագիտութիւնը նրան 

համարում է ազգային ազատագրութեան գործիչ այնքանով, որքանով «ազատագրութիւն» է դիտւում 

Ռուսաստանի կողմից Հայաստանի նուաճումը:  

 

ՅԱՐՈՒԹԻՒՆ վարդապետ ԱԼԱՄԴԱՐԵԱՆ (1795-1834) — Բանաստեղծ, մանկավարժ: Իր ծննդավայր 

Աստրախանի Աղաբաբեան դըպրոցն աւարտելուց յետոյ, տասնութ տարեկան հասակին մեկնեց Մոսկուա եւ 

որպէս քարտուղարª ծառայութեան անցաւ Լազարեանների մօտ, միաժամանակ դասախօսելով Լազարեան 

ճեմարանի մէջ:  Այնուհետեւ, 1824-ին, նշանակուեց Թիֆլիսի Ներսիսեան դպրոցի տեսուչ: 1824-1828 

թուականներին նրա ջանքերով լոյս տեսան շուրջ երեսուն անուն գիրք: 1830 թուականին Իվան Պասկեւիչը 

նրան աքսորեց Հաղպատի վանք: Յաջորդ տարի ազատուելով, մեկնեց Քիշնեւ, այնուհետեւ նշանակուեց Նոր 

Նախիջեանի Սուրբ Խաչ վանքի վանահայր: Հէնց այստեղ էլ դարձաւ իբրեւ թէ աւազակային յարձակումի զոհ: 

Ուսումնասիրողները միայն զարմանք են յայտնել այդ սպանութեան առիթով, քանի որ ոչ մի դրդապատճառ չի 

եղել£ Նկատի ունենալով ցարական պահնորդութեան գործելակերպը իշխանութիւնների համար անցանկալի 

երեւելի անհատների նկատմամբ՝ զարմանալու փոխարէն կարելի էր գոնէ իբրեւ վարկած ներկայացնել 

Յարութիւն վարդապետ Ալամդարեանի նկատմամբ իրականացուած հաշուեհարդարը£ Յամենայն դէպս, այդ 

վարկածի օգտին է այն փաստը որ սպանութիւնից չորս տարի առաջ Պասկեւիչը արդեն բռնաճնշումի էր 

ենթարկել նրան£ 

Աղաբաբեան դպրոցը հիմնել է Նիկողայոս Աղաբաբեանը Աստրախան քաղաքի մէջ, 1810 թ.: Չնայած 

գոյութիւնը պահպանել է հայերի միջոցներով, սակայն եղել է Ռուսաստանի տէրունական իշխանութիւնների 

տնօրինութեան ներքոյ: Փակուել է 1917 թուականի կոմունիստական յեղաշրջումից անմիջապէս յետոյ: 

Աստրախան (Հաշտարխան) — Երբեմնի հայաշատ քաղաք Կասպից ծովի հիւսիսային ափին, Վոլգայի 

գետաբերանի վրայ£ 

  

ՄԽԻԹԱՐ վարդապետ Սեբաստացի (1676-1749) — Վարդապետ, Մխիթարեան միաբանութեան հիմնադիրը: 



Հեղինակ «Դուռն քերականութեան աշխարհաբար լեզուին հայոց» (1727), «Քերականութիւն գրաբար լեզուի 

հայկազեան սեռի» (1770), «Բառգիրք հայկազեան լեզուի» (հ.հ. 12, 1749-1769), աստուածաբանական, 

կանոնական եւ մեկնաբանական աշխատութիւնների, «Տաղարան» բանաստեղծական շարքի, որ որպէս 

շարականներ երգում են մինչեւ օրս իր իսկ յօրինած մեղեդիներով: 

 

ԿՂԵՄԷՍ ԺԱ Ջանֆրանչեսկո Ալբանի (1649-1721) — Հռոմի պապը 1700-1721 թթ.: Նրա օրօք Վատիկանի 

դիւանագիտութեան շնորհիւ պապականութիւնը միջազգային ասպարէզի վրայ մեծ հեղինակութիւն ստացաւ: 

Արժէքաւոր երեւոյթ է նրաª 1713-ի Սեպտեմբեր 8-ի հրապարակած “Unigenitus”  կոնդակըª Bulla-ն որ 

դատապարտում էր հոլանդացի աստուածաբան Յանսենիուսի աշխատութեան 101 առաջարկները, որոնց վրայ 

յղումներ էին կատարում կաթոլիկական rigorisme-ի կողմնակիցները: 1708 թ. հաստատեց Անարատ Յղութեան 

տօնը որ նշւում է Դեկտեմբեր 8-ին: 

 

 ՊԵՏՐՈՍ Ամիենացի (մօտ. 1050-1115) — Կաթողիկէ հոգեւորական: Կազմակերպել է Առաջին Խաչակրաց 

արշաւանքը Տիրոջª Քրիստոս Յիսուսի գերեզմանը այլադաւաններից ազատագրելու համար: Այս արշաւանքը 

տեւել է երեք տարիª 1096-ից մինչեւ 1099 թուական, կաթողիկէ եկեղեցու քահանայապետ Ուրբանոս Բ պապի 

օրօք: 

 

ՆԻԿՈԼԱՅ Ա (1796-1855) — 1825 թուականից Ռուսաստանի ինքնակալ կայսր: Ստեղծել է Երրորդ 

բաժանմունքը, որ քաղաքական ոստիկանութիւնն էր: Ընդարձակելով Ռուսաստանի հարաւային սահմաններըª 

1827-ին Պարսկաստանից նուաճեց պարսկահայաստանը: Յայտնի է որպէս «Եւրոպայի ժանդարմ» Ջախջախել է 

1830-31 թւականների լեհական եւ 1848-49 թուականների հունգարական ազգային ազատագրութեան 

շարժումները: Սակայն, զարմանալիօրէն, «ազատութիւն է բերել Հայ ժողովրդին»: 

 

Ֆրիդրիխ Յոհան Յակոբ Վիլհելմ ՊԱՐՐՈՏ— (1791-1841) — բնախոյզ, բժիշկ: Ծագումով ֆրանսացի: 

Պետերբուրգի Գիտութիւնների Ակադեմիայի ակադեմիկոս: 1831-33-ին եղել է Դորպատի համալսարանի 

վերատեսուչը: Հեղինակ «Ուղեւորութիւն դէպի Ղրիմ եւ Կովկաս» (1815), «Ուղեւորութիւն դէպի 

Պիրենեաններ», «Ուղեւորութիւն դէպի Արարատ» (1834) աշխատասիրութիւնների: 

 

Վասիլի ՖԵՈԴՈՐՈՎ (1802-1855) — Աստղագէտ: 1823-27 թւականներին ուսանել է Դորպատի համալսարան 

եւ 1829-ին մասնակցել է Ֆ. Պարրոտի գիտական արշաւին դէպի Արարատի գագաթ: Այնուհետեւ եղել է 

Դորպատի աստղադիտարանի աշխատակից: 

 

Ադլերկրոն ֆոն ԲԵՀԱԳԵԼ — Հանքաբան: Դորպատի համալսարանի դասախօս: Ֆ. Պարրոտի հայաստանեան 

գիտարշաւախմբի անդամ: Խ. Աբովեանին ծանօթացել է 1829 թուականինª Ս. Էջմիածնի մէջ: Այդ ծանօթութիւնը 

դարձել է բարեկամութիւն Դորպատ ուսանելու տարիներին: Խաչատուր Աբովեանը մտերիմ է եղել Բեհագելի 

քրոջª Հելէնի հետ: 

 

Կարլոս ՇԻՄԱՆ — Դորպատի համալսարանի ուսանող որ սովորում էր կենդանաբանութիւն: Ֆ. Պարրոտի 

հայաստանեան արշաւախմբի անդամ եւ Խաչատուր Աբովեանի ընկերը: 

 

Յուլիոս ՀԷՅՆ — Դորպատի համալսարանի մէջ բուսաբանութիւն էր ուսանում: Խաչատուր Աբովեանը նրան 

ծանօթացել է 1829ին, երբ Ֆ. Պարրոտի արշաւախմբով եկել էր Հայաստան: Դորպատեան ուսանողութեան 

տարիներին Խաչատուր Աբովեանը շարունակել է բարեկամութիւնը Յուլիոսի եւ նրա ընտանիքի հետ: 

 

 

Յոհան ՇԵԼՑ — Դէպի Արարատի գագաթ լեռնագնացութեան արշաւախմբի անդամ: Որպէս պաշտօնական 

թղթատարª կառավարական ծառայութեան մէջ է եղել Ֆ. Պարրոտի ձեռքի տակ: 

 

Լազարեան ճեմարան — Ուսումնական հաստատութիւն որ հիմնադրել էր ռուսական արքունի սենեկապետ եւ 

գործող պետական խորհրդական Յովհաննէս Լազարեանը (1786-1858):  

Լազարեանները Ռուսաստանի մէջ եղել են ազնուական տոհմ: Ծագումով Նախիջեւանի գաւառի Դաշտ 

գիւղից են: Տոհմական անունը գալիս է Ղազարի որդի Մանուկից:  

Մանուկի որդի Աղազարը (1700-1782) Նոր Ջուղայի մէջ կառուցել էր կուսանոց: Առեւտրական կապեր ունէր 

Ռուսաստանի արդիւնաբերողների հետ: Աղազար Լազարեանը այնուհետեւ հաստատուելով Ռուսաստան, 

Մոսկուայի մէջ գնել էր մի մետաքսագործարան: Մոսկուայի մէջ կառուցել էր տուել Սուրբ Խաչ եկեղեցին: 



Աղազարի որդին էր Յովհաննէսը (1735-1801) որ Ռուսիո հովանաւորութեան ներքոյ հայկական տէրութիւն 

ստեղծելու ծրագիր էր մշակել:  

Այս ծրագրից որ շարադրուած է «Պրն Իվան Լազարեւի Նոթերը» փաստաթղթի մէջ, սկիզբ է առնում հայ 

ժողովուրդը ռուսական գերութեան կամ, եթէ կ’ուզէքª գաղութատիրութեան յանձնելու գիտակցուած 

գործունէութիւնը: Ռուսաստան հաստատուած հայազգի մեծահարուստները անկեղծօրէն կամենում էին ունենալ 

հայկական մի տէրութիւնª թէկուզ եւ օտարի լծի տակ: Հասկանալի ու բնական է մեծահարուստ մի քանի 

ընտանիքների իշխանութիւն ունենալու ձգտումըª նոյնիսկ ազգը դաւելու գնով: Այդ ձգտումը իրականացուած 

տեսնելու եւ լիուլի վայելելու հնարաւորութիւն ենք ունեցել գրեթէ ամբողջ 20-րդ դարի ընթացքին: 

Անհասկանալին ու անբնականը այս դաւադրութիւնը կոմունիստական վարչակարգի եւ նրա պատմաբանների 

կողմից որպէս ազգային ազատագրութիւն ներկայացնելն է:  

Աղազարի միւս որդինª Յովակիմը (1743-1826), եղբօրª Յովհաննէսի կտակի համաձայն 1815ին հիմնել է 

Լազարեան ճեմարանը եւ Մոսկուայի մէջ կառուցել է տուել Սուրբ Յարութիւն եկեղեցին: 

Յովակիմի որդի Յովհաննէսը (1786-1858), ինչպէս արդէն վերն ասուեցª ռուսական արքունի սենեկապետ էր 

եւ գործող պետական խորհրդական: Եղել է Լազարեան ճեմարանի հոգաբարձուն: 

Յովակիմի միւս որդինª Եղիազարը (1788-1870) ռուսական բանակի գնդապետ էր: 1837-ին մասնակցել էր 

Ատրպատականը եւ Թավրիզը գրաւելուն: Ի. Պասկեւիչը 1838-ին նրան նշանակել է պարսկահայերի գաղթի 

յանձնաժողովի պետ: Ռուսական կայսրութեան նուաճողական այս ծրագիրն իրականացնելու համար 

պարգեւատրուել է Սուրբ Աննայի շքանշանով: Նիկոլայ Առաջինը նրան աքսորել է Կովկասիցª մեղադրելով 

հայկական տէրութիւնը վերականգնելու փորձ անելու մէջ: Ինքնին խօսուն փաստ է որ պաշտօնական 

պատմագրութիւնը նրան որեւէ տեղ չի նշել որպէս «ազգային ազատագրութեան գործիչ»: 

Յովակիմի երրորդ որդինª Խաչատուրը (1789-1871), ինչպէս արձանագրել է սովետական պատմագրութիւնը, 

«մեծ դեր է կատարել Արեւելեան Հայաստանը Ռուսաստանին միացնելու գործի մէջ»: Հետեւաբար ըստ նոյն 

կեղծպատմագրութեան, եղել է «հայ ազգայինազատագրական շարժման գործիչ»:  

Սակայն իրականութիւնն այն է որ, ի վերջոյ, գնդապետ Եղիազար Լազարեանի մասնակի բացառութեամբ, 

Լազարեանների տոհմի անդամները ազգային ազատագրութեան շարժումի կազմակերպիչ կամ դերակատար չեն 

եղել: Նրանք բոլորն էլ ծառայել են Ռուսասատանի ծաւալապաշտական նկրտումներին եւ իրենց ազդեցութեամբ 

փորձել են սեփական գերութեան վիճակի հետ հաշտեցնել Հայ ազգը:  

 

Ակոռի — Շէն Մեծ Հայքի Այրարատ աշխարհի Մասեացոտն գաւառի մէջª Մեծ Մասիսի հիւսիսարեւմտեան 

լանջի անդնդի եզրինª 1800 մետր բարձրութեան վրայ: Առաջին անգամ յիշատակուել է Ե դարում: Ակոռիի սուրբ 

Առաքելոց եկեղեցին կառուցել է Անաստաս Ա Ակոռեցի կաթողիկոսը 661-667 թուականներին: Շէնից քիչ վեր 

գտնւում էր սուրբ Յակոբի եկեղեցին որի վրայի արձանագրութիւնները գալիս են 13րդ դարից: Ունեցել է 

քարաշէն, տափարակ կտուրներով տներ: ԺԹ դարի սկզբին ունէր երկու հազարից աւելի հայ ազգաբնակչութիւն 

որ զբաղւում էր անասնապահութեամբ, հողագործութեամբ եւ այգեգործութեամբ: Ունեցել է երկու վարժարան: 

Հանրայայտ էր խաղողով եւ գինիով: 1840 թ. Յունիս 2-ի երկրաշարժը հիմնովին կործանել է շէնն ու սուրբ 

Յակոբ եկեղեցին: 

 

ՅԱԿՈԲ Նիզիբայեցի, Հայրապետ Մծբինի — Գրիգոր Լուսաւորիչի ազգականն էր: Աւանդութեան համաձայն, 

բարձրացել էր Արարատ լերան գագաթըª Նոյեան տապանը տեսնելու նպատակով: Նրան յաջողուել էր լերան 

գագաթին գտնել տապանի փայտէ մի բեկորը միայն: Սուրբ Յակոբի ոսկեզօծ բազուկը, որին շղթայով 

ամրացուած է Արարատի գագաթին գտած տապանի բեկորը, գտնւում է Ս. Էջմիածնի կաթողիկոսական վանքի 

մէջ, որպէս սրբազան մասունք: 

 

Իվան ՊԱՍԿԵՒԻՉ (1782-1856) — Գեներալ-ֆելդմարշալի աստիճան է ստացել Հայաստանը Պարսկաստանից 

գրաւելուց յետոյ: 1828-29 թթ. ռուսթուրքական պատերազմի ժամանակ Կովկասեան ռազմաճակատի 

հրամանատար: Հայերին ռուսական ձուլարանի մէջ լլկելու քաղաքականութեան գործիչ: Հայաստանեայց 

Առաքելական Եկեղեցու ինքնուրոյնութիւնը ծայրագոյնս սահմանափակող 1836 թ. «Պոլոժենիէ»-ի 

(«Կանոնադրութիւն») նախաձեռնող եւ հեղինակ: 

 

ԱԼԵՔՍԱՆԴՐ Ա (17771825) — 1801 թուականից Ռուսաստանի ինքնակալ: 1805-1807 թթ. մասնակցել էր 

Ֆրանսայի դէմ կազմակերպուած ռազմական դաշինքին: Այնուհետեւ անցել է Ֆրանսայի կողմը: Նուաճել է 

Արեւելեան Վրաստանը (1801), Ֆինլանդը (1809), Բեսարաբիան (1812), Վարշավայի Մեծ հերցոգութիւնը (1815): 

1813-1814 թթ. գլխաւորել է եւրոպական տէրութիւնների ռազմական միութիւնը Ֆրանսայի դէմ: 

   

Կարլ ԼԻՎԵՆ — Պետական գործիչ, 1828-1833 թուականներին Ռուսաստանի ժողովրդական լուսաւորութեան 



նախարար: 

 

ՅՈՎՍԷՓ արքեպիսկոպոս Տէր ՄԱՐՈՒՔԵԱՆ ( ?-1844) — Ս.  Էջմիածնի միաբանութեան անդամ: 

Համագործակցել է Ներսէս արքեպիսկոպոս Աշտարակեցու հետ, որ հայերին ներշնչում էր անվերապահ 

նուիրուածութիւն ռուսական տիրակալութեան նկատմամբ: 

 

ՀԱՅԿ Նահապետ, Յաբեթեան — Նոյ Նահապետի Յաբեթ որդուց սերուել են Թորգոմայ եւ Ասքանազ 

եղբայրները: Թորգոման ծնել է Հայկին, որի ցեղը յայտնուել էր բաբելոնեան գերութեան մէջ: Ազատագրելով 

Բաբելոնի գերութիւնից, Հայկը ստեղծեց հաստատուն սահմաններով իր տէրութիւնը: Նրա ցեղը իրեն անուանեց 

Հայկազնեան, լեզուն Հայկազնեան լեզուն էր եւ է° մինչեւ օրս: Հայկազունները կամ Հայերը կոչւում են նաեւ 

Յաբեթեաններ, Թորգոմեաններ կամ Ասքանազեաններ: Երկիր եւ Տէրութիւն ստեղծած Հայկ Նահապետին «միշտ 

իրենց աչքի առաջ  ունենալու», այսինքն Երկրի եւ Տէրութեան խորհուրդը չմոռանալու համար սերունդները 

երկնային համաստեղութիւններից մէկը կոչեցին Հայկի անունով, եւ մէկն էլ անուանեցին Շամփուրք կամ 

Պատրուակ Հայկին: Այդ համաստեղութիւնները յոյներին յայտնի են Օրիոն եւ Կշեռք անուններով: Հայկի 

ստեղծած Երկիրն ու Տէրութիւնը եւ Հայկազնեան լեզուն յաճախ են ենթարկւել արտաքին աշխարհի 

հարուածներին: Իսկ իրենքª Հայկազնեանները կամ Հայերը տրուել են զանազան գայթակղութիւնների այն 

ժամանակներից ի վեր, երբ գոնէ երբեմն երկնքին նայելու, ազատագրութեան առաջին փառաւոր պայքարը 

չմոռանալու եւ ցեղի Նահապետի պատգամին հաւատարիմ մնալու փոխարէն, գերադասել են ենթարկուել 

«խոնարհած գլուխը սուրը չի կտրում» աղէտաբեր իմաստակութեանը եւ պատուազուրկ գոյութիւն քարշ տալ 

օտարի տիրակալութեան տակª իրենց «հաւատարիմ հնազանդութեամբ»: 

 

Լիֆլանդա — Ժամանակակից Լատվայի տարածքըª Ռիգա մայրաքաղաքով: 

 

ԳԻՒՍՏԱՎ Բ ԱԴՈԼՖ (1594-1632) — Վազայի հարստութեան Շուեդի թագաւոր (1661-ից), ականաւոր 

զօրավար: Պատերազմել է Դանիայի, Ռուսաստանի, Լեհաստանի հետ, որոնցից նուաճել է խոշոր տարածքներ: 

1630-ից մասնակցել է 1618-1648 թթ. Երեսնամեայ պատերազմինª Հաբսբուրգների դէմ: Յաղթանակել է 

Բրէյթենֆելդի (1631) եւ Լիւթեցի (1632) ճակատամարտերին եւ այս վերջինի ժամանակ էլ զոհուել է: 

 

Հոնորէ Գաբրիէլ Ռիկետի ՄԻՐԱԲՈ (1749-1791) — Կոմս: 1789 թ. Երրորդ դասի կողմից ընտրուեց Ֆրանսայի 

Ազգային ժողովի երեսփոխան: Յեղափոխութեան գործիչ՝ որ դարձաւ թագաւորական պալատի գաղտնի 

գործակալ: 

 

Ժան Պոլ ՄԱՐԱՏ (1743-1793) — Յակոբինեան առաջնորդներից մէկը: 1789-ից սկսեց հրատարակել 

«Ժողովրդի բարեկամ» լրագիրը: Ազնուականուհի Շարլոտ Կորդէն դաշունահարել է Մարատին, երբ նա իր տանը 

բաղնիս էր առնում: 

 

Մաքսիմիլիան Մարի Իզիդոր դը ՌՈԲԵՍՊԻԵՐ (1758-1794) —  Յակոբինեան առաջնորդներից մէկը: 1793 թ. 

յեղափոխական կառավարութեան փաստական ղեկավարն էր: 

  

Ժորժ Ժակ ԴԱՆՏՈՆ (1759-1794) — Յակոբինեան առաջնորդներից մէկը:  

 

Լիւդվիգ  ԲԵՈՐՆԷ  (1786-1837) —  Գերմանացի  հրապարակախօս  եւ գրական քննադատ: Հեղինակ 

«Փարիզեան Նամակներ» (1832-34) գրքի: 

 

Հայնրիխ ՀԱՅՆԷ (1797-1856) — Գերմանացի բանաստեղծ եւ հրապարակագիր: Հեղինակ «Երգերի գիրք» 

բանաստեղծութիւնների  ժողովածուի (1827), «Ճամբորդական պատկերներ» արձակ ստեղծագործութեան 

(182631), «Գերմանիայի կրօնի եւ իմաստասիրութեան պատմութեան վերաբերեալ» հրապարակախօսութեան 

(1834), «Վիպապաշտական դպրոց» գրականքննադատական աշխատասիրութեան (1833) եւն: 

 

Կարլ ՄՈՈՐ — Ֆ. Շիլլերի «Աւազակներ» թատրերգութեան գլխաւոր դերակատարը: 

 

Գէորգ Վիլհելմ Ֆրիդրիխ ՀԵԳԵԼ (1770-1831) — Գերմանացի իմաստասէր: Պատմութիւնը, ըստ Հեգելի, 

«ազատութեան գիտակցութեան մէջ հոգու յառաջադիմութիւնն է» որ հետեւողականօրէն  իրականացւում է 

առանձին ժողովուրդների հոգու միջոցով: Հեղինակ «Հոգու յայտնաբանութիւն» (181216), «Իմաստասիրական 

գիտութիւնների համայնագիտարան» (1817 եւ 1830), «Իրաւունքի իմաստասիրութեան հիմունքներ» (1821) 



աշխատասիրութիւնների եւ պատմութեան իմաստասիրութեան, գեղագիտութեան, կրօնի իմաստասիրութեան եւն 

դասախօսութիւնների: 

  

...դու էլ Յովսէփի նման Աստծով բարձրանաս իմաստունների գահը — Յակոբի եւ Ռաքելի զաւակը, որ ծնուել է 

Ք.ա. 1747-ին: Աստծոյ նախախնամութիւնը Յովսէփին զնդանից բարձրացրեց մինչեւ Փարաւոնի առաջին 

պաշտօնեայի աստիճանի՝ որի շնորհիւ նա հնարաւորութիւն ունեցաւ փրկել իր ժողովրդին: 

 

Ժան  ՇՈՊԷՆ (1759-1794) — Պատմաբան: Ծագումով ֆրանսացի: 1825 թ. տեղափոխուել է Ռուսաստան եւ 

երկար ժամանակ ծառայել է Կովկասի մէջ: Զբաղուել է Հայաստանի ու Վրաստանի պատմութեամբ ու 

ազգագրութեամբ: Հեղինակª «Հայաստանը Ռուսական կայսրութեանը միացնելու շրջանի Հայկական մարզի 

պատմական յուշարձան» (1852) աշխատութեան: 

 

ԱՐԻՍՏՈՏԵԼ  (Ք. ծ. առաջ 384-322 թթ.) — Յոյն իմաստասէր: Յայտնի աշխատասիրութիւններն են 

«Կենդանիների ստեղծման մասին», «Հոգու մասին», «Էթիկա», «Պոէտիկա» եւն: 

 

ՄՈՎՍԷՍ ԽՈՐԵՆԱՑԻ (Ե դար-Զ դարի սկիզբ) — Պատմահայր: Նրա «Հայոց պատմութիւն» 

աշխատասիրութիւնը համակարգուած առաջին պատմութիւնն է: 

ԴԱՎԻԹ ԱՆՅԱՂԹ (Ե դարավերջ-Զ դարի առաջին կէս) — Իմաստասէր եւ թարգմանիչ: 

 

Յոհան Վոլֆգանգ ԳԵՈԹԷ (1749-1832) — Գերմանացի գրող, մտածող, բնախոյզ: Հեղինակ «Երիտասարդ 

Վերթէրի տառապանքները» (1774), «Հռոմէական էլեգիաներ» (1790), «Էգմոնտ» (1788), «Ֆաուստ» (1808-1832) 

ստեղծագործութիւնների, «Բոյսերի մետամորֆոզի փորձ» (1790), «Ուսմունք գոյնի մասին» (1810) 

աշխատութիւնների: 

 

Յոհան Ֆրիդրիխ ՇԻԼԼԵՐ (1759-1805) — Գերմանացի բանաստեղծ, թատերագիր, Լուսաւորութեան արուեստի 

տեսաբան: Գերմանական դասական գրականութեան հիմնադիրներից մէկը: Հեղինակ «Աւազակներ» (1781), «Սէր 

եւ խարդաւանք» (1784), «Դոն Կարլոս» (1783-87), «Վիլհելմ Թէլլ» (1784) ստեղծագործութիւնների: 

 

ՔՍԵՆՈՓՈՆ Աթենացի (Ք. ծ. առաջ 430-355 կամ 354 թթ.) — Յոյն պատմիչ: Հեղինակ «Յունական 

պատմութիւն», «Անաբասիս», «Կիւրոսի խրատական պատմութիւններ», «Յիշողութիւններ Սոկրատեսի մասին», 

«Լակեդեմոնացիների պետական կարգը» եւն աշխատութիւնների: 

ՏԻԳՐԱՆ Բ Մեծ (Ք. ծ. առաջ 95-56 թթ.) — Մեծ Հայաստանի արքայ: Միաւորել է Հայաստանի տարածքը:  

 

Քրիստիան Մարտին ֆոն ՖՐԵՆ (1782-1851) — Գերմանացի արեւելագէտ, ակադեմիկոս: Ռուսաստանի 

Գիտութիւնների Ակադեմիայի Ասիական թանգարանի հիմնադիր եւ առաջին տնօրէն: 

  

Մորից ՎԱԳՆԵՐ (1813-1887) — Գերմանացի բնախոյզ, աշխարհագրագէտ եւ ճանապարհորդ: 

 

Դեռեւս 393 թուականին ստեղծելով իրենց այբուբենը, հայ քրիստոնեաների առաջին գործն էր եղել…— Ես 

միանգամայն համաձայն եմ Բագրատ ՈՒԼՈՒԲԱԲԵԱՆԻ հաշուարկներին, որոնք ոչ միայն համոզիչ են, այլեւ 

ճշգրիտ£ Այդ հաշուարկները մէկ անգամ եւս հաստատում են վրաց գիտնականների այն եզրակացութիւնը, թէ 

վրացերէնի այբուբենը յօրինուել է չորրորդ դարավերջին£ Եւ ըստ միակ ճշգրիտ սկզբընաղբիւր Կորիւն 

վարդապետիª վրաց գրերը յօրինուել են հայերէն գրերից յետոյ£ 

 

ԳՐԻԳՈՐ ՆԱՐԵԿԱՑԻ (951-1003) — Հոգեւորական եւ Աղօթող: Հեղինակ «Ողբերգութեան մատեան»-ի, որ 

սովետական անաստուած եւ մարքս‐լենինեան դիալեկտիկական մատերիալիզմի adeptusները ներկայացնում են 

ո°չ աւելի, ո°չ պակաս, քան «քնարական պոէմ»ª սրանից բխեցնելով ամէն տեսակի անհեթեթ վերլուծութիւններ: 

«Ողբերգութեան մատեան»-ը իրականութեան մէջ Աղօթք է: Ճիշտ այնպէս, ինչպէս Մեսրոպ Մաշտոցի, Մովսէս 

Խորենացու եւն Աղօթքները: 

   

ՆԵՐՍԷՍ ՇՆՈՐՀԱԼԻ՝ ՆԵՐՍԷՍ Դ Կլայեցի կաթողիկոս (1100-1173) — Հոգեւորական, Աղօթող, աստուածաբան, 

մատենագիր եւ յօրինող: 1166 թուականից կաթողիկոս: Հեղինակ «Ընդհանրական թուղթ»ի (1166), «Առաւօտ 

լուսոյ», «Աշխարհ ամենայն», «Զարթիք փառք իմ» շարականների, «Վիպասանութիւն…» (1121), «Ողբ 

Եդեսիոյ» (1145), «Բան հաւատոյ» (1151), «Յիսուս Որդի» (1152) գործերի:  

 



ՄԵՍՐՈՊ  վարդապետ  ՄԱՇՏՈՑ  (361-440) — Հոգեւորական: Հայերէն այբուբենի յօրինող: Հայոց լեզուի 

առաջին ուսուցիչ որ իրենից յետոյ էլ կրթում էր սերունդներին, բայց կատարեալ անօգնական դարձաւ 

կոմունիստական վարչակարգի օրօք: Շարականների հեղինակ: Նրա գլխաւորութեամբ թարգմանուել է 

Աստուածաշունչը: 

 

Մարիոն ԲՐՈՍՍԷ  (1802-1880) — Լեզուաբան: Ռուսաստանի գիտութիւնների ակադեմիայի անդամ: 

Ուսումնասիրել է արեւելեան լեզուներ, մասնաւորապէսª չինարէն: Հայագիտական եւ վրացագիտական 

աշխատութիւնների հեղինակ: 

  

...կայսերական օրէնքով վերացաւ «Հայկական մարզ»  անունն իսկ — Արեւելեան Հայաստանըª մարզ, այն էլ ոչ 

թէ Հայաստան մարզ, այլ Հայկական մարզ անուանելը, այսինքն պատկանելութեան գաղափարը ածականով 

արտայայտելը նշանակում էր որ Ռուսաստանը որեւէ մտադրութիւն չունի իր նուաճած տարածքները որեւէ մէկի 

ունեցուածք համարել, եթէ այդ «մէկ»-ը նոյնիսկ Հայը լինի: Արեւելեան Հայաստանի հաշուին դէպի հարաւ է՛լ 

աւելի ընդարձակելով կայսրութեան սահմանները, Ռուսաստանը, հազիւ մէկ տասնամեակ անց ընդհանրապէս 

վերացրեց ամէն յիշատակութիւն որ կարող էր երբեւէ վերաբերել Հայաստանին: 20րդ դարի առաջին 

աշխարհամարտին պարտութեան փաստի առջեւ կանգնած Ռուսաստանը ընդունակ չլինելով որեւէ այլ քայլի, 

փոխեց իր դիմակը եւ քօղարկուեց կոմունիստական անաստուած ու ապազգային գաղափարներով: Եւ մինչ 

երկրի մէջ ծայր էր առել քաղաքացիական պատերազմը, գաղութացուած ժողովուրդներից շատերը կարողացան 

ազատագրուել եւ ստեղծել ինքնուրոյն տէրութիւններ: Այդ ժամանակ էր, որ ռուսական գաւառները 

միաւորուելով, ստեղծեցին Հայաստանի Հանրապետութիւնը որ այնպէս էլ միակն ու բացառիկը մնաց հայ 

ժողովրդի դարաւոր պատմութեան մէջª մինչեւ այսօր: Բայց ընդամէնը երկու տարուայ կեանք ունեցաւ 

Հայաստանի Հանրապետութիւնը, քանի որ «անտառը կտրելու համար կացնի կոթեր» դարձան ծագումով հայ 

կոմունիստները. նրանք իրականացրին Հայաստանիª ռուսական վերանուաճումը: 1920 թուականի Դեկտեմբերի 

3ին հայերը վերջնականապէս կորցրեցին իրենց հայրենիքը: Կարսի գաւառը կոմունիստական Ռուսաստանի կամ 

հէնց իրª Վ. Լենինի օրհնութեամբ նուիրուեց Թուրքիային, Ելիզավետպոլի գաւառը վերանուանուելով 

Ղարաբաղ, Նախիջեւանի գաւառի հետ մատուցուեց Ադրբեջանին: Երեւանի գաւառի տարածքը սկսեց կոչուել 

Հայկական սոցիալիստական հանրապետութիւնª որ նաեւ սովետական էր, այսինքն ռուսական: Ոմանք այդ 

Հայկականը համարում են «երկրորդ հանրապետութիւն», սակայն ո°չ սովետական եւ ոչ էլ «նորանկախական» 

եզրերով բնորոշուող երբեմնի Երեւանեան գաւառը իրականութուեան մէջ երբէ°ք չեն եղել ոչ ինքնուրոյն եւ ոչ 

էլ հանրապետութիւն: 

 

Երրորդ բաժանմունք — Նաեւª Նորին կայսերական մեծութեան սեփական գրասենեակի երրորդ բաժանմունք: 

Ռուսաստանի մէջ քաղաքական վերահսկողութեան եւ հետախուզութեան մարմին: 

 

Համոզուելով, որ Ռուսաստանը բնաւ էլ մտադիր չէ հայկական տէրութիւն ստեղծել նոյնիսկ իր ենթակայութեան 

տակ, նա փորձել էր աշխարհազօր հաւաքել եւ ռուսական նուաճողների դէմ ելնելով, ի վերջոյ, վերականգնել Հայոց 

տէրութիւնը — Տե°ս Լազարեան ճեմարան ծանօթագրութիւնը: 

 

ԿՐԵՍՈՍ (Ք. ա. 595-546) — Լիդիայի վերջին արքան: Պարտութեան է մատնուել ու գերի է ընկել Կիւրոս 

Երկրորդին, եւ 546-ին Լիդիայի թագաւորութիւնը վերջնականապէս նուաճուել է Պարսկաստանի կողմից: 

    

ԿԻՒՐՈՍ Բ Մեծ (Ք. ա. ? -530) — Աքեմենեան տէրութեան առաջին թագաւորը (Ք. ա. 558-ից): Նուաճել է 

Միդիացոց, Լիդիացոց երկրները, Փոքր Ասիայի յունական քաղաքները եւ Միջին Ասիայի խոշոր տարածքներ: 

539-ին հպատակեցրել է Բաբելոնն ու Միջագետքը: 

 

Վասիլի ԲԵՀԲՈՒՏՈՎ (1791-1858) — Ռուսական գեներալ: 1828-29 թուականների ռուսթուրքական 

պատերազմի մասնակից: 1829-ից նոր նուաճուած Ախլցխայի փաշայութեան պետ: Նոյն տարուանից մինչեւ 1838 

թ. «Հայկական մարզ»ի կառավարիչ: 

 

 «Ռըսին գլխըներդ դուք ղուրբան չտաք, նրա հետ սիրով սրտով չմիանաք: Ու էսպէս թշուառ, տարաբախտ մնաք...» 

— Տե°ս Խաչատուր Աբովեան, ԵԼԺ, հ. Գ, էջ 302: 

 

Հոնորէ  դը  ԲԱԼԶԱԿ (1799-1850) — Ֆրանսացի գրող: Հեղինակ «Մարդկային կատակերգութիւն» 

համայնապատումի որ ընդգրկում է 90 վէպ ու պատմուածք, «Շագրէնի կաշին» (1830-31), «Էօժենի Գրանդէ» 

(1833), «Հայր Գորիո» (1834-35), «Խորտակուած պատրանքներ» (1837-43) եւն վէպերի: 



 

Էոժեն ՍԻՒ (իսկական անունըª Մարի Ժոզեֆ,  1804-1857) — Ֆրանսացի գրող: Հեղինակ «Փարիզի 

գաղտնիքները» (1843), «Թափառական Հրեան» (1844-45) եւն վեպերի: 

 

Յովսէփ ՓՈՆԴՈՅԵԱՆ (1824-1883) — Իրաւաբան: Աւարտել է Կազանի համալսարանը: Աշխատակցել է 

«Կռունկ հայոց աշխարհի» պարբերականին: 

  

Դպրոցի շէնքը գտնւում էր քաղաքային հրապարակի վրայ — Շինութիւնը դարձրել էին Սպայի Տուն£ 80-

ականներին, երբ սկսուեցին Երեւանի պատմական վերջին յուշարձաններն էլ աւերելու յախուռն 

գործողութիւնները, դպրոցի շինութեան եւ Խաչատուր Աբովեանի ապրած մասնաբաժնի վրայ կախուեց 

քանդուելու վտանգը: Դպրոցի բակի մէջ սովետական ճարտարապետները, որ հաւատարմագրուած էին ազգային 

նիւթական մշակոյթը կործանելու գործին, արդէն տեղադրել ու կառուցել էին կոմունիստական կուսակցութեան 

Սպանդարեան շրջանային կոմիտէի շէնքը: Կտրել էին դարաւոր թթենին որի սաղարթի տակ Խաչատուր 

Աբովեանը անցկացրել էր դասաժամերի ընդմիջումի պահերը: Սովետական բարբարոսների ձեռքից փրկելու 

նպատակով «Գրական կամուրջներ» հեռատեսլային իմ հաղորդման մէջ, ճարտարապետութեան թեկնածու 

Մարիէտա Գասպարեանի հետ ներկայացրեցի այդ շինութեան պատմութիւնը: Ընդհանրապէս, նաեւ Երեւանի 

պատմամշակութային շերտը պաշտպանելու ծրագրով իմ նախաձեռնութեամբ ձեւաւորուեց 

«Գոյապահպանութիւն» շարժումը, որ շարունակուելու էր որպէս ազգային ազատագրութեան շարժում: 

Ներմուծուած գործակալների ջանքերով արդէն ձեւաւորուած շարժումն ընթացաւ բոլորովին մէկ այլ  

ուղղութեամբ:  Իսկ Խաչատուր Աբովեանի դպրոցի շէնքը այնուամենայնիւ յաջողութեամբ հողին 

հաւասարեցրեցին 21րդ դարասկզբին նրանք, ովքեր սովետական Հայաստանի եւ սոցիալիստական 

«առաջադիմութեան» խաւարամիտ, տգէտ եւ բարոյալքուած արտադրանքն էին£ 

 

Հերման Վիլհելմ ԱԲԻԽ (1806-1886) — Գերմանացի երկրաբան, Միւնիխի համասարանի դասախօս: Զբաղուել է 

Կովկասի հետազօտութեամբ: Հեղինակ «Երկրաբանական հետազօտութիւններ Անդրկովկասեան երկրների մէջ», 

«Հայկական լեռնաշխարհի երկրաբանութիւն» աշխատութիւնների:  

 

Ֆրիդրիխ ԲՈԴԵՆՇՏԵԴՏ (1819-1892) — Գերմանացի բանաստեղծ: 1844-46 թւականներին հաստատուել է 

Կովկաս: Հեղինակ «Հազար ու մէկ օր Արեւելքի մէջ», «Յիշողութիւններ իմ կեանքից» հատորների: 

 

Ստեփան ՈՍԿԱՆ (1825-1901) — Հրապարակախօս եւ խմբագիր: Սովորել է Սորբանի համալսարանի մէջ: 

Մասնակցել է 1848 թ. ֆրանսական յեղափոխութեան անցուդարձին: Հրատարակել է «Արեւելք» (1855) եւ 

«Արեւմուտք» (1859) թերթը: 1866ին մեկնել է ծննդավայրª Զմիւռնիա, որտեղ հրատարակել է «La Reforme»: 

պարբերականը եւ զբաղուել է ուսուցչական աշխատանքով: 

 

Ակսել ԲԱԿՈՒՆՑ (1899-1937) — Գրող, բանասէր: Հեղինակ «Յովնաթան Մարչ», «Կեորես» վիպակների, 

«Միրհաւ», «Ալպիական մանուշակ», «Ծիրանի փողը» եւն պատմուածքների, «Միքայէլ Նալբանդեանը որպէս 

պամֆլետիստ» եւ «Խաչատուր Աբովեանի անյայտ բացակայումը» բանասիրական ուսումնասիրութիւնների: 

Կոմունիստական վարչակարգի պատժամարմինը գնդակահարել է նրան Ռուսական տիրապետութեան դէմ 

ունեցած մտայնութեան համար: 

 



 

ԱՄՓՈՓ ՄԱՏԵՆԱԳՐՈՒԹԻՒՆ 

Աբովեան Խ., Երկերի լիակատար ժողովածու 8 եւ լրացուցիչ 2 հատորով, Ե., 19471961: 

Բակունց Ա., Երկեր չորս հատորով, հ. 4, Ե., 1984: 

Զարեան Ռ., Աբովեանի կեանքը, Համառոտ ակնարկ (համառոտագրութիւն 1939ի Մայիս 20ին Լենինականում 

կարդացած զեկուցման), Ընտիր Երկեր երեք հատորով, հ. 1, Ե., 1939)£ 

Լէո, Հայոց պատմութիւն, ԵԺ, հ. 4, Ե., 1984: 

Լէո, Ստեփանոս Նազարեան, ԵԺ, հ. 6, Ե., 1987: 

Մուրադեան Հր., Խաչատուր Աբովեան, Ե., 1963: 

Մուրադեան Ն., Աբովեանի պոէտիկան, Ե., 1979: 

Յակոբեան Պ., Խաչատուր Աբովեան. կեանքը, գործը, ժամանակը (18091836), Ե., 1967: 



 

Յակոբեան Պ., Խաչատուր Աբովեանի կենսագրութեան առեղծուածները, Ե., 1997: 

Նազարեան Ս., Նամականի, Ե. 1969 : 

Շահազիզ Ե., Դիւան Խաչատուր Աբովեանի, հ. 1, Ե., 1940 եւ հ. 2, Ե., 1948: 

